
ዓርብ 83ኛ ዓመት ቁጥር 340      ነሐሴ 10  ቀን  2016   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

የኢትዮጵያ የባሕር  ... ወደ ገጽ 6  ዞሯል

ለታዳሽ ኃይል  ... ወደ ገጽ 6  ዞሯል

ለውጭ ገበያ  ... ወደ ገጽ 6  ዞሯል

ዮርዳኖስ ፍቅሩ
ዜና ትንታኔ

የባሕር በር የሀገራትን ምጣኔ ሀብታዊና ፖለቲካዊ 
አቅም ለመገንባት ወሳኝ ቁልፍ መሆኑ ይታወቃል:: 
ኢኮኖሚያዊና ፖለቲካዊ ፉክክር እያየለ በመጣበት 
በዚሕ ዘመን ኃያላን ሀገራት ከድንበራቸው ብዙ ርቀትን 
ተሻግረው በባሕር ዳርቻዎች ዙሪያ ጦራቸውን እያሠፈሩና 
ተጠቃሚነታቸውን እያሰፉ ይገኛሉ:: 

በአሕጉራችን አፍሪካ ከሚገኙ 54 ሀገራት 17ቱ 

የባሕር በር የሌላቸው ሲሆኑ፣ ከእነዚሕ ሀገራት መካከል 
ኢትዮጵያ አንዷ ናት:: ሰፊ መሬትና የሕዝብ ቁጥር እያላት 
የባሕር በር የሌላት መሆኗ በእጅጉ ተጎጂ እንዳደረጋት 
ምሁራን ይናገራሉ:: 

የረጅም ጊዜ ታሪክ ያላት ሀገራችን፣ ምሁራን “ታሪካዊ 
ስሕተት” ብለው በሚጠሩት ክስተት ዘርፈ ብዙ ጠቀሜታ 
ያስገኝላት የነበረውን የባሕር በርና የአሰብ ወደብ ለማጣት 
ተገድዳለች:: ኢትዮጵያም ከዚሕ ክስተት በኋላ የባሕር 
በርም ሆነ ወደብ የሌላት ሀገር ሆና እንድትቆይ ሆናለች::

የተባበሩት መንግሥታት ድርጅት የውሃ ሕግ በአንቀጽ 

69 ከንዑስ አንቀጽ አንድ እስከ 5 እና በአንቀጽ 125 ንዑስ 
አንቀጽ 1 ላይ የባሕር በር የሌላቸው ሀገራት በአካባቢያቸው 
ካለው ባሕር የተፈጥሮ ሀብት እኩል የመጠቀም መብት 
እንዳላቸው ይገልጻል:: የባሕር በር የሌላቸው ሀገራት 
በአካባቢያቸው ያለውን ባሕር የመጠቀም እና የመሸጋገር 
ዓለም አቀፍ መብት እንዳላቸው በተመሳሳይ  ቢደነግግም 
በዚሕ መንገድም ቢሆን ሀገሪቷ የባሕር በር ተጠቃሚ 
መሆን አልተቻላትም:: 

የባሕር በር እና የወደብ ጉዳይም ለረጅም ዓመታት ቢነሳ

የኢትዮጵያ የባሕር በር ጥያቄ 
በታሪክ መነጽር

ሄለን ወንድምነው
ዜና ትንታኔ 

  ኢትዮጵያን የታዳሽ ኃይል የኢንቨስትመንት መዳረሻ 
መሆኗን ለዓለም አቀፍ ኢንቨስተሮች ለማስተዋወቅ 
የሚረዳ ፕሮጀክት ይፋ ሆኗል፡፡ ፕሮጀክቱን የኢትዮጵያ 
ኢንቨስትመንት ኮሚሽን ከተባበሩት መንግሥታት የንግድ 
ልማት ድርጅት ከውሃና ኢነርጂ ሚኒስቴር ጋር በመተባበር 
የቀረጹት ሲሆን፤ ለሦስት ዓመታት የሚተገበር ነው፡፡

  ፕሮጀክቱ ኢትዮጵያን የታዳሽ ኃይል ኢንቨስትመንት 
መዳረሻ በማድረግ የዘመናዊ ኢነርጂን ለሁሉም የህብረተሰብ 
ክፍል ተደራሽ ለማድረግ እና በኢነርጂ ዘርፉ የወጡ ሕጎችና 

ፖሊሲዎችን ወደተጨባጭ የኢንቨስትመንት ፕሮጀክት 
ለመቀየር ያለመ ነው፡፡

  ለመሆኑ ኢትዮጵያ በታዳሽ ኃይል ላይ ያላትን እምቅ 
አቅም ወደሥራ ለማስገባት ምን መደረግ አለበት? 

  የኢትዮጵያ ኢንቨስትመንት ኮሚሽን ኮሚሽነር ሃና 
አርዓያስላሴ እንደሚሉት፤ ለአልሚ ባለሀብቶች ችግር የሆኑ 
ፖሊሲና አሠራሮችን በመለየት የማሻሻል ሥራ በመሥራት፤ 
በሀገሪቱ ያሉ የልማት አማራጮችን በማስተዋወቅ በኢነርጂው 
ዘርፍ ያሉ ኢንቨስመንቶችን መሳብ ይቻላል፡፡ 

  ኢትዮጵያ በኢነርጂ ዘርፍ እምቅ የሆነ ሀብት ቢኖራትም

ለታዳሽ ኃይል ልማት የኢንቨስትመንት ሚና

አስቴር ኤልያስ
ዜና ሐተታ

  ገና የሃያ አምስት ቀን ቡቃያ ነው፤ ይሁንና 
መሬቱን ሙሉ በሙሉ ለመሸፈን በመጣደፍ 
ላይ ይገኛል:: ቢበዛ ከሁለት ወር በኋላ ምርቱ  
ይሰበሰባል:: ምርቱ የታጨውም ለሀገር ቤት 
ፍጆታ ሳይሆን ለወጪ ምርት እንዲሆን ነው 
- በኦሮሚያ ክልል፣ በምዕራብ አርሲ ዞን፣ 
በሻሸመኔ ወረዳ፣ በጨፋ ጉታ ቀበሌ በአራት 
ሺህ ሔክታር መሬት ላይ ተንጣሎ የሚታየው 
የቦለቄ ክላስተር:: ክላስተሩን የኦሮሚያ 
ፕሬዚዳንት አቶ ሸመልስ አብዲሳ በሥፍራው 
ተገኝተው ጎብኝተዋል::

  በቦለቄ ክላስተሩ አባል የሆኑና በቦታው 
ተገኝተው ሰብሉን በመንከባከብ ላይ ከነበሩ 
አርሶ አደሮች መካከል አንዱ፣ የጨፋ ጉታ 
ቀበሌ ነዋሪው ወጣት አርሶ አደር ጁንዲ ኡኩሉ 
ነው:: እርሱ እንደሚለው፤ በክላስተሩ ውስጥ 
የተካተተው አንድ ሔክታር መሬት ይዞ ነው:: 
የተዘራው ቦለቄ ገና  አንድ ወር ያልሞላው 
ቢሆንም፤ አስፈላጊውን ግብዓት በማግኘቱ 
በተጠበቀው ልክ መሬቱን በመሸፈን ላይ 
ይገኛል:: የእነርሱም እንክብካቤ ስላልተለየው 
በቂ ምርት ይሰጣል ብሎም ይጠብቃል:: 

  ሌላው የቀበሌው ነዋሪና የክላስተሩ 
ተጠሪ አርሶ አደር ሹፌሪ ቱሜሃሶ በበኩላቸው 
እንደሚሉት፤ ዘንድሮ እያመረቱ ያሉት 
በብዙ ድጋፍ ውስጥ ሆነው ነው:: በተለይ 
የሚያመርቱት ቦለቄ ለውጭ ገበያ የሚቀርብ 
እንደመሆኑ አስፈላጊው ግብዓት ተሟልቶለት 
እንደተዘራ ያስዳሉ:: በተለይም በግብዓት

ለውጭ ገበያ 
የታጨው - 

የኩታገጠም 
ቦለቄ 

ዜና

ቃልኪዳን አሳዬ 

አዲስ አበባ፦ በተጠናቀቀው በጀት ዓመት ከተለያዩ 
ሀገራት ወደ ኢትዮጵያ ለገቡ ከ33 ሺህ በላይ ለሚሆኑ 
ስደተኞች የሥራ ዕድል መፍጠሩን የስደተኞችና ከስደት 
ተመላሾች አገልግሎት አስታወቀ።

የስደተኞችና ከስደት ተመላሾች አገልግሎት 
ምክትል ዋና ዳይሬክተር ብሩህተስፋ ሙሉጌታ ለኢፕድ 
እንደገለጹት፤ በተጠናቀቀው በጀት ዓመት በግጭትና 
በተለያዩ ምክንያቶች የሀገራቸውን መንግሥት ጥበቃ 
ማግኘት ባለመቻላቸው ከተለያዩ ሀገራት ወደ ኢትዮጵያ 
ለገቡ ከ33 ሺህ በላይ ለሚሆኑ ስደተኞች የሥራ ዕድል 
መፍጠር ተችሏል፡፡

ለዜጎቹ ከተለያዩ ዓለም አቀፍ አጋር ድርጅቶች 
ጋር በመሆን ስደተኞችን መሠረት ያደረጉ የሥራ 
ዕድሎችን ለመፍጠር በስፋት እየተሠራ ነው ያሉት አቶ 
ብሩህተስፋ፤  ዜጎቹ እራሳቸውን ችለውና  ተቀጥረው 
የሚሠሩበት ሁኔታ እንዳለ ጠቁመዋል፡፡  

  በዚህም ስደተኞቹ ከንግድ ሥራዎች በተጨማሪ 
የፍየል፣ የዶሮ እና የተለያዩ የቤት እንስሳትን በማርባት 
ላይ የሚገኙ ሲሆን በአንድ አንድ አካባቢዎች ላይ 
ከማህበረሰቡ ጋር በመሆን በመስኖ ልማት ሥራዎች 
እየተሳተፉ እንደሚገኙ ምክትል ዋና ዳይሬክተሩ 
ተናግረዋል፡፡

እንደ አቶ ብሩህተስፋ ገለጻ፤ ኢትዮጵያ በአህጉርና 
በዓለም አቀፍ መድረኮች የተቀበለቻቸውን ስምምነቶች 
መሠረት በማድረግ ከ27 ሀገራት የመጡ ስደተኞችን 
በመቀበል የጤና፣ ትምህርት፣ መጠለያ፣ ምግብ፣ 
አካላዊ ጥበቃ እና ሌሎችንም መሠረታዊ አገልግሎቶችን 
በመስጠት ላይ ትገኛለች፡፡

90 በመቶ የሚሆኑት ከጎረቤት ሀገራት የመጡ 
ስደተኞች ናቸው ያሉት አቶ ብሩህተስፋ፤ ከኤርትራ፣ 
ሱዳን፣ ደቡብ ሱዳን፣ ሶማሊያና ናጄሪያ ሀገራት የመጡ 
ዜጎች የሚገኙ ሲሆን የሶሪያ  እና የየመን ስደተኞችም 
ኢትዮጵያ ውስጥ እንደሚገኙ ገልጸዋል፡፡  

  ኢትዮጵያ ከአንድ ነጥብ አንድ ሚሊዮን በላይ 
ስደተኞችንና ጥገኝነት ጠያቂዎችን ተቀብላ እያስተናገደች 
ሲሆን መንግሥት ለስደተኞቹ ተገቢውን ጥበቃ እያደረገ 
እንደሆነ በመግለጽ፤ በአሁኑ ወቅትም በሱዳን ካለው 
ችግር ጋር ተያይዞ በአማራና በቤኒሻንጉል ክልሎች 
በኩል በርካታ ቁጥር ያላቸው ስደተኞች ወደ ኢትዮጵያ 
እየመጡ መሆኑን አቶ ብሩህተስፋ አውስተዋል፡፡

ስደተኞቹን በካምፖች በማደራጀት የጥበቃና 
መሠረታዊ አገልግሎቶችን የማቅረብ ተግባር 
እየተከናወነ ነው ያሉት ምክትል ዋና ዳይሬክተሩ፤  
አብዛኞቹ ስደተኞች በቋንቋ፣ በባህል፣ በሃይማኖት፣ 
በአኗኗር ዘይቤና በሌሎችም ከኢትዮጵያውያን ጋር 
ተመሳሳይነት ያላቸው በመሆኑ ተግባብተው በሰላም 
እየኖሩ እንደሚገኙ ተናግረዋል፡፡

በአዲስ አበባ ከተማ ከ81 ሺህ በላይ ስደተኞች 
ፍቃድ አግኝተው እየኖሩ ሲሆን፤ ሴቶች፣ ህፃናት እና 
አካል ጉዳተኞች ለችግር ተጋላጭ በመሆናቸው በተለየ 
ሁኔታ ጥበቃ እየተደረገላቸው እንደሚገኝ ምክትል ዋና 
ዳይሬክተሩ ጠቁመዋል፡፡ 

በኢትዮጵያ ለ33 
ሺህ ስደተኞች 
የሥራ ዕድል 
ተፈጥሯል

አቶ ብሩህ ተስፋ ሙሉጌታ

ማርቆስ በላይ

  አዲስ አበባ፡- በ2017 በጀት ዓመት ከ200 ቢሊዮን 
ብር በላይ ካፒታል ያስመዘገቡ አዳዲስ ኢንቨስትመንቶችን 
ለመቀበል መታቀዱን የኦሮሚያ ኢንቨስትመንትና 
ኢንዱስትሪ ቢሮ አስታወቀ:: ለውጭ ገበያ ከሚቀርቡ 
ምርቶች አንድ ቢሊዮን ዶላር ገቢ እንደሚጠበቅም 
ተመላክቷል::

የኦሮሚያ ኢንቨስትመንትና ኢንዱስትሪ ቢሮ 
ምክትል ኃላፊና የኢንዱስትሪ ዘርፍ ኃላፊ አቶ ዎሾ 
ከድር ለኢትዮጵያ ፕሬስ ድርጅት እንደገለጹት፤ 
በክልሉ በተያዘው በጀት ዓመት 200 ነጥብ 5 ቢሊዮን 
ብር  ካፒታል ያስመዘገቡ አዳዲስ ኢንቨስትመንቶችን 
ለመቀበል እየተሠራ ነው::

በዓመቱ በግብርና፣ በአገልግሎትና በማኑፋክቸሪንግ 
ዘርፎች ላይ 30 ሺህ አዳዲስ ፕሮጀክቶችን ለመቀበል 
ታቅዷል ያሉት አቶ ዎሾ፤ በኢንቨስትመንቱ ሞዴል 
አርሶ አደሮች፣ ባለሀብቶች፣ ከማይክሮ ኢንተርፕራይዝ 
የተሸጋገሩ አካላት ይሳተፋሉ ብለዋል::

ለኢንቨስትመንት ፕሮጀክቶቹ በክልሉ በሚገኙ 
21 ዞኖችና 23 ከተማ አስተዳደሮች የሚውል 80 ሺህ 
ሄክታር መሬት እንደሚቀርብ ጠቅሰው፤ ፕሮጀክቶቹ 
ሙሉ በሙሉ ወደ ተግባር ሲገቡ አንድ ነጥብ አምሥት 

አቶ ዎሾ ከድር

በኦሮሚያ ከ200 ቢሊዮን ብር በላይ ካፒታል ያስመዘገቡ 
አዳዲስ ኢንቨስትመንቶችን ለመቀበል ታቅዷል

- ለውጭ ገበያ ከሚቀርቡ ምርቶች አንድ ቢሊዮን ዶላር ገቢ ይጠበቃል

ሚሊዮን ዜጎችን የሥራ ዕድል ተጠቃሚ እንደሚያደርግ 
ገልጸዋል::

የክልሉ መንግሥት ማኑፋክቸሪንግና በአግሮ 
ኢንዱስትሪ ዘርፎች ላይ በልዩ ትኩረት እንደሚሠራ 
በመግለጽ፤ በተለይም ከውጭ የሚገቡ ምርቶችን 
በሀገር ውስጥ ለመተካት ትኩረት ተሰቶ እንደሚሠራ 

ተናግረዋል::
በማኑፋክቸሪንግ፣ በአገልግሎትና በግብርና ዘርፎች 

ተሰማርተው በተለያየ ደረጃ የሚገኙ አንድ ሺህ 432 ነባር 
ፕሮጀክቶች ወደ ሥራ ይገባሉ ተብሎ እንደሚጠበቅም 
ገልጸው፤ በተለይም ፕሮጀክቶችን ወደ ሥራ ለማስገባት 
አስፈላጊው የፋይናንስ፣ የግብዓት አቅርቦት ማነቆዎችን 
በመለየት በትኩረት እየተሠራ መሆኑን አስረድተዋል::

  በዘርፉ የሚስተዋሉትን የፋይናንስ ብድር አቅርቦት 
ችግሮችን ለመቅረፍ ከባንኮች ጋር እንደሚሠራ ጠቅሰው፤ 
ብድር ለሚፈልጉ ነባርና ፕሮጀክቶችና ለአዳዲሶች 30 
ቢሊዮን ብር ብድር ለማቅረብ እቅድ መያዙን ጠቁመዋል::

በክልሉ በኢንቨስትመንት መሬት ወስደው ምርቶችን  
ወደ ውጭ የሚልኩ  አበባ አምራቾች፣ አትክልትና ፍራፍሬ፣ 
ማኑፋክቸሪንግ ዘርፍ የተሰማሩ 133 ላኪዎች መኖራቸውን 
ገልጸው፤ ዘንድሮ ወደ ውጭ ከሚላኩ የተለያዩ ምርቶች 
ላይ አንድ ቢሊዮን ዶላር ለማግኘት ታቅዶ እየተሠራ ነው 
ብለዋል:: ላኪዎችን በተለየ ሁኔታ የመደገፍና የማበረታታት 
ሥራ እንደሚሠራም አመላክተዋል::

የማክሮ ኢኮኖሚው ማሻሻያ በኢንቨስትመንት 
የተሠማሩ ባለሀብቶች ቀደም ሲል ያነሱት የነበሩ 
ችግሮችን ለመቅረፍ እንደሚያስችል ጠቅሰው፤ በተለይም 
ዕቃዎች ወደ ሀገር ውስጥ ለማስገባት በሚደረጉ ሂደቶች 
ውስጥ የነበሩ ችግሮችን እንደሚቀርፍም ገልጸዋል::

ልጅዓለም ፍቅሬ

አዲስ አበባ፡- በመዲናዋ በአፍሪካ ለመጀመሪያ 
ጊዜ በሚካሄደው የአፍሪካ የከተሞች ፎረም የኢትዮጵያ 
ቱሪዝምን የሚያነቃቁና ኢኮኖሚያዊ ተጠቃሚነት  
የሚረጋግጡ ተግባራት የሚከናወኑ መሆኑን የከተማና 
መሠረተ ልማት ሚኒስቴር አስታወቀ፡፡ ፎረሙን 
ለማካሄድ በቂ ዝግጅት መደረጉን ሚኒስቴሩ ጨምሮ 
ገልጿል፡፡ 

የከተማና መሠረተ ልማት ሚኒስትር ዴኤታ አቶ 
ፈንታ ደጀን ለኢትዮጵያ ፕሬስ ድርጅት እንዳስታወቁት፤ 
ከነሃሴ 29 እስከ ጷጉሜን አንድ በአዲስ አበባ 
በሚካሄደው የአፍሪካ ከተሞች ፎረም የሀገሪቱን ቱሪዝም 
የሚያነቃቁና ኢኮኖሚያዊ ተጠቃሚነት የሚረጋግጡ 
ተግባራት ይከናወናሉ፡፡ 

ኢትዮጵያ የከተሞች ፎረምን ማዘጋጀቷ ቱሪዝምን 
ለማስተዋወቅና ኢኮኖሚውን ለማነቃቃት ሚናው 
ከፍተኛ  መሆኑን አቶ ፈንታ ተናግረዋል፡፡

እንደ አቶ ፈንታ ገለጻ፤ በፎረሙ የተለያዩ የፓናል 

ውይይቶች፣ የኢትዮጵያ ከተሞች የሚሳተፉበት 
ኤግዚቢሽን፣ የቱሪዝም ኤግዚቢሽን እንዲሁም 
በከተማው የተሰሩ የኮሪደር ልማቶች እና  የተለያዩ 
ጉብኝቶች ይደረጋሉ፡፡ ፎረሙ የተለያዩ ሀገራት 
አመራሮች፣ የዘርፉ ባለሙያዎች፣  ተመራማሪዎች፣ 
ወጣቶችና ተጋባዥ የዓለም ሀገራት የሚሳተፉበት ነው፡፡

ፎረሙ በውጤታማነት እንዲካሄድ በሀገር አቀፍ  
ደረጃ በምክትል ጠቅላይ ሚኒስትር የሚመራ የአስተባባሪ 
ኮሚቴ እና  በከተማና መሠረተ ልማት ሚኒስቴር 
የሚመራ የቴክኒክ ኮሚቴ ተቋቁሟል ብለዋል፡፡

በተጨማሪም በፎረሙ  የሚጠበቀውን ውጤት 
ለማምጣት ከአዲስ አበባ ከተማ አስተዳደርና 
ከሚመለከታቸው ባለድርሻ አካላት ጋር ሥራዎች 
እየተሠሩ ይገኛሉ ሲሉ አስረድተዋል፡፡

 አቶ ፈንታ አክለውም፤ መሠረተ ልማቶች ከማሟላት 
እንዲሁም  ምንም አይነት የጸጥታ ስጋት እንዳይከሰት 
ከመከላከያ ሚኒስቴር፣ ከፌዴራል ፖሊስ እንዲሁም 
ከሌሎች የጸጥታ አካላት ጋር በመሆን መሠራቱን 
አብራርተዋል፡፡

በተለይ በከተማው የተገነባው የኮሪደር ልማት  
በፎረሙ የኢትዮጵያን ገጽታ የሚገነባና  ለሌሎች አፍሪካ 
ከተሞች ልምድ ሊሆን የሚችል ነው ያሉት ሚኒስትር 
ዴኤታው፤ ኢትዮጵያ ለረጅም ዘመናት አህጉርና ዓለም 
አቀፍ ሁነቶች ያዘጋጀች በመሆኗ ፎረሙ ለማዘጋጀት 
ብዙም የሚከብድ  አለመሆኑን አስረድተዋል፡፡

  አቶ ፈንታ፤ በፎረሙ የ2063 አጀንዳዎች መሠረት 
ያደረጉ ዘላቂ የልማት ግቦች በተመለከተና የአፍሪካን 
ዓለም አቀፍ ተወዳዳሪነት እንዴት ማሳደግ እንደሚቻል 
ውይይት የሚደረግ መሆኑን ጠቅሰው፤ ፎረሙ የልምድና 
የእውቀት እንዲሁም የተክኖሎጂ ሽግግር ከማድረግና 
የዜጎች ተጠቃሚነት ከማረጋገጥ አኳያ ከፍተኛ ጠቀሜታ 
ይኖረዋል ብለዋል፡፡

በኢትዮጵያ ስማርት ሲቲ ተግባራዊ ያደረጉ 
ከተሞች፣ የቱሪዝም ሚኒስቴር፣ ኢንቨስትመንት ኮሚሽን 
እንዲሁም ሌሎች ሚኒስቴር መሥሪያ ቤቶች በፎረሙ 
ኤግዚቢሽን ያቀርባሉ ያሉ ሲሆን በአፍሪካ የመጀመሪያ 
የሆነውን የከተሞች ፎረም ኢትዮጵያ ማዘጋጀቷ ትልቅ 
ስኬት መሆኑንም ነው ሚኒስትር ዴኤታው የተናገሩት፡፡ 

በፎረሙ ቱሪዝምን የሚያነቃቁና ኢኮኖሚያዊ 
ተጠቃሚነትን  የሚረጋግጡ ተግባራት ይከናወናሉ

ዜና

መዓዛ ማሞ

አዲስ አበባ፡- ሴቶች እንደሚችሉ በሥራዬ 
አሳያለሁ ሲሉ የጋምቤላ ብሔራዊ ክልል ርዕሰ 
መስተዳድር ወይዘሮ አለሚቱ ኡሙድ ተናገሩ፡፡

  ርዕሰ መስተዳድር ወይዘሮ አለሚቱ ለኢትዮጵያ 
ፕሬስ ድርጅት እንደተናገሩት፤ ርዕሰ መስተዳድር 
ሆኖ መሾም ለሴት ትልቅ እድል ማግኘት ነው፡፡ 
የተሰጠኝ ከባድ ኃላፊነት ነው፡፡  ሴቶች መስራት 
እንደሚችሉ በሥራዬ  እንደሚያሳዩ አሳያለሁ፡፡  

  ክልሉ የሰላም ችግር  ያለበት መሆኑን 
ያስታወሱት ርዕሰ መስተዳድሯ ፤ የመጀመሪያ 
ሥራችን የክልሉን ሰላም ማረጋገጥ ይሆናል 
ብለዋል፡፡ 

  ከዚህ በፊት የክልሉ ሕዝብ አንድነቱን 
ጠብቆ የቆየ እንደነበር ተናግረው ፤ በተወሰነ ደረጃ 
በክልሉ በተፈጠሩ ግጭቶች አብሮ መኖርን የሚጎዱ 
መሆናቸውን ጠቅሰዋል፡፡

  አዲሱ አመራር በሰላም እና እየተሸረሸረ 
የመጣውን የክልሉን ሕዝቦች አንድነትን ማጠናከር 
ላይ በትኩረት እንደሚሠራ ገልጸው፤ ሌሎች 
የልማት ሥራዎችም ታቅደው እንደሚከናወኑ 
አመላክተዋል።

  ወይዘሮ አለሚቱ የክልሉ ሕዝብ ከመንግሥት 
ጎን በመሆን የተጀመረው ለውጥ እንዲቀጥል 
እያደረገ ያለውን አስተዋጽኦ አጠናክሮ እንዲቀጥል 
ጥሪ አቅርበዋል፡፡

  ክልሉ በርካታ ብሔር ብሔረሰቦች በጋራ 
የሚኖሩበት አካባቢ መሆኑን ጠቁመታ፤ ይህንን 
አብሮነት በማጠናከር ሁሉም ለሰላም መስፈንና 
ልማት መረጋገጥ በጋራ እንዲሠራም ጠይቀዋል፡፡

  ክልሉ በተፈጥሮ ሀብት የታደለና ከራስ 
አልፎ ለሌላ የሚተርፍ ሀብት ያለው ቢሆንም 
እራሳችን በፈጠርናቸው ግጭቶች ምክንያት ሕዝብ 
የተፈለገውን ያህል የልማት ተጠቃሚ እንዳይሆን 
እንዳደረገው ገልጸው፤ የሰላም እና የልማት 

ጥያቄዎችን ለመመለስ ሁሉም አካላት በቁርጠኝነት  
መሥራት እንደሚጠበቅባቸው ተናግረዋል፡፡

 የጋምቤላ ክልል ምክር ቤት ወይዘሮ አለሚቱ 
ኡሙድን የክልሉ ርዕሰ መስተዳድር እንዲሁም 
ጋትሏክ ሮንን (ዶ/ር) ምክትል ርዕሰ መስተዳድር 
አድርጎ ትናንት ሾሟል፡፡

  ወይዘሮ አለሚቱ ኡሙድ ቀደም ሲል 
በጋምቤላ ክልል የሴቶችና ሕጻናት ቢሮ እና  
በሌሎች ቢሮዎች በኃላፊነት አገልግለዋል፡፡

  የርዕሰ መስተዳድርነት ሹመት እስከሚሰጣቸው 
ድረስም በኢፌዴሪ የሴቶች እና ማህበራዊ ጉዳይ 
ሚኒስቴር የህጻናት ዘርፍ ሚኒስትር ዴኤታ በመሆን 
አገልግለዋል፡፡

  ርዕሰ መስተዳድሯ ከዚህ ቀደም በነበራቸው 
የሥራ ኃላፊነት የሕዝብ አገልጋይ ሆነው የሠሩና 
ብቃት ያለው አመራር የሰጡ ጠንካራ መሪ 
መሆናቸውም ሹመቱ በተሰጠበት ወቅት በምክር 
ቤቱ ተገልጿል፡፡

"ሴቶች እንደሚችሉ በሥራዬ አሳያለሁ"
 -  ወይዘሮ አለሚቱ ኡሙድ
    የጋምቤላ ክልል ርዕሰ መስተዳድር

ዘላለም ግዛው 

ከግራ ቀኝ የጆሮ ታምቡር የሚበሳ ድምጽ 
ይሰማባቸዋል:: ላለመዳቸው አስፈሪ ናቸው:: ደንበኞች 
የሚንገላቱበት፣ በሁከት እና ጩኸት የተሞላ ግቢያቸው 
ሠራተኞች፣ ተገልጋዩች፣ ኪስ አውላቂዎች እንደልባቸው 
የሚርመሰመሱበት፣ ገቢና ወጪው የማይለይበት ነው::  

  የሀገራችን መናኸሪያዎች ተገልጋዮች የሚዋከቡባቸው፣ 
ቅሚያና ዝርፊያ የሚበዛባቸው ሥፍራዎች ናቸው:: ሥርዓት 
አልበኝነት ነግሶ መታረም ያለባቸው አሠራሮች በዝተው 
ብዙዎችን ለምሬት ዳርገዋል::    

  በመናኸሪያዎች ብዙ ጊዜ እንደሚገለገሉ የሚናገሩት 
አቶ ሰለሞን ተሰማ ፤ ደንበኞች ይጎተታሉ፣ ይንገላታሉ፣ 
እቃ ለማስጫን ከእጥፍ በላይ ተገምቶባቸውም ይከፍላሉ፣ 
ለትራንስፖርት ብቻ ሳይሆን ለሚይዙት እቃም እጥፍ 
እንዲከፍሉ ይገደዳሉ ይላሉ:: 

እንደርሳቸው ማብራሪያ፤ አገልግሎት አሰጣጡ 
በተቆጣጣሪው ተቋም ሠራተኞች የማይፈታ ስር የሰደደ 
ችግር አለበት። ግቢዎቹ ንጽህናቸውን ያልጠበቁ ናቸው። 
አገልግሎት የሚሰጥበት መንገድም ለህብረተሰብ የማይመችና 
የማይመጥን ነው:: ለአብነትም የአውቶቡስ ተራው መናኸሪያ 
ከ40 እና 50 ዓመታት በላይ እድሜ ያስቆጠረና አሁን ድረስ 
በተገነባበት ደረጃ ላይ የሚገኝ መሆኑን ይጠቅሳሉ::  

አስኮ፣ ላምበረትና አየር ጤና አካባቢ የሚገኙ 
መናኸሪያዎችም ወደዘመናዊ መስተንግዶ አሰጣጥ 
እንዳልተሸጋገሩ ነው የሚገልጹት:: እቃ የሚጠፋባቸው 
ደንበኞች ምሬት የበረታ መሆኑንም ይናገራሉ:: 

  ሠራተኞቹ ለቦታው የሚመጥን አለባበስ አይለብሱም፤ 
ረዳቶች ከታሪፍ በላይ ጨምረው ያስከፍላሉ፣ ተጓዦችን 
ደልለው ጥቅም ለማግኘት የሚንቀሳቀሱትም  በርካቶች 
ናቸው:: አንድ የሀገር አቋራጭ ተሽከርካሪ ላይ ሰባትና 
ስምንት ሠራተኞች አሉ:: ተሳፋሪዎች አስተናጋጁ ማን 
እንደሆነ ስለማያውቁ ዝርፊያ፣ ስድብና መንገላታት 
የሚያስተናግዱበት አጋጣሚ በስፋት ይታያል ሲሉም 
ያክላሉ::  

  በመናኸሪያ ውስጥ ለሚስተዋለው ችግር ምክንያቱ 
ሥራው ዘመናዊ አሠራርን ባለመከተሉ፣ በተማረ የሰው 
ሃይልና በእውቀት የማይመራ መሆኑ ነው ሲሉም አቶ 
ሰለሞን ይናገራሉ::    

ተቋሙ የሚስተዋለውን ችግር ለማቃለል አሠራሩን 
ፈትሾ በእውቀት እንዲመራ ማድረግ እንዲሁም ሥነምግባር 
የጎደላቸውን እና ብልሹ አሠራር ውስጥ የገቡ ሠራተኞችን 
መለወጥ ይገባዋል ሲሉም ይመክራሉ:: 

መንገደኞችን የሚጭኑት ያረጁ እና ረጅም ርቀት መጓዝ 
የማይገባቸው የከተማ ታክሲዎች በመሆናቸው ለአደጋ 
ስለሚያጋልጡ ለውጥ ሊደረግባቸውና አሠራሩም መዘመን 
አለበት ባይ ናቸው::   

ተቆጣጣሪው አካል ከሙስና የጸዳ አሠራርን መተግበር 
ይጠበቅበታል::  ታሪፍ መጨመር፣ አቆራርጦ መጫን እና 
ትርፍ መጫን እንዳይኖር ጠበቅ ያለ ቁጥጥር ማድረግ፣ 
የመናኸሪያን አሠራር ስር ነቀል በሆነ መልኩ መቀየር ይገባል  
ሲሉ ነው አቶ ሰለሞን የሚያሳስቡት::

በትራንስፖርትና ሎጅስቲክስ ሚኒስቴር የሥራ አመራር 
ዋና ሥራ አስፈጻሚ አስካለ ተክሌ፤  ዘርፉ ለብልሹ አሠራር 
የተጋለጠ ነው። ከታሪፍ በላይ መጫን፣ በመናኸሪያዎች 
ለተሳፋሪ የማይመች ግርግር መኖር፣ ከመስመር ውጭ 
መጫን፣ ከመናኸሪያ ውጭ መጫን እና ለሌሎች ሕግን 
ያልተከተሉ አሠራሮች የተጋለጠ መሆኑን ይመሰክራሉ::

  ችግሮቹንም ለመቅረፍ መናኸሪያዎችን በሙሉ 
ዲጂታላይዜሽን ማድረግን እንደአንድ የመፍትሄ ርምጃ 
መወሰዱንም ይጠቁማሉ:: ይህንን መሠረት በማድረግም 
ሶፍት ዌር የማልማት ሥራ ውስጥ መገባቱን እና 
ትግበራው ችግሩን ይቀርፈዋል ብለው እንደሚያምኑ ነው 
የሚያብራሩት:: 

በፌዴራል ደረጃ የሚተዳደሩ ስድስት ያህል ሀገር 
አቋራጭ የሚያስተናግዱ መናኸሪያዎች እንዳሉ ጠቁመው፣ 
በየክልሉም መናኸሪያዎች ይገኛሉ ቃሊቲ ላይ እየተገነባ 
ያለውና ግንባታው 87 በመቶ የተጠናቀቀው የቃሊቲ 
መናኸሪያ ለሌሎቹ ሞዴል ይሆናል ተብሎ እየተገነባ 
እንደሚገኝ ይገልፃሉ::  

  እንደርሳቸው ማብራሪያ፤ መናኸሪያው በዘመናዊ 
መልኩ እየተገነባ ይገኛል፤ ለብቻውም የእቃ መጫኛ ያለው 
ነው::  ወደ ሥራ ሲገባ የሚስተዋሉ ችግሮችን ይቀርፋል:: 
በአሠራር ማስተካከያ ለመፍታት የሚደረገው ጥረት 
እንደተጠበቀ ሆኖ የሕግ ማእቀፉ ማድረግ እገዛ እንዳለውም 
ይታመናል:: 

  አገልግሎቱን ዲጂታላይዝድ ለማድረግ ሥራዎች 
መጀመራቸውን የሚጠቁሙት ሃላፊዋ፤ ብልሹ አሠራሮችን 
መታገል መጀመሩንም ነው የሚናገሩት:: ብልሹ አሠራሮች 
የሚፈቱት በአሠራር እንደመሆኑ በመናከሪኸሪያዎችና 
በተለያዩ አገልግሎት መስጫ ተቋማት ያሉ ከፍተኛ የሆኑ 
ብልሹ አሠራሮችን ለመቅረፍ የተጀመሩ ሥራዎች በ2017 
ዓ.ም ተግባራዊ እንደሚደረጉ ይገልፃሉ:: 

  በአዲሱ ዓመት ሙሉ ለሙሉ አገልግሎታችንን 
ዲጂታላይዝድ ለማድረግ እቅድ ይዘናል:: ትግበራውም 
ብልሹ አሠራሩን ለመቅረፍ ያስችላል ሲሉም አክለዋል::  

ስር የሰደደው የመናኸሪያዎች 
ችግር ይቀረፍ ይሆን?  

ቃልኪዳን አሳዬ 

  አዲስ አበባ፦ ኢትዮጵያ በሕጋዊና ሰላማዊ 
መንገድ የባሕር በር ለማግኘት እያደረገች ያለውን 
ዲፕሎማሲያዊ ጥረት አጠናክራ እንደምትቀጥል 
የውጭ ጉዳይ ሚኒስቴር አስታወቀ።

  የኢፌዴሪ የውጭ ጉዳይ ሚኒስቴር ቃል 
አቀባይ አምባሳደር ነብዩ ተድላ በወቅታዊ፣ ቀጣናዊ 
እና ዓለም አቀፋዊ ጉዳዮች ዙሪያ በትናንትናው 
ዕለት ለጋዜጠኞች መግለጫ ሰጥተዋል። 

  ቃል አቀባዩ በመግለጫቸው፤ ኢትዮጵያ 
በሕጋዊና ሰላማዊ መንገድ የባሕር በር ለማግኘት 
እያደረገች ያለውን ዲፕሎማሲያዊ ጥረት አጠናክራ 
ትቀጥላለች፡፡ በዚህም በቱርክ አንካራ በሶማሊያ እና 
ኢትዮጵያ የተደረገው ሁለተኛው ዙር የሁለትዮሽ 
ድርድር ተስፋ ሰጪ ነው፡፡ እንዲሁም በድርድሩ 
ኢትዮጵያ የባሕር በር እንደሚያስፈልጋት የዓለም 
አቀፉ ማህበረሰብ የተረዳበት ነው ብለዋል፡፡

  የውጭ ጉዳይ ሚኒስትሩ አምባሳደር ታዬ 
አጽቀስላሴና ልዑካቸው በአንካራው የሁለትዮሽ 
ድርድር ተሳትፎ አድርገው ትክክለኛውን 
የኢትዮጵያ ፍላጎት ግልጽ በሆነ መልኩ 
ማስረዳታቸውን የገለጹት ቃል አቀባዩ፤ በሁለቱ 
ሀገራት መካከል ያለው ልዩነት በሰላማዊ መንገድ 
እንዲፈታ ኢትዮጵያ ጽኑ ፍላጎት እንዳላት 
መግለፃቸውን ተናግረዋል።

  በቀጣይም በሶስተኛው ዙር ድርድር ላይ 
ኢትዮጵያ ለመሳተፍ ፈቃደኛ እና ዝግጁ መሆኗን 
ጠቁመው፤ የቱርክ መንግሥት በሀገራቱ መካከል 
ያለውን ልዩነት ለመፍታት የድርድር መድረክ 
በማመቻቸት ላደረገው ጥረት ቃል አቀባዩ ምስጋና 
አቅርበዋል።

  አምባሳደር ነብዩ አክለውም ኢትዮጵያ የባህር 
በርን በተመለከተ ግጭት እንዲፈጠር አትፈልግም፣ 
ስለዚህም ግጭቶችን ለማስወገድም ጥረት 
እያደረገች ነው ብለዋል።

  በሌላ በኩል ቃል አቀባዩ በሶማሊያ 
ከአፍሪካ ህብረት የሽግግር ሰላም ማስከበር ተልዕኮ 
(አትሚስ) በኋላ የሚደረገው የኃይል ሥምሪት 
በቀጣናው ላይ አዲስ ውጥረት በመፍጠር በሰላም 
እና መረጋጋት ላይ አደጋ ሊፈጥር በማይችል መልኩ 

አምባሳደር ነብዩ ተድላ

ኢትዮጵያ በሕጋዊና ሰላማዊ መንገድ 
የባሕር በር ለማግኘት የምታደርገውን 

ጥረት አጠናክራ ትቀጥላለች

በጥንቃቄ ሊዋቀር እንደሚገባ ኢትዮጵያ ታምናለች 
ብለዋል።

  ኢትዮጵያ በሶማሊያ ውስጥ ወታደር እንዳዋጣ፤ 
እንደ ጎረቤት  እንዲሁም የፀጥታና የደህንነት ድርሻ 
እንዳላት ሀገር ጉዳዩን በቅርበት እየተከታተለችው 
እንደምትገኝ ያብራሩት አቶ ነብዩ፤ ኢትዮጵያ 
በብሄራዊ ጥቅሟና ደህንነቷ ላይ አደጋ የሚጋርጥ 
ጉዳይ ከተስተዋለ ሙሉ ለሙሉ ራሷን የመከላከል 
መብቷን እንደምታረጋግጥ ጠቁመዋል፡፡

  አምባሳደር ነብዩ፤ ሰሞኑን በሊባኖስ ባለው 
ሁኔታ ኢትዮጵያውያን ከሊባኖስ ተቻኩለው 
እንዲወጡ የሚያደርግ ነባራዊ ሁኔታ እንደሌለ 
እና የሀገሪቱ መንግሥትም ቢሆን የውጭ ሀገር 
መንግሥታት ዜጎቻቸውን እንዲያወጡ አለመጠየቁን 
በማንሳት፤ ዜጎች ተረጋግተው ኑሯቸውን ሊኖሩ 
ይገባል ነው ያሉት።

  በሊባኖስ ከ150 ሺህ በላይ ኢትዮጵያውያን 
የሚኖሩ በመሆኑ ችግሮች ተባብሰው የሚቀጥሉ 
ከሆነ ከሚመለከታቸው አካላት ጋር በመቀናጀት 
ዜጎቹን ወደ ሀገራቸው መመለስ የሚያስችል ዝግጅት 
መደረጉን አምባሳደሩ ተናግረዋል፡፡

ርዕሰ አንቀፅ ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ወረዳ 06
የቤት ቁጥር 319

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

እንደ ሀገር ከሚፈታተነን የኑሮ ውድነት/ሸቀጥ ዋጋ  መናር ለዘለቄታው ለመውጣት ምርት እና ምርታማነት 
ማሳደግ  ትልቁ የቤት ሥራችን ነው። ለዚህ ደግሞ ከለውጡ ማግስት ጀምሮ በተለይም በግብርናው ዘርፍ 
እየተመዘገበ ያለው  ምርታማነት ከችግሩ በአጭር ጊዜ መውጣት እንደምንችል ተስፋ ሰጭ እንደሆነ ብዙዎች 
ይስማማሉ።

ሰው ሠራሽ ከሆኑ ችግሮች ውጪ፤ የሸቀጦች ዋጋ ንረቱ፤ በገበያ ላይ ካለ የፍላጎት እና የአቅርቦት አለመጣጣም 
የሚመነጭ ስለመሆኑ ብዙም የሚያነጋግር አይደለም። ይህ ችግር ለዘለቄታው ሊፈታ የሚችለውም በገበያው 
ላይ ከፍላጎት ጋር የሚመጣጣም ምርት ማቅረብ ሲቻል ብቻ ነው።

ከዚህ አንጻር ሀገራችን በተለይ ለግብርናው ዘርፍ ካላት ተስማሚ የአየር ሁኔታ፤ የሚታረስ መሬት፣ የውሀ 
እና የሰው ሀብት አኳያ፣ እነዚህን አቅሞች ስትራቴጂክ በሆነ መንገድ አቀናጅቶ መጓዝ ከተቻለ፤ በሀገሪቱ 
በግብርና ሸቀጦች ዙሪያ   የሚስተዋለውን እጥረት በማስወገድ  ገበያውን የሚሸከም ምርት ማምረት የሚከብድ 
አይሆንም።

ከዚህም ባለፈ በኢንዱስትሪው ዘርፍ ያለውን አሁናዊ እና ሀገራዊ አቅም በማቀናጀት፤ ከውጪ የሚመጡ 
ምርቶችን በመተካት፤ በሸቀጦቹ ዙሪያ የሚፈጠረውን እጥረትም ሆነ እሱን ተከትሎ የሚከሰተውን  የዋጋ ንረት 
መቆጣጠር ይቻላል ። ለዚህም የሚሆን ሀገራዊ አቅም ስለመኖሩም በቅርቡ "ኢትዮጵያ ታምርት" በሚል መሪ 
ቃል ዘርፉን ለማነቃቃት የተደረገው   ጥረት ያስገኛቸው ውጤቶች ተጨባጭ ማሳያዎች ናቸው።

አሁን ላይ በሀገሪቱ ተግባራዊ እየሆነ ላለው የማክሮ ኢኮኖሚ ማሻሻያ ፕሮግራም ስኬታማነት ተግዳሮት 
ሆነው ከሚጠቀሱት   ፈተናዎች አንዱ ይሄው በሀገሪቱ ሊከሰት የሚችለው የምርቶች የዋጋ ንረት ነው። ችግሩ 
ለተወሰነ ጊዜም ቢሆን በማሻሻያው  ትግበራ ላይ መንገራገጮች መፍጠሩ የማይቀር ነው።

በተለይም የሀገሪቱ የንግድ ሥርዓት ከመጣበት ያልተገራ መንገድ አኳያ፤ ተጠባቂው ችግር ማሻሻያው 
ተግባራዊ ከሆነበት ቀን  ማግስት ጀምሮ እየተስተዋለ ይገኛልና። መንግሥትም እየወሰደ ያለው እርምጃ 
ሕገወጥነትን ከመከላከል አኳያ ሊያመጣ የሚችለው ውጤት ቢኖረውም ችግሩን ለዘለቄታው መፍታት ግን 
ብቻውን በቂ አይደለም።  

ከዚህ አኳያ የሚመለከታቸው አካላት ሀገራዊ ምርታማነትን በሁለንተናዊ መልኩ ማሳደግ  የሚያስችል 
ስትራቴጂ ነድፈው  ለተፈጻሚነቱ በጠንካራ ዲሲፕሊን እና ከፍ ባለ የአመራር ተነሳሽነት ሊሠሩ ይገባል። 
የማክሮ ኢኮኖሚ ማሻሻያው ሀገራዊ ምርታማነትን ለማሳደግ ይዞት  የመጣውን መልካም ዕድል  ተረድቶ 
ፈጥኖ  መንቀሳቀስንም  ይጠይቃል።

ከለውጡ ማግስት ጀምሮ የግብርናውን ዘርፍ  ምርታማነት ለማሳደግ፤ በኩታ ገጠም እርሻ፤ በሌማት 
ትሩፋት፤ በበጋ የመስኖ  ስንዴ እርሻ፣ በሩዝ እና በቡና…ወዘተ በጥቂት ጊዜያት ውስጥ የተገኙ ውጤቶች 
በርግጥም ሀገራዊ ምርታማነትን ተጨባጭ በማድረግ በገበያ ላይ የሚታየውን የፍላጎት እና የአቅርቦት 
አለመጣጣምን  ማጥበብ እንደሚቻል አመላካች ነው።

ይህ ደግሞ ሕዝባችን በተለይም በግብርናው ዘርፍ ካለው የምርታማነት ችግር አኳያ፣ ለረጅም ጊዜያት 
ሲያጋጥመው ከቆየው  የዋጋ መናር መጥቶ፣ ምርቶቹን በፍላጎቱ መጠን አቅሙን  ባማከለ ሁኔታ የሚያገኝበትን 
ዕድል የሚፈጥር ይሆናል ። ከዚህም አልፉ  በምግብ እህል  እራስን በመቻል ከተመፅዋችነት መውጣት  
የሚያስችለን ነው።

በስንዴ ልማት  እንደታየውም፤ በጥቃት ዓመታት ውስጥ  በግብርና  ምርቶች ዓለም አቀፍ ገበያ  በመቀላቀል፤ 
ሃገር  ከዘርፉ  የተሻለ ተጠቃሚ ልትሆን የምትችልበትን ተጨባጭ ሁኔታ በመፍጠር፤ ለጀመርነው የብልፅግና 
ጎዳና ስኬት የሚሆን  ተጨማሪ  አቅም መፍጠር ያስችለናል።

ምርት እና ምርታማነትን በግብርናው ዘርፍ መፍጠር መቻላችን በራሱ፣ በኢንዱስትሪው ዘርፍ ለጀመርነው 
መነቃቃት  ትልቅ ግብዓት የሚሆን፤ በግብርና ምርቶች ላይ እሴት በመጨመር ሰፋፊ የሥራ ዕድል  እና ትርጉም 
ያለው  የውጪ ምንዛሪ መፍጠር የሚያስችል ነው ።

ምርታማነት  በዓይነትም በጥራትም  የማሳደጉ እውነታ እንደ ሀገር ለጀመርነው ድህነትን ታሪክ የማድረግ 
ጉዞ ወሳኝ አቅም ከመሆኑ አንጻር፤ ምርት እና ምርታማነትን ለማሳደግ ለቴክኖሎጂ ለግብዓት እና ለእውቀት 
ሽግግር ተገቢውን ትኩረት ሰጥተን ልንቀሳቀስ ይገባል። ለዚህ ደግሞ የሚመለከታቸው ተቋማት በተለይም  
ከፍተኛ ትምህርት ተቋማት  በምርምር እና ጥናት  ራሳቸውን በአግባቡ ሊያዘጋጁ ይገባል!

ተቋማት ለምርት እና ምርታማነት ተገቢውን 
ትኩረት ሰጥተው ሊንቀሳቀሱ ይገባል !

ክብረ መንግሥት 

በቅርቡ ወደ ሙሉ ትግበራ የገባው የማክሮ ኢኮኖሚ 
ማሻሻያና እሱን ተከትሎ ብሄራዊ ባንክ በውጭ ምንዛሬ 
አስተዳደር ሥርዓት ላይ ያወጣው ማሻሻያ ዘርፈ ብዙ 
ፋይዳ ያላቸው ስለመሆናቸው መንግሥትም የምጣኔ ሀብት 
ባለሙያዎችም አስታውቀዋል። ሊያጋጥሙ ይችላሉ የተባሉ 
ስጋቶችን ከወዲሁ በመቆጣጠር የሚተገበር ከሆነ ውጤታማ 
ሊሆን እንደሚችልም እየተገለጸ ነው።

ሕገወጥ ንግድ ተግዳሮት እንደሚሆን አስቀድሞም 
እንደተጠቆመው ሁሉ ማሻሻያው መተግበር እንደጀመረ ሕገወጥ 
ነጋዴዎች በሸቀጦችና በግብርና ምርቶች ዋጋ ላይ ያልተገባ ጭማሪ 
አድርገዋል። መንግሥትም በማሻሻያው ላይ ለንግዱ ማህበረሰብ 
ከሚያደርገው ግንዛቤ የማሳደግ ሥራ ጎን ለጎን  በሕገወጥ ተግባሩ 
በተሠማሩት በእነዚህ ስግብግብ ነጋዴዎች ርምጃዎች እየወሰደ 
ይገኛል። 

በርምጃውም ለሕገወጦቹ ማስጠንቀቂያ ተሰጥቷል፤ 
መደብሮች ታሽገዋል፤ ምርቶችን ደብቀው በተገኙ ላይም እንዲሁ 
ምርቶቹን ወርሶ በሸማቾች ማህበራት በኩል ለህብረተሰቡ 
እንዲሸጡ እስከ ማድረግ የደርሰ ርምጃ የተወሰደበት ሁኔታም 
ታይቷል። እነዚህ ርምጃዎች ስለመወሰዳቸውም  በመገናኛ 
ብዙሃን  በማሳወቅ ሌሎች  በሕገወጥ ተግባሩ እንዳይሳተፉ 
ማድረግ የሚረዳ ሥራም እየተሠራ ነው። 

መንግሥት ወደዚህ ርምጃ የገባው በመገናኛ ብዙሃን እና 
በተለያዩ መድረኮች ማሻሻያውን ተከትሎ የግንዛቤ ማሳጨበጥ 
ሥራ ሠርቶም ነው። በዚህ ሥራም በአሁኑ ወቅት ሊደረግ 
የሚገባው ምንም አይነት የዋጋ ጭማሪ መኖር እንደሌለበትና 
ዋጋ ጨምረው በሚገኙ ላይም ጥብቅ ርምጃ እንደሚወሰድ 
ግንዛቤዎችን በበቂ ሁኔታ ሰጥቷል። 

መንግሥት በየቀኑ በሚያወጣው መረጃ ይህን ሕገወጥ 
ተግባር ለመቆጣጠር  ትኩረት አድርጎ እየሠራ ስለመሆኑ 
እያስገነዘበ ይገኛል። ከመረጃዎቹ መረዳት እንደሚቻለውም 
የምርት እጥረት እንዲፈጠር በማድረግ የንግድ አሻጥር እየሠሩ 
ባሉ ሕገወጦች ላይ ርምጃ መውሰዱን ቀጥሏል። ይህ ብቻ 
አይደለም፤ በየደረጃው የሚገኙ የዘርፉ አመራሮችና ባለሙያዎች 
እየታየ ያለውን ምክንያታዊ ያልሆነ የዋጋ ጭማሪ በፍጥነት 
ለመቆጣጠር በቅንጅት መሥራት እንደሚጠበቅባቸውም 
እያስገነዘበ ነው። 

የግንዛቤ ማስጨበጥ ሥራው በክልሎችና ከተማ 
አስተዳደሮችም እየተሰጠ ይገኛል። የአዲስ አበባ ከተማ 
አስተዳደር በቅርቡ ጉዳዩ ይመለከታቸዋል ያላቸውን አካላት 
በሙሉ በመሰብሰብ ስለማሻሻያው ግንዛቤ የመፍጠር ሠርቷል። 
በወቅቱ ከንቲባ አዳነች አበቤን ጨምሮ የኢኮኖሚ ዘርፉን 
የሚመሩት አመራሮች ተገኝተው ማብራሪያ ሠጥተዋል። 

በመድረኩ ከንቲበ አዳነች አበቤ እንዳስታወቁት፤ 
ማሻሻያው ዘላቂ ልማትንና አካታችነትን የሚያረጋግጥ፣ ሁሉንም 
የማህበረሰብ ክፍል ተጠቃሚ የሚያደርግ የኢኮኖሚ ሥርዓት 
ለመገንባት፣ የመንግሥትን የእዳ ጫና ለመቀነስ፣ የተረጋጋ፣ 
ተወዳዳሪ እና የዋጋ ግሽበትን መቀነስ የሚያስችል የገበያ 
ሁኔታን ለመፍጠር፣ ተኪ ምርቶችን በማምረትና ለውጭ ገበያ 
የሚላከውን ምርት ለማሳደግ እንዲሁም ምቹ የኢንቨስትመንት 
ሁኔታ በመፍጠር የውጭ ምንዛሬ ገቢን ለማሳደግ እድል 
ይፈጥራል። 

ማሻሻያው ተግዳሮቶች ሊያጋጥሙት እንደሚችሉ 
ጠቁመው፣ ተግዳሮቶቹን  ለመፍታትም በመንግሥት ደረጃ 
ታችኛው ክፍል ድረስ በመዋቅር በመደራጀት የክትትልና ቁጥጥር 
ሥራ ይሠራል ሲሉም አስገንዝበዋል።  

ከዚህ ጎን ለጎንም ከአምራቾች እና አስመጪዎች ጋር 
በቅርበት በመሥራትና ገበያውን የሚያዛቡ፣ በተለይም 
ምንም ከውጭ ምንዛሪ ጋር ግንኙነት የሌላቸው ምርቶች ላይ 
አላግባብ ዋጋ በሚጨምሩ እና ምርት በሚሰውሩ አካላት ላይ 
ጠንካራ የሆነ ቁጥጥር እና ሕግ የማስከበር ሥራ እንደሚሠራም 
ተጠቀሟል። በተደረገ ቁጥጥርና ክትትል / እስከ አለፈው ሳምንት 
ድረስ/ በአዚህ ሕገወጥ ንግድ ላይ ተሠማርተው በተገኙ 769 
የንግድ ድርጅቶች ላይ ርምጃ ተወስዷል። ከእነዚህም ውስጥም 
346ቱ ያለአግባብ ዋጋ በመጨመር በመያዛቸው ታሽገዋል፤ 423 
የሚደርሱት ደግሞ ምርት በመሸሸግና ዋጋ ዝርዝር ባለመለጠፍ 
ማስጠንቀቂያ የተሰጣቸው ናቸው ተብሏል። 

እንደ እኔ ደግሞ ከተማ አስተዳደሩ ያከናወነው ተግባር 
ወቅታዊና ተገቢነት ያለው ሆኖ፣  ማሻሻያው ይዞት ከመጣው 
ቱሩፋት አኳያ ግንዛቤ የማስጨበጡ ሥራ ተከታታይነት ባለው 
መልኩ በስፋት መካሄድ ይኖርበታል። 

  መንግሥት ማሻሻያውን ወደ ሥራ ሲያስገባ ብዙ 
ማሳሰቢያዎችን ሰጥቶ እያለ ፣ የማሻሻያው ሀገራዊ ፋይዳ በሚገባ 
ተገልጾ እያለ ሕገወጦቹ  ለምን በእዚህ አይነት ተግባር ውስጥ  

በእዚህ ልክ ተሠማሩ ብሎ መጠየቅም ይገባል። 
በመሠረቱ ሕገወጦቹ በምርቶች ላይ የዋጋ ጭማሪ 

እያደረጉ ያሉት ከሁለት ምክንያት በመነጨ ነው ማለት 
ይቻላል። የመጀመሪያው የግንዛቤ እጥረት ሲሆን፣ ሁለተኛው 
በእዚህ አይነቱ ሕገወጥ ተግባር መከበር የለመዱ ስግብግቦች 
እየተበራከቱ በመምጣቸው  ነው። ስለዚህም ሁለቱንም 
ተግባሮች እንደየመልካቸው እያዩ ሕገወጥ ድርጊቱን ለመቆጣጠር 
መሥራት ያስፈልጋል። 

ሕገወጥ ድርጊቱ ከግንዛቤ እጥረት ጋር በተያያዘ  ሊከሰት 
እንደሚችል ይችላል፤ ለእዚህም ነው ከየትኛውም ርምጃ በፊት 
ግንዛቤ ለማስጨበጥ ሥራ ቅድሚያ የሚሰጠው። መንግሥት 
የማክሮ ኢኮኖሚ ማሻሻያው ትግበራ ሲጀምርም ይህንኑ 
አድርጓል፤ የተሠራው ግን ምን ያህል ለውጥ ማምጣት ያስችላል 
የሚለውን መመልከት ይገባል፤ በሸቀጦች በተለይ ደግሞ 
በግብርና ምርቶች ላይ የተደረገው ከፍተኛ  የዋጋ ጭማሪም ይህን 
መመልከት የግድ ይላል።

ለእነዚህ ወገኖች በዚህ ሕገወጥ ድርጊት መግባት አንዱ 
ምክንያት እስከ አሁን የመጡበት መንገድ ነው ብዬ አስባለሁ። 
መንግሥት አንድ ለውጥ ሲያደርግ/ የነዳጅ ዋጋ ሲጨምር፣ 
የትራስፖርት ዋጋ ሲጨምር /፣ የተለያዩ ችግሮች ሲፈጠሩ 
ኢኮኖሚያዊ ምክንያት በሌለበት ሁኔታ ዋጋ ሲጨምሩ ኖረዋል፤ 
ዝናብ ጣለ ብለው የታክሲ ታሪፍ የሚጨምሩ ያሉበት ሀገር 
ውስጥ ነው ያለነው።

እነዚህ ሕገወጦች በእዚህና በመሳሰሉት ድርጊታቸው 
የንግዱን ማህበረሰብ በአጠቃላይ ሲያሳስቱ፣  ሸማቹን ሲጎዱ 
ኖረዋል። ይህን ያህል ጥፋት ሠርተው ይወሰድባቸው የነበረው 
ርምጃም እጃቸውን እንዲሰበስቡ የሚያደርግ ነበረ  ብሎ 
መናገር ያስችግራል። ሕገወጦቹ አሁንም ያን አይነት አመላካከት 
ይዘው  በሕገወጥ ተግባሩ ተጠምደው መታየታቸውም ይህንኑ 
ያረጋግጣል። 

ይህ ድርጊታቸው በዚህ ወሳኝ ወቅት እንዳይቀጥል 
ለማድረግ የንግዱ ማህበረሰብ በማሻሻያው ላይ ጥልቅ ግንዛቤ 
እንዲጨብጥ ማድረግ ላይ መሥራትን ይጠይቃል። ለእዚህ 
ደግሞ የንግድ ሥራውን የሚመራው መንግሥታዊ ተቋም ብቻ 
ሳይሆን ለንግዱ ማህበረሰብ ቅርብ ነው የሚባለው የንግድ ምክር 
ቤትም ሃላፊነት አለበት። 

ኢኮኖሚያዊ ምክንያት በሌለበት ሁኔታ ሰው ሰራሽ የምርት 
እጥረት በመፍጠር / ምርቶችን በመደበቅ/ መበልጸግን የሀብት 
ማግኛ መንገድ ያደረጉ ጥቂት የማይባሉ ነጋዴዎች አሉ፤ በተለይ 
ጅምላ ነጋዴዎች። እነዚህ ሕገወጦች ነበሩ አሁንም አሉ። 

ሕገወጦቹ የሀገሪቱ የንግድ ሥርዓት ነጻ ገበያን የማያበረታታ 
በመሆኑ ነው እስከ አሁን የቀጠሉት። ወደፊት የውጭ ጅምላና 
ችርቻሮ ነጋዴዎች ሲመጡ ይህ የኖሩበት ድርጊት የማይቀጥልበት 
ሁኔታ ይፈጠራል ብሎ ከወዲሁ መገመት ይችላል። እዚያው 
ድረስ ግን የእነዚህንም አካላት  ግንዛቤ መቀየር ላይ መሠራት 
ይኖርበታል። 

በአሁኑ ወቅት ለተፈጠረው የዋጋ ጭማሪ፣ ምርት መደበቅና 
ለመሳሰለው ችግር አንዱ መፍትሄም  ይሄው ሊሆን ይገባል።  
በአጠቃላይ መንግሥት በማክሮ ኢኮኖሚ ማሻሻያው እየተገበረ 
ያለው ሀገርንና ሕዝብን ሊለወጥ የሚችል ተግባር መሆኑን 
ለንግዱ ማህበረሰብ ማስገንዘብ ያስፈልጋል፤  መንግሥት በዚህ 
ትግበራ ወቅት አስቀድሞም  ይህን መሰሉ ሕገወጥ ድርጊት 
ተግዳሮት ሊሆን እንደሚችል በመጥቀስ፣ በሕገወጥ ድርጊቱ 
የሚሰማሩ አካላት ርምጃ ሊወሰድባቸው እንደሚችል ሲያሳስብ 
እንደቆየው ሁሉ አሁንም ይህን ማድረጉን መቀጠል ይኖርበታል።  

አውቀው የሚያጠፉ ጥቂት አይደሉም፤ እነዚህ ላይ ግንዛቤ 
ለማስረጽ በሚል ጊዜ ማጥፋት ላያስፈልግም ይችላል።  ‹‹አውቆ 
የተኛን ቢቀሰቅሱት አይነቃም›› እንደሚባለው ሰፊ የግንዛቤ 
ማስጨበጥ ሥራም ተሠርቶ የማይለወጡ ሊኖሩ ይችላሉ፤ 
ይኖራሉ። በእነዚህ ላይ ደግሞ ማስረጃ አደራጅቶ  የማያዳግም 
ርምጃ የተባለውን መውሰድ ያስፈልጋል፤ ለዘርፉ አንዱ 
የማያዳግም የሚባለው ርምጀ ፈቃድ መንጠቅ ሊሆን ይችላል፤ 
በሕግ መጠየቀም ሌላው ሊሆን ይችላል። 

ለሀገርና ሕዝብ ልማት ሲባል ይህን እስከ ማድረግ 
መድረስ ያስፈልጋል። በዚህ ምክንያት ማሻሻያው መንገራገጭ 
ሊያጋጥመው አይገባምና በእነደዚህ አይነቶቹ ሕገወጦች ላይ 
የማያዳግም ርምጃ መውሰድ ተገቢም ወቅታዊም ነው።   

አሁን ባለው ሁኔታ ከጉዳዩ አሳሳቢነት አኳያ ከግንዛቤ 
ማስጨበጡ ጎን ለጎን ተመጣጣኝ ርምጃዎች ለመውሰድ 
እየተከናወነ ያለው ተግባር ተጠናክሮ መቀጠል ይኖርበታል።  
መንግሥት ርምጃውን ትኩረት ያደረገው ደግሞ በሸቀጣሸቀጥ 
ሱቆች ላይ ነው። ጭማሬው ያልገባበት የለም። ዘርፈ ብዙ 
መልክ ያለው ነውና ግብርና ምርቶች በሚነግዱ ላይ ጨምሮ 
ጥብቅ ቁጥጥር መደረግ ይኖርበታል፤ ሕገወጥ ተግባር ፈጽመው 
በተገኙት ላይም ርምጃ መወሰድ ይኖርበታል። ሰላም!!

ከአስተማሪ ርምጃው ጎን ለጎን አሁንም 
ግንዛቤ ማስጨበጥ

ከ1ኛ ገጽ የዞረ

ነውር የሚመስልበት ጊዜም ነበር:: አሁን ግን ኢትዮጵያ 
የተባበሩት መንግሥታት የውሃ ሕግ በሚፈቅደው መሠረት 
የባሕር በርን በሠላማዊ መንገድና በስምምነት የመጠቀም 
ጥያቄን እያነሳች ትገኛለች::  

  ለመሆኑ ሀገራችን እያነሳች ያለችው ጥያቄ ከባሕር 
በር ጋር በተያያዘ ካለን ታሪክ ጋር ተገቢነቱ እንዴት 
ይታያል? የባሕር በር ተጠቃሚነቷን ለማረጋገጥስ ምን 
ይጠበቅባታል?

  የታሪክ ምሁርና የሀገር ሽማግሌ ረዳት ፕሮፌሰር 
አሕመድ ዘካሪያ ኢትዮጵያና የባሕር በር የረጅም ጊዜ 
ቁርኝት እንዳላቸው ይናገራሉ:: እንደ እርሳቸው ማብራሪያ፣ 
ከዳማትና ከአክሱም ዘመነ መንግሥት በፊትም የሕዝቧ 
ሕይወት ከባሕር ጋራ የተቆራኘ ነበር:: 

  በዓለም ታሪክም የሰው ልጅ ከተፈጠረበት ጊዜ 
አንስቶ ወደ ተለያዩ ሥፍራዎች የተሰራጨው በባሕር 
በር አማካኝነት ነው የሚሉት ረዳት ፕሮፌሰር አሕመድ፤ 
ኢትዮጵያ የምትገኝበት የአፍሪካ ቀንድም ከባሕር በር ጋራ 
ግንኙነት እንደነበረው በማንሳት እንደ ሀገርም የሥልጣኔ 
ታሪካችን ንግዳችንና አጠቃላይ አኗኗራችን ከባሕር በር 
ጋር የተገናኘ መሆኑን ይጠቅሳሉ:: 

 ኢትዮጵያ ከባሕር በር ጋር የተቆራኘ ረጅም ታሪክ 
ቢኖራትም ለአንድ ሀገር ዕድገት ወሳኝ ከሆነው የባሕር በር 
እንድትርቅ ተገድዳለች:: የባሕር በር ለማጣታችን ዋነኛው 
ምክንያት የውስጥ ሽኩቻ ነው ያሉት ፕሮፌሰር አሕመድ 
ቢያንስ ከኤርትራ ጋራ በመስማማት አሰብን የመጠቀም 
ዕድል እንደነበራት በቁጭት ያወሳሉ::  

  የጋራ ችግር የጋራ መፍትሔ ይፈልጋል ያሉት 
ፕሮፌሰሩ፣ የአፍሪካ ቀንድ ሀገራት በመተባበርና 
በመደጋገፍ በሕንድ ውቅያኖስ ላይ ያለውን ስድስት ሺሕ 
ኪ.ሜ ያሕል የባሕር ጠረፍ በጋራ መጠቀም እንደሚችሉም 
ያነሳሉ:: 

  የዲፕሎማሲና የፖለቲካል ሳይንስ ምሁሩ አቶ 
ይስሐቅ ፍቅሩ ኢትዮጵያ ባለፉት አንድ ሺሕ እና ከዚያም 
በላይ ዓመታት ከዓለም አቀፉ ማኅበረሰብ ጋር የጠበቀ 
የንግድ ግንኑነት እንደነበራት ያወሳሉ:: 

  በአክሱም ዘመነ መንግሥትም ኢትዮጵያ ቀይ ባሕርን 
ተሻግራ እስከ የመን፣ ሊባኖስ ድረስ ድንበሯ እንደነበርም 
የጥንት ካርታዎች እንደሚያሳዩ አንስተው፤ ከቀይ ባሕርና 

አትላንቲክ ውቅያኖስ የባሕር በር እንደነበራትም ያስረዳሉ:: 
  ከዘመነ አጼ ቴዎድሮስ ወዲሕም ሀገራችን የአሰብ 

ወደብን ትጠቀም እንደነበር ያወሱት አቶ ይስሐቅ፣ 
በተሠራው ታሪካዊ ስሕተት ኤርትራ ከኢትዮጵያ 
ከተገነጠለችበት ጊዜ አንስቶ የባሕር በር የሌላት ሆናለች 
ይላሉ:: ከዚሕ በኋላ አማራጭዋን ወደብ ወደ መከራየት 
እንዳዞረችም ያነሳሉ::

  ወደብን በኪራይ መጠቀም፣ የሀገራችንን ኢኮኖሚ 
የሚጎዳ ከመሆኑም ባሻገር፣ ወደ ሀገር ውስጥ የሚገቡ 
ሸቀጦች ዋጋ እንዲጨምርና ከሕዝቡ የመግዛት አቅም 
በላይ እንዲሆን እንደሚያስገድድ ይጠቅሳሉ:: 

  በተጨማሪም ሀገሪቱ በሁለትዮሽ ግንኙነት 
ብቻ ማስገባት የምትፈልጋቸው እንደ ጦር መሣሪያ፣ 
ኬሚካሎችና ሌሎችም ዕቃዎች ሚስጥራቸው በተጠበቀ 
ሁኔታ እንዳታስገባ እንቅፋት ይሆናል:: 

  ከዚሕ አንጻር ኢትዮጵያ ከወደብ ጋር ያላትን ታሪካዊ 
ቁርኝት ታሳቢ ባደረገ መልኩ የባሕር በር ለማግኘት 
የምታደርገውን ጥረት አጠናክራ መቀጠል ያስፈልጋታል 
ያሉት አቶ ይስሐቅ፣ በቅርቡ የባሕር በርን ለመጠቀም 
ከሱማሌ ላንድ ጋር የተደረገውን ስምምነት ተገቢነት 
ላይ ምሁራን እና ዜጎች ሊረዱት እንደሚገባ ይናገራሉ:: 
በሁሉም ዜጎች ዘንድ የባሕር በር ጥያቄ የብሄራዊ ጥቅምን 
የማስከበር፤ ሀገርን የማሳደግ ጥያቄ መሆኑ ከግንዛቤ ሊገባ 
እንደሚገባም ይናገራሉ:: እንደ መንግሥትም የባሕር 
በር ጥያቄ የሁሉም ዜጋ ጥያቄ እንዲሆን መሥራትና 
ዲፕሎማሲያዊ አማራጮችን መጠቀም ይጠበቃልም 
ብለዋል::

  እንደ ምሁራኑ አስተያየት ኢትዮጵያ ካላት ታሪክ፣ 
ስፋትና የሕዝብ ቁጥር እንዲሁም የማደግ ፍላጎት አንጻር 
የባሕር በር ጥያቄ መሠረታዊ ጥያቄ በመሆኑ፣ ሁሉም ዜጋ 
የራሱ ጉዳይ አድርጎ ሊታገልለት ይገባል:: 

   ኢትዮጵያ በመልክዓ ምድር እና በኢኮኖሚ ላይ 
በመመስረት የባሕር በር ጥያቄ የማንሳት ሕጋዊ መብት 
እንዳላት ምሁራን ያብራራሉ::  የኢትዮጵያ የባሕር በር 
ጥያቄ ዓለም አቀፍ ሕጎችን መሠረት ያደረገ በመሆኑ 
በየትኛውም መልኩ ተቀባይነት ያለው  ነው። 

  ከዚሕ መነሻነትም የኢትዮጵያ የባሕር በር ባለቤትነት 
ጥያቄ አዎንታዊ ምላሽ እንዲያገኝ በዓለም አቀፍ ሕግ 
መሠረት ሰላማዊና ዲፕሎማሲ መንገድ  መሞገት እና 
ማስረዳት እንደሚገባም ይመክራሉ:: 

በበቂ ሁኔታ ባለመተዋወቁ አልሚ ባለሀብቶች እየተሳተፉ 
አይደለም የሚሉት ኮሚሽነር ሃና፤ በቀጣይ ኢትዮጵያ በፀሐይ፣ 
በነፋስና በሌሎች ታዳሽ ኃይሎች ያላት አቅም ለአልሚ ባለሀብቶች 
በማስተዋወቅ ዘርፉን ለማሰደግ እየተሠራ መሆኑን ይናገራሉ፡፡

  ዘርፉ ላይ የሚሠሩ የተለያዩ ተቋማት መኖራቸውን እና 
ኢነርጂን ለማልማትና ለማሳደግ ጥረት እንደሚያደርጉ በመግለጽ፤ 
የነዚህ ተቋማት ጥረት ሲሰባሰብ ኢትዮጵያ በኢነርጂ ዘርፉ ያሉትን 
እምቅ አቅም ለማስተዋወቅ ከፍተኛ አስተዋጽኦ እንደሚያበረክት 
ያስረዳሉ፡፡

   እንደ ኮሚሽነሯ ገለጻ፣ አንድ ሀገር ማንኛውንም የኢኮኖሚ 
እድገት ዕቅድ ሲያወጣ የኢነርጂ ዘርፉ ቁልፍ ሚና አለው፡፡ የኃይል 
አቅርቦት በሌለበት የኢንዱስትሪ እድገት ሊኖር አይችልም፡፡ 

   ሆኖም የኢትዮጵያን የኢነርጂ ዘርፍ ለማሳደግ በተደረገው 
ጥረት ተደራሽ ማድረግ የተቻለው 54 በመቶ ብቻ ነው፡፡ አሁን 
ያለውን የኃይል አቅርቦት እስከ እ.ኤ.አ በ2030 በአራት እጥፍ 
በማሳደግ ሁሉንም የህብረተሰብ ክፍል ተጠቃሚ ለማድረግ ታቅዶ 
እየተሠራ መሆኑን ያብራራሉ፡፡

  የኃይል አቅርቦቱን በአራት እጥፍ ማሳደግ በመንግሥት አቅም 
ብቻ የሚቻል ባለመሆኑ የውጭና የሀገር ውስጥ ባለሀብቶችን በዘርፉ 
ማሳተፍ የትኩረት አቅጣጫ በማድረግ ይሠራበታልም ብለዋል፡፡ 

  እንደ ኢንቨስትመንት ኮሚሽንም ሀገሪቱ በታዳሽ ሃይል 
ያላትን እድል በማስተዋወቅ የውጭ ቀጥተኛ ኢንቨስትመንት መሳብ 
ላይ ትኩረት ይደረጋል ይላሉ፡፡ በዚህም የኢነርጂ ተደራሽነትን 
ከማስፋፋት በተጨማሪ የሀገሪቱን ኢኮኖሚ ማሳደግ የሚቻል 
መሆኑን ያነሳሉ፡፡

  ሕጎችን ከማሻሻልና ሀገራዊ የኢነርጂ ፖሊሲን ከማውጣት 
ጀምሮ በርካታ ሥራዎች መሠራታቸውን በመግለጽ፤ የኢትዮጵያ 
መንግሥትም በታዳሽ ኃይልና በሌሎች ዘርፎች የተለያዩ 
ማበረታቻዎችን በመስጠት ዘርፉን እያበረታታ ስለመሆኑ ይናገራሉ፡፡ 

  በቅርቡ የተደረገው የማክሮ ኢኮኖሚ ማሻሻያም የውጭ 
ቀጥተኛ ኢንቨስትመንት ወደ ኢትዮጵያ እንዲሳብ ትልቅ ሚና 
እንዳለው በመግለጽ፤ ባለፉት ጊዜያት የኢንቨሰትመንት ስበትን 
ለመጨመር በሚደረገው ጥረት የውጭ ምንዛሬ እጥረት ትልቅ 
ተገዳሮት ሆኖ ሲነሳ መቆየቱን ያነሳሉ፡፡

  የውሃና ኢነርጂ ሚኒስትር አማካሪ አቶ ጎሳዬ መንግሥቴ 
በበኩላቸው፤ ኢትዮጵያ በርካታ የታዳሽ ኃይል ሀብት ያላት ቢሆንም 
ኃይልን በተገቢው መንገድ ከማመንጨት፣ ከማስተላለፍና ከማዳረስ 
አንጻር ክፍተት አለ ይላሉ፡፡ 

  ክፍተቱን በመቅረፍ የኢነርጂ ዘርፉን ለማልማት በአጭርና 
በረጅም ጊዜ የሚተገበር የ 10 ዓመት እቅድ፣ ብሔራዊ የኢነርጂ 
ፖሊሲና ስትራቴጂ ወጥቶ እየተተገበረ እንደሚገኝም ይጠቁማሉ፡፡

  በአሁኑ ወቅት አጠቃላይ በኢትዮጵያ ያለው የኢነርጂ 
ተደራሽነት 54 በመቶ ብቻ መሆኑን በመግለጽ፤ ሙሉ በሙሉ 

ተደራሽ ለማድረግ የሕግ ማዕቀፎችንና ፖሊሲዎችን በማሻሻል 
ከመንግሥት በተጨማሪ አልሚ ባለሀብቶች ለዘርፉ ትኩረት 
እንዲሰጡት እየተደረገ ነው ይላሉ፡፡

ታዳሽ ኃይል ልማትና ቴክኖሎጂን ይፈልጋል፡፡ ለዚህ ደግሞ 
የውጭ ቀጥተኛ ኢንቨስትመንትን በመሳብ ቴክኖሎጂን ይዘው 
ገብተው እንዲያለሙ ምቹ ሁኔታን መፍጠር ይገባል፡፡ የውጭ 
ባለሀብቶች በሀገሪቱ ሲያለሙ ለሀገር ውስጥ ባለሀብቱ የቴክኖሎጂ 
ሽግግር ለማድረግና አቅም ለመገንባት እንደሚረዳ ያስረዳሉ፡፡  

  መንግሥትና አልሚ ባለሀብቶች ዘርፉን በተገቢው መንገድ 
ማልማት ሲችሉ የኤሌክትሪክ አገልግሎት ተደራሽ በሆነባቸው 
አካባቢዎች የኃይል አቅርቦት አቅሙን ከማሳደግ ባለፈም ከዋናው 
መስመር ርቀው የሚገኙ አካባቢዎች ታዳሽ ኃይልን በመጠቀም 
የኤሌክትሪክ፣ ንጹህ የመጠጥ ውሃ፣ መስኖ እና ሌሎች አገልግሎቶችን 
እንዲያገኙ ከፍተኛ አስተዋጽኦ ያበረክታል ሲሉ ያስረዳሉ፡፡ 

  ታዳሽ ኃይልን ማልማት የኢነርጂ ተደራሽነትን ከማስፋፋት 
በተጨማሪ ምርትና ምርታማነትን በማሳደግ የሀገሪቱን ኢኮኖሚ 
ለማረጋጋት ጉልህ ሚና እንደሚኖረውም ጨምረው ይናገራሉ፡፡

ኢትዮጵያ የታዳሽ ኃይል ማዕከል ለመሆን እየሠራችው ያለው 
ሥራ ለበርካታ የአፍሪካ ሀገራት ተሞክሮ የሚሆን ቢሆንም፤ በቀጣይ 
ከዋናው መስመር የራቁ የህብረተሰብ ክፍሎችን የታዳሽ ኃይልን 
በመጠቀም የኃይል አቅርቦትን እንዲያገኙ በትኩረት መሥራትን 
እንደሚጠይቅ ያብራራሉ፡፡

ታዳሽ ኃይል በዓለም አቀፍ ደረጃ ተግዳሮት የሆነውን የአየር 
ንብረት ለውጥ በመቀነስ ረገድ አበርክቶው የጎላ ነው የሚሉት ደግሞ 
የተባበሩት መንግሥታት የንግድና ልማት ድርጅት በአፍሪካ ኃላፊ 
ዲያን ሳይንዞጋ ናቸው፡፡

  በቀጣይ ታዳሽ ኃይል ከማመንጨትና መሠረተ ልማቶችን 
ከማስፋፋት አንጻር ኢንቨስተሮችን በስፋት ማሳተፍን ይጠይቃል 
የሚሉት ኃላፊዋ፤ ኢትዮጵያ እምቅ የታዳሽ ኃይል ሀብት ያላት 
ሀገር በመሆኗ በዘርፉ የሚያለሙ ባለሀብቶችን ለመሳብ የተባበሩት 
መንግሥታት የንግድና ልማት ድርጅት ቴክኒካል ድጋፎችን 
እንደሚያደርግ ያብራራሉ፡፡

  በኢትዮጵያ በ2030 የተቀመጠውን ዘላቂ፣ አስተማማኝ እና 
ዘመናዊ የኃይል አቅርቦትን ተደራሽ የማድረግ እቅድ ለማሳካት፤ 
ሀገሪቱ በኢነርጂ ሽግግር ለማፈጥንና ለማሳደግ የምታደርገውን 
ጥረት የማገዝ ሥራ እንደሚሠሩ ይናገራሉ፡፡

 የሊደትኮ ሶላር ዋና ሥራ አስኪያጅ ኢንጅነር ደረጀ ዋለልኝ 
በበኩላቸው፤ የታዳሽ ሃይሉን ለማሳደግ መንግሥት የተለያዩ 
ማበረታቻዎችን እንደሚያደርግላቸው ይናገራሉ፡፡ 

  በቀጣይም የማክሮ ኢኮኖሚ ማሻሻያው የሚገጥማቸውን 
የውጭ ምንዛሬ እጥረት እንደሚቀርፍላቸው በመግለጽ፤ በዚህም 
የሶላር ኢነርጂን ለህብረተሰቡ ተደራሽ ለማድረግ የሚሠሩትን ሥራ 
እንደሚደግፍላቸው ያስረዳሉ፡፡ 

በኩል እንደ ማዳበሪያና ምርጥ ዘር  እንዳይቸግራቸው 
አስመጪና ላኪ ከሆኑት መካከል ከአንዱ ጋር አስቀድሞ 
ስምምነት በማድረጋቸው ችግር እንዳልገጠማቸው ይናገራሉ:: 

   በዚህም መሠረት ምርቱ በደረሰ ጊዜ የገበያ ችግር 
እንዳያጋጥማቸው ከወዲሁ መተማመኛ ማግኘታቸውን 
በመግለጽ ያለስጋት በማምረት ላይ እንዳሉ ያስረዳሉ:: ቀደም 
ሲል ይቸገሩባቸው የነበሩ የደላላ ሰንሰለቶችም ከዚህ በኋላ 
ስለማይኖሩ ለልፋታቸው ተገቢውን ክፍያ እንደሚያገኙት 
ያመለክታሉ:: 

  የምዕራብ አርሲ ዞን ግብርና ጽህፈት ቤት ምክትል 
ኃላፊ አቶ ኢብሳ ገመዳ እንደሚናገሩት ደግሞ፤ የምዕራብ 
አርሲ ዞን በአጠቃላይ ወደ 660 ሺህ ሔክታር በላይ መሬት 
በመኸር የተያዘ ነው:: ከዚህ ውስጥ በአዝርዕት ዘርፍ ወደ 
11 በሚጠጉ ኢንሼቲቮች እህል ላይ እየተሠራ ይገኛል፡። 
በኢንሼቲቭ እየተሠራባቸው ከሚገኙት ውስጥም አንዱ እና 
ወሳኙ ተብሎ እየተሠራ ያለው ቦለቄ ላይ ነው:: በስንዴ፣ 
በገብስ፣ በአኩሪ አተር፣ ማሾ፣ ሱፍ፣ ሰሊጥ፣ ለውዝና ሩዝ ላይ 
እንዲሁ በመሠራት ላይ ነው::

  መሬት፣ ውሃ፣ ምቹ የሆነ የአየር ጸባይ አለን  የሚሉት 
ምክትል ኃላፊው፣ በአጠቃላይ ጥሩ የሆነ የዝናብ ፍሰትም 
በዞናቸው እንዳለ ይናገራሉ:: ሌሎች ምቹ ሁኔታዎችንና 
ዝናቡን በመጠቀም ለማምረት መነሳሳታቸውን ጠቅሰው፤ 
ሰፋፊ የሆኑ ሥልጠናዎችን ላሉት የዘርፉ ሠራተኞች 
በመስጠትና ወደሥራ በማሠማራት እየሠሩ እንደሚገኙ 
አስረድተዋል:: 

  እርሳቸው እንደሚሉት ከሆነ፤ በዞኑ ከ144 ሺህ ሔክታር 
መሬት በላይ በቦለቄ ተሸፍኗል:: ከዚህ ቀደም ቦለቄ እንደ አንድ 
መደበኛ ምርት የሚታይ የነበረ ሲሆን፣ በአሁኑ ወቅት ግን 
የወጪ ምርት በመሆኑ ትልቅ ትኩረት በመንግሥት በኩልም 
ተሰጥቶታል:: በመሆኑም አርሶ አደሮችን በሰፊው በማሳተፍና 
በማነቃቃት ወደዚህ ምርት እንዲገቡ ተደርጓል:: 

  ለቦለቄ ክላስተር ከዚህ በፊት የተሰጠው ቦታ እና 
የሚሸፍነው የመሬት መጠን አነስተኛ ነበር:: ከዚህ አንጻር 

ለውጭ ገበያ የታጨው - ...

አምና በዞኑ በቦለቄ የተሸፈነው መሬት ወደ 80 ሺህ ሔክታር 
አካባቢ የነበረ ሲሆን፣ ዘንድሮ ደግሞ አንዱና ዋናው 
ኢኒሼቲቭ እንደመሆኑ የተደረገው ነገር መሬቱን የበለጠ 
ማስፋት እና ምርታማነቱም እንዲጨምር የተለያዩ ሥራዎች 
መሠራት ችለዋል::

  ከዚህ ቀደም ቦለቄ በማዳበሪያ ብቻ ይዘራ እንደነበር 
አስታውሰውም፤ በአሁኑ ወቅት ግን ከማዳበሪያ በተጨማሪ 
ባዮፈርትላይዘር ጭምር የሚዘራ እንደሆነ ተናግረዋል::

  እርሳቸው እንደተናገሩት፤ ቀደም ሲል የቦለቄ ምርት 
አርሶ አደሩ በሚያመርትበት ጊዜ ትልቁ ችግሩ የገበያ አለመኖር 
ነበር:: አርሶ አደሩ ቢያመርትም፤ የሚበላው ግን ደላላው ነበር:: 
ይህን የደላላ ሰንሰለት ከአርሶ አደሩ መካከል መበጠስ የግድ 
ነው በሚል ደላላውን በማውጣት አርሶ አደሩ ከላኪውና 
አስመጪው ጋር መገናኘት እንዲችል በኮንትራክቿል 

ፋርሚንግ እየተሠራ ይገኛል:: እንደ ዞንም ከ40 በላይ የሚሆኑ 
አስመጪና ላኪዎች ወይም በኮንትራክቿል ፋርሚንግ ላይ 
የሚሠሩ ባለሀብቶችን በማሰማራት ሥራ እየተሠራ ነው:: 
እነዚህ ባለሀብቶች በብድር መልክ ለአርሶ አደሩ የዘርና 
የማዳበሪያ አቅርቦት እንዲኖር የሚያደርጉ ናቸው:: 

  “እኛ ዓላማ አድርገን የምንሠራው የራሳችን ብራንድ 
የሆነ ቦለቄ ወደ ውጭ ለመላክ ነው::” ያሉት ምክትል ኃላፊው፣ 
በአሁኑ ወቅት በቡና ላይ የራሳችንን ብራንድ “ነንሴቦ ቡና” 
ብለን ወደውጭ እንደምንልከው ሁሉ በቦለቄ ላይም የብራንድ  
ሥራ ለማረጋገጥ ሰፋፊ ሥራ እየተሠራ ነው ብለዋል:: 

  “በአሁኑ ወቅት ጥራት ገንዘብ መሆኑን በመረዳት ላይ 
በመሆናችን በዚያም ላይ አጥብቀን እየሠራን ነው:: በብዛትም 
ጭምር በአግባቡ በመሥራት ላይ እንገኛለን:: ከዚህም የተነሳ 
ገበያ ላይ ተፈላጊ የሆነ ቦለቄ ማምረት አለብን በሚል መጠነ 

ሰፊ ሥራ በመተግበር ላይ ነን::” ሲሉ ያስረዳሉ::
  ከዚህ ጋር ተያይዞ አስመጪና ላኪዎችም ከእኛ ጋር 

በመሥራት ላይ ናቸው ብለውም፤ የጋራ ውይይትም በየጊዜው 
እንደሚያደርጉ አብራርተዋል:: አርሶ አደሮቹ ምርቱን 
ለአስመጪና ላኪዎቹ የሚሸጡት በተወሰነ ዋጋ በመሆኑ 
ከዚህ የተነሳ የገበያ ችግር አይኖርበትም ብለዋል::

   በኩታ ገጠም የተዘራው ቦለቄ፣ ቀዩም ነጩም 
መሆኑን ጠቁመው፤ በርከት የሚለው ግን ቀዩ ነው ብለዋል:: 
ከአንድ ሔክታር መሬት በአማካይ እስከ 20 ኩንታል ምርት 
የሚገኝበት ቢሆንም ከ25 እስከ 28 ኩንታል ድረስ የሚያገኝ 
እንዳለ አስረድተዋል:: ዘንድሮ የሚጠብቁት ግን እስከ 22 
ኩንታል ምርት ሲሆን፣ አንድ ኩንታል ቦለቄ እስከ አራት 
ሺህ 800 ብር ድረስ ሊሸጥ እንደሚችልም ምክትል ኃላፊው 
ተናግረዋል:: 

የኢትዮጵያ የባሕር በር... ለታዳሽ ኃይል ልማት...

ወጣቶች  
ማህበራዊ 

ክብረአብ በላቸው 

ከልማዳዊ አሠራር ሥርዓት በማላቀቅ በምግብ ራስን 
ችሎ የሀገሪቱን ኢኮኖሚ ማገዝ የግድ መሆኑን ብዙዎች 
ይስማማሉ። በፍላጎትና በአቅርቦት መካከልም ያለውን 
የሚዛን መዛባት ለማረም ኋላ ቀር አሠራሮችን በመፈተሽ 
ዘርፉን የማዘመን እስትራቴጂካዊ አሠራሮች ላይ ልዩ 
ትኩረት እንደሚያስፈልግም ይታወቃል። ሰፊ ለም መሬት፣ 
ከፍተኛ መጠን ያለው የገጸ ምድርና የከርሰ ምድር ውኃ፣ 
ተስማሚ የአየር ፀባይ፣ እንዲሁም ከፍተኛ ቁጥር ያለው 
ወጣት የሰው ኃይል ባለበት አገር በምግብ ዕጦት መቸገር 
መብቃት ያለበት ጉዳይ እንደሆነ እሙን ነው። 

በእንስሳት ሀብትም ከአፍሪካ አንደኛ ደረጃን ይዘን 
ሥጋ፣ ዶሮ፣ ቅቤ፣ ወተት፣ ዕንቁላል እና ሌሎቹ የእንስሳት 
ተዋፅዖ የቅንጦት ምግብ የመሆኑን እንቆቅልሽ  ለመፍታት 
የአሠራር ሥርዓት በየደረጃው ተፈትሾ መስተካከል 
አለበት። የትኛውም አደጉ፣ በለፀጉ የምንላቸው ሀብታም 
ሀገራት የመጀመሪያው መሸጋገሪያ ድልድያቸው የግብርና 
ዘርፉን በሚያስፈልገው ሁሉ ማዘመን ነውና እንደሀገር 
በዘርፉ መከወን ያለባቸውና እየተከናወኑ ያሉ ሥራዎች 
ከንግግር ባለፈ የሀገራችንን ኢኮኖሚ አቅምን በሚያረጋግጥ 
እና በሚያረጋጋ ሁኔታ መሥራት ከሁሉም የሚጠበቅ 
ስለመሆኑ አያጠራጥርም።

የሴቶችና ማኅበራዊ ጉዳይ ሚኒስቴር ወጣቶች 
በዲጂታል ቴክኖሎጂ ላይ ያላቸውን ተሳትፎ ለማሳደግና 
ለማጠናከር በዓለም አቀፍ ደረጃ ለ24ኛ ጊዜ "From 
Clicks to Progress: Youth Digital Pathways 
for Sustainable Development" (በሚል መሪ ቃል 
በኢትዮጵያ ደግሞ ለ21ኛ ጊዜ “ወጣቶችን በቴክኖሎጂ 
ማብቃት ለዘላቂ ልማት ግቦች ስኬት" በሚል መሪ ቃል 
ዓለም አቀፍ የወጣቶች ቀን ተከብሯል። በበዓሉም በሀገር 
አቀፍ ደረጃ በወጣቶች አማካኝነት የተፈጠሩ የዲጂታል 
ውጤቶች የፈጠራ ሥራዎችን የያዘ ኤግዚቢሽን ቀርቧል።

ወጣት አልዓዛር የሺጥላ በዚህ ኤግዚቢሽን የፈጠራ 
ሥራዎቻቸውን ይዘው ከቀረቡ ወጣቶች መካከል አንዱ 
ነው። (ጥሁር ባዮ ቴክ) የተሰኘ የቴክኖሎጂ ድርጅት 
መሥራች አባል የሆነው ወጣት አልዓዛር፤ የቴክኖሎጂ 
ኩባንያው ከተመሠረተ አራት ዓመት እንደሆነውና 
በዚህ ቆይታውም የተለያዩ የፈጠራ ሥራዎችን እንደሠራ 
ይናገራል። ጥሁር ባዮ ቴክ በዋናነት የሚሠራው የአፈር 
ማዳበሪያን ማምረት ላይ እንደሆነ የሚናገረው አልዓዛር፤ 
ይህንንም የሚያመርተው አፈር ውስጥ ከሚገኙና የአፈር 
ለምነትን ሊጨምሩ ከሚችሉ ደቂቅ አካላት ወይም 
ባክቴሪያዎች እንደሆነ ይገልጻል።

‹‹ሁለት አይነት የማዳበሪያ ምርቶችን እናመርታለን።›› 
የሚለው ወጣት አልዓዛር፤ የመጀመሪያው በፈሳሽ መልክ 
ሲሆን፤ ሁለተኛው ጠጣር ማዳበሪያ ስለመሆኑ ይገልጻል። 
ጠጣር ማዳበሪያው 125 ግራም ተዘጋጅቶ በ125 ብር ለገበያ 
እንደሚቀርብ የሚናገረው የፈጠራ ባለሙያው ይህም ለሩብ 
ሄክታር መሬት እንደሚበቃ ያስረዳል። በተመሳሳይ የፈሳሽ 
ማዳበሪያው አንድ ሊትር በሃያ ሊትር ውሃ ተበጥብጦ ለሩብ 
ሄክታር ማሳ በበቂ ሁኔታ መዋል እንደሚችል ይገልጻል። 
በአሁኑ ወቅት በብዛት አገልግሎት ላይ የሚውለው 
የኬሚካል ማዳበሪያ ከአየር ንብረት፣ ከዋጋ፣ ከአርሶ 
አደር ተደራሽነት አንፃር ያለው ችግር የሚታይና ጉልህ 
ነው የሚለው ወጣት አልዓዛር፤ ይህንን ችግር ለመቅረፍ 
ገበሬው መግዛት በሚችለው ተመጣጣኝ ዋጋ የተሻለ ምርት 
መስጠት የሚችል ማዳበሪያ ይዘው እንደመጡ ይናገራል።

‹‹ማዳበሪያውን ወደ ገበሬው ከማድረሳችን በፊት 
በራሳችን ላብራቶሪ፣ በእርሻ ላይ የተለያዩ ሙከራዎችን 
እናደርጋለን'' የሚለው ወጣት አልዓዛር፤ ሙከራውን 
በሚያደርጉበት ወቅት ከተለመደው የኬሚካል ማዳበሪያ 
በተሻለ ከሃያ እስከ ሠላሳ በመቶ የምርታማነት ጭማሪ 
እንዳለው ይናገራል። በሌላ በኩል የማዳበሪያ ምርቱ 
የአፈር አሲዳማነትን በከፍተኛ ደረጃ እየቀነሰ እንደሚገኝ 
የሚናገረው አልዓዛር፤ በአሁኑ ወቅት በአምስት ክልሎች 
ለገበሬዎች፣ ለተለያዩ የግብርና ባለሙያዎች ሥልጠናዎችን 
በመስጠት የተለያዩ ሥራዎችን እየሠሩ እንደሚገኙ 
ያስረዳል። በዚህ የምርቱ ቅቡልናት ከግዜ ወደ ግዜ 
በከፍተኛ ደረጃ እየጨመረ እንደመጣ ይገልጻል።

በኢትዮጵያ የአፈር አሲዳማነት በየዓመቱ 2 ነጥብ 
1 ቢሊዮን ብር የሚገመት የሃብት ብክነት እያደረሰ 
እንደሚገኝ የሚናገረው ወጣት አልዓዛር፤ በየዓመቱ 1 
ነጥብ 47 ሚሊዮን ኩንታል ማዳበሪያ መስጠት ያለበትን 
ጥቅም ሳይሰጥ በአፈር አሲዳማነት ምክንያት ይባክናል። 
ይህ በሀገር ደረጃ ሲሰላ ጉዳቱ ከፍተኛ ነው ይላል። እንደ 
ወጣት አልዓዛር ገለፃ፤ በኢትዮጵያ እየታረሰ ካለው 16 
ሚሊዮን ሄክታር መሬት መካከል 6 ነጥብ 5 ሄክታር መሬት 
በአሲዳማነት የተጠቃ ሲሆን፤ ከእዚህም ውስጥ ደግሞ 3 
ነጥብ 7 ሚሊዮን ሄክታር የሚሆነው በጠንካራ አሲዳማነት 
የተጠቃ ነው። ይህም ጥቅም ላይ የዋለውን የእርሻ መሬት 
43 በመቶ ድርሻ የሚሸፍን ነው ይላል።

ይህንን ችግር ለመቅረፍ ሁነኛ መፍትሔ ሆኖ 
የመጣውንና ከተፈጥሮ ነገሮች የሚሠራውን የአፈር 
ማዳበሪያ በስፋት በመላው ሀገሪቱ ተደራሽ ለማድረግ 
የተባበሩት መንግሥታት የዓለም የምግብ ፕሮግራምን 
ጨምሮ ከተለያዩ ዓለም አቀፍ ግብረሠናይ ድርጅቶች ጋር 
እየሠሩ እንደሚገኙ የሚናገረው ወጣት አልዓዛር፤ ከእነዚህ 
አጋር አካላት ያገኙትን የገንዘብ ድጋፍ በመጠቀም ምርቱን 
በስፋት ጥቅም ላይ ለማዋል ጥረት እያደረጉ ስለመሆኑ 
ይናገራል።

የመጀመሪያ ዲግሪውን በባዮ ቴክኖሎጂ ምሕንድስና 
ሁለተኛ ዲግሪውን ደግሞ በግብርና ባዮ ቴክኖሎጂ 
የትምህርት መስክ ያጠናቀቀው አልዓዛር፤ ይህንን የፈጠራ 
ሥራ በቡድን ለመሥራት ምክንያት ስለሆናቸው ነገር 
ሲናገር፤ በሀገሪቱ ያለው የኬሚካል ማዳበሪያ ዕጥረትና 
በከፍተኛ ደረጃ ምርታማነትን እየጎዳ የሚገኘው የአፈር 
አሲዳማነት ጉዳይ የመፍትሔ ሀሳብ ማመንጨት እንዲችሉ 
ምክንያት እንደሆናቸው ይናገራል።

የቴክኖሎጂ ኩባንያው መሪ ቃል "ሕይወትን በሕይወት 
እንመግብ" የሚል እንደሆነ የሚናገረው ወጣት አልዓዛር፤ 
በኢትዮጵያ አርሶ አደሮች የኬሚካል ማዳበሪያ ለመግዛት 
የሚያርሱበትን በሬ እስከ መሸጥ ይደርሳሉ። ይህንን የአፈር 
ማዳበሪያ ግን ዶሮና እንቁላል በሚሸጥበት ዋጋ መግዛት 
እንደሚችሉ ይናገራል። የአጠቃቀም ሂደቱም እጅግ 
ቀላል ነው የሚለው የፈጠራ ባለሙያው፤ የትራንስፖርት 
ወጪ የማይጠይቅና በሀገር ውስጥ የሚመረት በመሆኑ 
አርሶ አደሩ በፈለገበት ግዜ የፈለገውን መጠን በማዘዝ 
ተመርቶለት መውሰድ የሚችል በመሆኑ ለአርሶ አደሩ 
በብዙ መልኩ እፎይታ የሚሰጥ ነው ይላል።

በተጨማሪም በግብርና ላይ የተመሠረተ ማንኛውም 
ሰው አዲሱን ማዳበሪያ በሚጠቀምበት ወቅት ለአረም 
መከላከያ ተጨማሪ ወጪ ማውጣት አይጠበቅበትም 
የሚለው ወጣት አልዓዛር፤ የአፈር ማዳበሪያው በይዘቱ 
አረም መከላከል የሚችል በመሆኑ ወጪን ከመቀነሱ 

ባሻገር ምርቱ ለምግብነት ሲውል ከኬሚካል ማዳበሪያ ጋር 
ተያይዞ ከሚመጡ የጤና እክሎች ነፃ መሆን እንደሚቻል 
ይናገራል።

በሌላ በኩል አርሶ አደሮች ይህንን ማዳበሪያ አንድ 
ጊዜ ጥቅም ላይ ካዋሉት በኋላ፤ በቀጣዩ የእርሻ ወቅት 
ባይጠቀሙም የማዳበሪያው ይዘት አፈሩን በቶሎ የማይለቅ 
በመሆኑ ለተጨማሪ አንድ ዓመት ያለ ማዳበሪያ ምርት 
ማግኘት ይችላሉ የሚለው ወጣት አልዓዛር፤ ይህ አሁን 
ያለውን የኬሚካል ማዳበሪያ አጠቃቀም ልምድ የሚቀይር 
ምርታማነትንም የሚጨምር ነው ይላል። ማዳበሪያው 
መሬት የራሷን ሀብት በአግባቡ ለመጠቀም የሚያመች 
ስለመሆኑ የሚናገረው አልዓዛር፤ አፈር በተፈጥሮ የያዘውን 
ጠቃሚ ኬሚካል በውጤታማነት ጥቅም ላይ እንዲውል 
በማድረግ ምርትና ምርታማነትን የሚያሳድግ ፈጠራ 
መሆኑን ያስረዳል።

እንደ ወጣት አልዓዛር ገለፃ፤ ለአብነት አንድ ሰው 
የተለምዶ ኬሚካል ማዳበሪያ አንድ መቶ ኪሎ ግራም ቢገዛ 
ስልሳ አራት ኪሎ ግራሙ ድንጋይ ነው። ይህ የተፈጥሮ 
ማዳበሪያ ግን የተመረተው 125 ግራሙ ሙሉ በሙሉ 
ጥቅም ላይ የሚውል ነው።  በተጨማሪም በሃያ አራት 
ሰዓት ውስጥ ማዘጋጀት የሚቻል ነው ይላል።

የማዳበሪያ ምርቱ በገበሬዎች ዘንድ ያለው አቀባበል 
አስደሳች ስለመሆኑ የሚናገረው ወጣት አልዓዛር፤ 
በኬሚካል ማዳበሪያ ዙሪያ ያለውን ችግር ስለሚያውቁት 
አዲሱን ምርት ከመጠቀም አኳያ ተነሳሽነታቸው ይበል 
የሚያሰኝ ነው። በአሁኑ ወቅት በአዲስ አበባ ዙሪያ፣ 
በኦሮሚያ፣ በአማራና ደቡብ ኢትዮጵያ ክልል የሚገኙ 
በግብርና ልማት የተሠማሩ ከሃያ ሺህ በላይ ግለሰቦች 
አዲሱን የማዳበሪያ ምርት በስፋት ጥቅም ላይ እያዋሉት 
ስለመሆኑ ይገልጻል። መንግሥት ከቅርብ ጊዜ ወዲህ 
በተለይ ለቴክኖሎጂና ፈጠራ የሰጠው ትኩረት ይበል 
የሚያሰኝ ነው የሚለው አልዓዛር፤ ይህ የዓለም ወጣቶች 
ቀንን ምክንያት በማድረግ የተዘጋጀው ዓውደ ርዕይም 
ሀሳብና በጅምር ያለ የፈጠራ ሥራ ያላቸው ወጣቶች 
የተገኙበት ነው። በጅምር ያለ የቴክኖሎጂ ፈጠራ ሥራ 
ደግሞ ከፍተኛ ፋይናንስ የሚጠይቅ በመሆኑ የተለያዩ 
ኢንቨስተሮች አብረው እንዲሠሩ ለማድረግ ሥራዎችን 
ማሳየት የሚቻልበት አጋጣሚ መፈጠሩ በጎ ጅምር 
ስለመሆኑ ይናገራል።

ወጣት አልዓዛር እንደሚናገረው፤ ኢትዮጵያ ውስጥ 
ግብርናውን በቴክኖሎጂ በመጠቀም ዘመናዊ በሆነ መልኩ 
ካልተሠራ በሚሊዮን የሚቆጠር ሕዝብ በራስ አቅም 
መመገብ አዳጋች ነው። ሀገሪቱ ያላት ሕዝብ ቁጥር ከፍተኛ 
ነው።  ወደ እያንዳንዱ ቤት መድረስ የሚቻለው ደግሞ 
በቴክኖሎጂ ነው። ስለዚህ ከምንም በላይ እንደ ሀገር ለዘርፉ 
ትኩረት መስጠት የውዴታ ግዴታ እንደሆነ ይናገራል። 
ጉዳዩ የሚመለከታቸው የቴክኖሎጂ ተቋማት ትብብር ምን 
እንደሚመስል ወጣት አልዓዛር ሲናገር፤ ለትብብርና አብሮ 
ለመሥራት ያላቸው ፍላጎት እጅግ አነስተኛ ነው። ምርቱን 
በስፋት ገበያ ላይ ለማዋል እንዲቻል የሚያግዝ የመመዘኛ 
ሥርዓት እንኳ የላቸውም ይህ ደግሞ ከፍተኛ ችግር 
እየፈጠረ እንደሆነ ይገልጻል።

‹‹የኬሚካል ማዳበሪያን ችግር መፍታት ማለት ጤናማ 
አመጋገብ ፈጠርን፣ ብቁ ምርት የማምረት አቅም መገንባት 
ቻልን ማለት ነው።›› የሚለው አልዓዛር፤ ቴክኖሎጂው 
ለሀገር ከሚኖረው ከፍተኛ ፋይዳ አንፃር፤ የመሥሪያ ቦታ 
ከማመቻቸት አኳያ ከፍተኛ ችግር እንዳለባቸው ይገልፃል። 
ይህንን ችግራቸውን ለመቅረፍ መንግሥታዊ ተቋማት እገዛ 
አያደርጉም ይህ በውጤታማነታቸው ላይ እያሳደረ ያለው 
አሉታዊ ተፅዕኖ ከፍተኛ መሆኑንም ያስረዳል።

የአዲሱን የማዳበሪያ ምርት በቅርቡ ወደ ጎረቤት 
ሀገራት መላክ እንደሚጀምሩ የተናገረው አልዓዛር፤ 
ይህንን ውጥናቸውን ከግብ ለማድረስ እስከአሁን ድጋፍ 
ሲያደርጉላቸው ከቆዩ ከተለያዩ ዓለም አቀፍ አጋር አካላት 
ጋር በጋራ እየሠሩ ስለመሆኑ ይናገራል። በሚቀጥሉት 
ዓመታት እንደ ቴክኖሎጂ ኩባንያ የሀገሪቱን የግብርና 
ሴክተር ችግር ለመቅረፍ ትልቅ ራዕይ አስቀምጠው እየሠሩ 
ስለመሆኑ የሚናገረው አልዓዛር፤ "የኢትዮጵያ ገበሬ ትንሽ 
ድጋፍ ብናደርግለት የተሻለ ምርት የማቅረብ አቅም ስላለው 
ይህንን አቅሙን አሟጦ መጠቀም እንዲችል ለማድረግ 
ያላሰለሰ ጥረት እናደርጋለን'' ይላል።

"ለኢትዮጵያ ግብርና መዘመን ሁነኛ መፍትሔ ይዘን መጥተናል"                                                                            
ወጣት አልዓዛር የሺጥላ

ኢትዮጵያ ውስጥ ግብርናውን 
በቴክኖሎጂ በመጠቀም ዘመናዊ 
በሆነ መልኩ ካልተሠራ በሚሊዮን 

የሚቆጠር ሕዝብ በራስ አቅም 
መመገብ አዳጋች ነው፡፡ ሀገሪቱ 

ያላት ሕዝብ ቁጥር ከፍተኛ ነው።  
ወደ እያንዳንዱ ቤት መድረስ 

የሚቻለው ደግሞ በቴክኖሎጂ ነው

የምድር በረከት

ወርቅነሽ ደምሰው

ስለማዕድን ስናነሳ ማዕድንን ለማወቅና ለመለየት 
የምንጠቀምባቸውን ላቦራቶሪዎች አለማንሳት አይቻልም። 
ማዕድኑ ያለበት ቦታ ከታወቀ በኋላ በምን ያህል መጠን 
ይገኛል የሚለውን ለማወቅ ናሙናውን ወስዶ በላቦራቶሪ 
መመርመር የግድ ይላል። የዚህም የላቦራቶሪ ውጤት በዘርፉ 
ለሚሠማሩ አምራቾችና ላኪዎች በእጅጉ ያስፈልጋል። ይህ 
ደግሞ ማዕድንን ካለ ላቦራቶሪ ማልማት አስቸጋሪ እንደሆነ 
ያሳያል። 

መረጃዎች እንደሚጠቁሙት፤ በማዕድን ሀብት 
ልማት የሚታወቁ ሀገራት ደረጃቸውን የጠበቁ የማዕድን  
ላቦራቶሪዎች አላቸው። አሜሪካ፣ ካናዳና ጃፓንን የመሳሰሉ 
ሀገራት ረጅም እድሜን ያስቆጠሩና ትልልቅ የሚባሉ እውቅ 
የማዕድን ላቦራቶሪዎች ባለቤቶች ናቸው። ከአፍሪካም 
ደቡብ አፍሪካ ተጠቃሽ ናት። 

በርካታ የማዕድን ሀብት ያላት ኢትዮጵያም ብዙ 
ላቦራቶሪዎች ባይኖሯትም ዘመናዊና ደረጃቸውን የጠበቁ  
የማዕድን ላቦራቶሪዎች እንዳሏት ይገለጻል። ከእነዚህ አንዱ 
የኢትዮጵያ ማዕድን ኮርፖሬሽን ላቦራቶሪ ነው።

አቶ ወረደ ሳሕሉ የኮርፖሬሽኑ የላቦራቶሪ ክፍል ኃላፊ 
ናቸው። እሳቸው እንደሚሉት፤ በማዕድን ዘርፉ ከሚከናወኑ 
በርካታ ሥራዎች መካከል አንዱ የማዕድን ላቦራቶሪ ሥራ 
ነው። በማዕድን ላቦራቶሪ ውስጥ ሁለት ዓይነት የምርመራ 
ዘዴዎች አሉ። የመጀመሪያው የኬሚካል ምርመራ ሲሆን፤ 
ሁለተኛው ደግሞ ሚኖሮሎጂ የተሰኘ የምርመራ ዘዴ  ነው። 
የኬሚካል ምርመራ አሁንም ሙሉ በሙሉ እየተሠራበት 
ይገኛል። ሚኖሮሎጂ ምርመራ ማዕድናት በተፈጥሯቸው 
በምን መልኩ እንደሚገኙ የሚገልጽ ነው። ይህ የምርመራ 
አይነት በመዋቅር ደረጃ ያለ ቢሆንም፣ እስካሁን በዘርፍ 
ደረጃ  አልተቋቋመም።

እሳቸው እንደሚሉት፤ የኬሚካል ምርመራ ሲባል 
በቀጥታ ግንኙነት የሚኖረው ለኢንዱስትሪ ግብዓት 
ከሚውሉ ማዕድናት እና ከሜታሊክ ማዕድናት (ወርቅ፣ 
ብረት፣ ብር፣ መዳብን፣ ኒኬል) ከመሳሰሉት ጋር ነው። 

ለኢንዱስትሪ ግብዓት ከሚውሉ ማዕድናት መካከል 
ለሲሚንቶ እና ለሴራሚክ ግብዓት የሚውሉ ማዕድናት 
ይጠቀሳሉ። የእነዚህን ማዕድናት የኬሚካል መጠን ለማወቅ 
የላቦራቶሪ ምርመራ ይካሄዳል። በምርመራው እያንዳንዱ 
ማዕድን በአፈር ውስጥ የሚገኝበት መጠን ይታወቃል።

እሳቸው እንዳሉት፤ ምድርን ሁሉ እንደ ወካይ ማየት 
አይቻልም። ወካይ ናሙና መምረጥ የግድ ይሆናል። 
ለአብነትም ወርቅ በተፈጥሮ አፈር ውስጥ ተቀላቅሎ 
ስለሚገኝ በዓይን አይቶ መለየት ሊያስቸግር ይችላል። 
በመሆኑም ወካይ ናሙናውን ፈጭቶ ለምርመራ ማዘጋጀት 
ይቻላል። ይህ ናሙናም የተለያዩ የምርመራ ዘዴዎችን 
በመጠቀም ምርመራ ይደረግበታል። 

አምስት አይነት የምርመራ ዘዴዎች አሉ። ከእነዚህም 
መካከል የመጀመሪያው የምርመራ ዘዴ ቤዝ ሜታል በመባል 
ይታወቃል። ቤዝ ሜታል መሠረታዊ የሆኑ የብረት አይነቶች 
(ኮፐር፣ ዚንክ፣ ኒኬል፣ ኮባልት፣ ሊድ እና መሰል) ማዕድናት 
ለመመርመር የሚጠቀም ዘዴ ነው። የቤዝ ሜታል ምርመራ 
በአብዛኛው ጥቅም ላይ የሚውለው ከወርቅ ምርመራ ጋር 
በተያያዘ ነው። ይህን አይነቱን ምርመራ ጂኦሎጂስቶች 
ወይም ጥናት አድራጊዎች ይፈልጉታል። የኮፐርን 
ወይም የኒኬልን መጠን ደረጃ መለየት ለወርቅ ምርመራ 
ስለሚያገለግል ይህንን ዘዴ በመጠቀም ምርመራ ይካሄዳል። 

የወርቅ ምርመራ በሁለት አይነት መልኩ ይካሄዳል። 
አንደኛው በአፈር ውስጥ ያለውን የወርቅ መጠን አሟሙቶ 
ማየት የሚያስችል ዘዴ መጠቀም ሲሆን፤ ሁለተኛው ወርቅን 
በማቅለጥ አንጥሮ በማውጣት ነው። ሁለቱም ዘዴዎች 
ልዩነት አላቸው። ወርቅን አሟሙቶ ለማውጣት ሥራ ላይ 
የሚውለው ዘዴ የወርቅ የማሟሟት ኃይሉ ውስን ከመሆኑ 
ጋር በተያያዘ የተወሰነ ወርቅ ያስቀራል፤ ከ90 በመቶ በላይ 
ያለውን ወርቅ ለማወቅም አያስችልም። ሁለተኛው ግን  
በጣም ጥሩ የሚባል ወርቅን የበለጠ ትክክለኛ በሆነ መንገድ 
የማግኛ ዘዴ ነው። በዓለም ላይ ቀደም ብሎ የተጀመረና 
እስካሁንም እየተሠራበት ያለ የተሻለ ዘዴ ነው ሲሉ 
ያብራራሉ። 

እነዚህን ሁለት ዘዴዎች ተጠቅመን ወርቅን ከመረመርን 

በኋላ በአቶሚክ አብዞርፔሽን /Atomic–Absorptio/  
አማካይነት በመሣሪያ እንዲነበብ ያደርጋል። ይህ የምርመራ 
ዘዴ አሁን በዓለም ጥቅም ላይ እየዋለ ያለ ዘመናዊ 
የመመርመሪያ ዘዴ ነው። 

በዓይን የማይታየውን ወርቅ /ተነጥሮም ቢሆን እንኳ/ 
በዚህ መሣሪያ በመጠቀም በረቀቀ ሁኔታ እስከ ነጥብ 01 
ፒፒኤም ድረስ ማንበብ እንደሚቻል አቶ ወረደ ገልጸዋል። 
ወርቅ በተፈጥሮ በአፈር ውስጥ የሚኖረው መጠን አነስተኛ 
መሆኑን ተናግረው፣  ወርቅን ውድ እንዲሆን የሚያደርገው 
አንዱ ምክንያትም ይሄው መሆኑን ይገልጻሉ። 

እሳቸው እንዳሉት፤ ወርቅ አፈር ላይ ያለው መጠን 
በጣም በከፍተኛ ደረጃ ከተባለ 100ፒፒኤም ነው። ይህም 
100 ግራም በቶን እንደ ማለት ነው። እስካሁን በሀገራችንን 
እየተመረተ ያለው ትልቅ ምርት የሚባለው ሰባት ግራም 
በቶን ነው። ይህም አንድ ቶን አፈር ወስዶ ከዚያ ውስጥ 
ሰባት ግራም ማግኘት እንደ ማለት ነው። 

ሌሎች የብረት አይነቶችን ለመመርመር ‹‹ኦር›› የሚባል 
የመመርመሪያ ዘዴ ጥቅም ላይ እንደሚውልም ተናግረዋል። 
ብረት፣ ክሮሜየም፣ ኒኬል፣ የመሳሰሉትን ማዕድናት 
በማሟሟትና ወደ ፈሳሽነት በመለወጥ እና በአቶሚክ  
አብዞርፔሽን አማካኝነት እንዲነበብ በማድረግ የመለየቱ 
ሥራ እንደሚካሄድ ጠቁመዋል። በዚህ ዘዴ በሀገሪቱ ያለው 
ክሮሜየም መለየቱን ጠቁመዋል።  

 ሌላው በዓለም አቀፍ ደረጃ እጅግ ተፈላጊ እየሆነ 
የመጣው ሊትየም ማዕድን መሆኑን ጠቅሰው፣ ይህ 
ማዕድንም የሚመረመረው በእዚሁ መንገድ መሆኑን 
አመልክተዋል። የሊትየም ማዕድን ከአፈር ውስጥ በማንጠር 
እንደሚወጣ ጠቁመው፣  አፈር ውስጥ የሚኖረው  መጠንም 
በ‹‹ኦር›› ይመረመራል ይላሉ። 

አቶ ወረደ እንዳብራሩት፤ ሊትየም ኢትዮጵያ ውስጥ 
በፈሳሽና በጠጣር መልኩ ይገኛል። አፋር አካባቢ በፈሳሽ 
መልኩ በተወሰነ ደረጃ የሚገኝ ሲሆን፣ የዚህ ምርመራ 
ውጤትም ለድርጅቶች እና ኤክስፖርት ለሚያደርጉ አካላት 
ይሰጣል። 

ለኢንዱስትሪ ማዕድንነት የሚውሉ ግብዓቶች 
የሚለዩባቸው ዘዴዎች እንዳሉም ኃላፊው ተናግረዋል። 
ለምሳሌ ለሲሚንቶ ግብዓትነት የሚውለው ካልሼም ካርቤኒት 

በውስጡ ካልሼም፣ ማግኒዝየም፣ ሶዲየም፣ ፖታሼም እና 
ካርባንዳይኦክሳይድን ሊይዝ ይችላል። ለእዚህም በተፈጥሮ 
በሚገኘው ካልሼም ካርቤኒት ላይ ምርመራ ይደረጋል። 
ሌላው ለሲሚንቶ ፋብሪካ ግብዓት የሚውለው ጂብሰም 
ነው። ለዚህ የሚያስፈልገው ካልሼም ሰልፊት በምን ያህል 
መጠን እንዳለ ከታወቀ በኋላ ፋብሪካው እነዚህን ውሕዶች 
በመውሰድ  አቀነባብሮ ሲሚንቶ ያመርታል ።

ሌሎች ካኦሊን፣ ቤንቶናይት፣ ዳይቶማይት፣ በተፈጥሮ 
የሚገኙ ለኢንዱስትሪ ግብዓት የሚውሉ ማዕድናት 
መሆናቸውን ጠቅሰው፤ በውስጣቸው የሚገኘውን የንጥረ 
ነገር መጠን ለማወቅ በላቦራቶሪ ፍተሻ እንደሚደረግባቸው 
ይገልጻሉ። ኮርፖሬሽኑም አብዛኛዎቹ የሲሚንቶና የሴራሚክ 
ፋብሪካዎች ደንበኞቹ መሆናቸውን ጠቅሰው፣ የኢንዱስትሪ 
ማዕድናቱን በመመርመርና በምን ያህል መጠን እንዳሉ 
በመለየት እንደሚያሳወቅ  ይገልጻሉ።

ከሚኖሮሎጂ ዘርፍ ውስጥ ደግሞ በተወሰነ ደረጃ 
የድንጋይ ከሰል ምርመራ ይካሄዳል ሲሉ ጠቅሰው፣ የድንጋይ 
ከሰል ምርመራን ለማካሄድ የተለያዩ ዘዴዎች ጥቅም ላይ 
እንደሚውሉም ተናግረዋል። በቅርቡም የሙቀት መጠኑን 
ለመለካት የሚያስችል መሣሪያ ለማስመጣት ጥረት 
እየተደረገ መሆኑን ገልጸዋል። ሌሎች የፊዚካል ደረጃ 
የምርመራ አይነቶች እንዳሉ የጠቀሱት አቶ ወረደ፤ እነዚህ 
አገልግሎቶች በላቦራቶሪው እንደሚሰጡ ያመላክታሉ። 

የላቦራቶሪ ሥራው ምንም አይነት ብክለት አካባቢ ላይ 
እንዳይደርስ ማድረግ በሚያስችል መልኩ እንደሚከናወንም 
ገልጸዋል። ለዚህም የተለያዩ መሣሪያዎች ጥቅም ላይ 
እንደሚውሉ ይናገራሉ። ጥቅም ላይ በሚውሉ ኬሚካሎች 
ላይ ጥንቃቄ እንደሚደረግ ጠቅሰው፣ ‹‹አንድ ላቦራቶሪ 
አስፈላጊ ተብሎ እስከተቋቋመ ድረስ ምንም አይነት ብክለት 
እንዳያስከትል በሚደረገው ከፍተኛ ጥንቃቄ ምክንያት 
ባሉት መሣሪያዎች አማካኝነት አጣርቶ እንደሚያስወግድ፣ 
መጠራቀም ያለበትንም እንዲጠራቀም እንደሚያደርግ 
ገልጸዋል።

አቶ ወረደ፤ የማዕድናቱ ናሙና ውጤት ማዕድን 
ማምረት የሚፈልገው አካል የሚፈልገው ማዕድን የትኛው 
ቦታ ላይ  በምን ያህል መጠን አለ የሚለውን ለማወቅ  
እንደሚጠቅመው ይገልጻሉ።  ውጤቱን ወስዶ መሬት ላይ 
ያለውን ነገር ለማወቅ ይጠቀሙበታል ብለዋል።

በማዕድን ዘርፍ ላይ መሰማራት የሚፈልጉ አካላት 
ቦታውን ከያዙ በኋላ ናሙና ይዘው ወደ ላቦራቶሪ ያመጣሉ 
የሚሉት አቶ ወረደ፤ ኮርፖሬሽኑም አስፈላጊውን ምርመራ 
አድርጎ ውጤቱን እንደሚሰጣቸው ይገልጻሉ። ይህም  በዳታ 
ላይ የተመሠረተው ምን ያህል የክምችት መጠን እንዳለ 
ተረድተው ወደ ሥራ እንዲገቡ ያስችላቸዋል ይላሉ።

እነዚህ የላቦራቶሪ መረጃዎች ለጂኦሎጂስቶችና 
ለምሑራን አቅጣጫ ጠቋሚ መሆናቸውንም ይገልጻሉ። 
ለምሳሌ ወርቅ ያለበት አካባቢ ኳርዝ የተሰኘ ነጭ ድንጋይ 
ስላለ በነጭ ድንጋዩ ውስጥ ያሉት ንጥረ ነገሮች እንዲለዩና  
ሌላ ተጨማሪ ምርመራ እንዲያካሄዱ እንደሚያግዛቸው 
አመላክተዋል።

ቀደም ሲል ምርመራ ይደረግባቸው የነበሩ፣ 
አሁን  የማይመረመሩ ማዕድናት እንዳሉም አቶ ወረደ 
አስታውቀዋል፤ ጨረር አመንጪ የሆኑ እንደ  ዩራኒየምና 
ታንታለም የመሳሰሉ ማዕድናት የሚመረመርበት መሣሪያ 
መበላሸቱን ጠቅሰው፣ እነዚህን ማዕድናት የመርመር 
አገልግሎት እንደማይሰጥ አስታወቀዋል። 

እንደ አቶ ወረደ ማብራሪያ፤ በላቦራቶሪው ውስጥ 
ለተለያዩ አገልግሎቶች የሚውሉ ዘመናዊ መሣሪያዎች አሉ። 
በቅርቡ ደግሞ በጨረር አማካኝነት ምርመራ ማካሄድ 
የሚያስችሉ ሁለት ዘመናዊ መሣሪያዎች  ወደሀገር ውስጥ 
ይገባሉ። 

በዓለም ላይ 103 እስከ 120 አይነት ንጥረነገሮች 
በላቦራቶሪዎች ይታያሉ። የኮርፖሬሽኑ ላቦራቶሪ አሁን 
ባለበት ደረጃ ከ37 በላይ አይነቶች ንጥረነገሮችን የመመርመር 
አቅም አለው። ለዩኒቨርሲቲዎች፣ ለተለያዩ ምርመራ 
ማዕከሎች የሚያስፈልጉ ንጥረ ነገሮችን የመመርመር ሥራ  
እየተሠራ ነው። 

በሚቀጥለው ዓመት ተጨማሪ ንጥረ ነገሮችን 
ለመመርመር የሚያስችሉ መሣሪያዎች ወደ ሀገር ይገባሉ፤ 
ይህ ሲሆን ደግሞ 67 ንጥረ ነገሮችን የመመርመር አቅም ላይ 
ይደረሳል። ቀሪዎችን በተመሳሳይ ሁኔታ የተለያዩ ዘዴዎች 

በመጠቀም ለመመርመር ታቅዷል።
የኮርፖሬሽኑ ላብራቶሪ አሁን በዓለም ላይ ያሉ 

ላቦራቶሪዎች የሚጠቀሟቸውን ቁሳቁስ በመጠቀም  
ማዕድናት መመርመር የሚያስችል ነው የሚሉት አቶ ወረደ፤ 
ለዚህም በማዕድን ዘርፉ ፍቃድ እንዳለውም ገልጸዋል።  
አሁን  ያለው አቅም ከሀገር ውስጥ አልፎ ለሌሎች ሀገሮችም 
ምርመራ ለማድረግ በቂ  መሆኑን አስታውቀዋል።

አቶ ወረደ ላቦራቶሪው በማዕድን ዘርፍ ላይ የተሠማሩ 
ላቦራቶሪዎች በዓለም አቀፍ ደረጃ ተቀባይነት እንዲኖራቸው 
የሚያስችለው የምስክር ወረቀት እንደሌለው ተናግረው፣ 
ይህን የምስክር ወረቀትም በሚቀጥለው ዓመት ለመውሰድ 
የሚያስችሉ  ሥራዎች እየተሠሩ መሆናቸውንም  ገልጸዋል።

አሁን ለማዕድን ይጠቅማሉ የተባሉ ምርመራዎች 
ሁሉ እዚሁ ይሠራሉ የሚሉት አቶ ወረደ፤ እንደ ላቦራቶሪ 
ውስን የሚያደርገን በአፈር ላይ ያለው የንጥረ ነገር መጠን 
ነው ይላሉ። ‹‹ለምሳሌ በአፈር ላይ ያለው የወርቅ መጠን 
ዜሮ ነጥብ 002 ሆኖ ቢመጣ የእኛ መሣሪያ መመርመር 
አይችልም ሲሉ ጠቅሰው፣ ከ0.01 ፒፒኤም/በአንድ ቶን 
ውስጥ ነጥብ 01 ግራም ቢኖር  የመጨረሻው ይታወቃል። 
ከዚያ በታች ያለውን አሁን ባለው አቅም ማወቅ አይቻልም 
ሲሉ ተናግረዋል። 

ይህንን ምርመራ ለማድረግ ሌላ መንገድ መጠቀም 
እንደሚቻል ጠቅሰው፣ ይህ ደግሞ ትርፋማ አይደለም›› 
ሲሉ ያብራራሉ። የዚህ አይነት ምርመራዎች ብዙም 
እንደማይጠቅሙ ተናግረው፣ ምርመራውን የግድ የሚፈልጉ 
አካላት ካሉ ደግሞ ወደወጪ ሊላኩ ይችላሉ›› ብለዋል። 
ታንታለም የተሰኘውን ማዕድን ለማስመርመር ወደ ውጪ 
የሚላክበት ሁኔታ መኖሩንም ይገልጻሉ።

ለማዕድን ላቦራቶሪ የሚያስፈልጉ ግብዓቶች አብዛኛውን 
ጊዜ ከውጭ በከፍተኛ የውጭ ምንዛሪ እንደሚመጡ 
ተናግረው፣ በዚህ የተነሳ የግብዓት እጥረቶች ያጋጥማል 
ይላሉ። አንዳንድ ጊዜ አንድ ኬሚካል በማጣት ብቻ 
መሥራት ያለባቸው ሥራዎች ሳይሠሩ የሚቀሩበት ሁኔታ 
እንዳለም  ይጠቅሳሉ። 

እሳቸው እንዳብራሩት፤ የላቦራቶሪ ናሙናዎች ወደ 
ተቋም ከመጡ በኋላ በላቦራቶሪ ምርመራ ተደርጎላቸው 
ውጤቱን የማስረከቡ ሁኔታ እንደማዕድኑ አይነት ቢለያይም 
በአብዛኛው በስምንት ቀናት ውስጥ ውጤቱ ይደርሳል። 
አንዳንዴ ችግሮች ሲያጋጥሙ እስከ አስራ ሁለት ቀናት 
ሊቆይ ይችላል።

አሁን በማዕድን ፍለጋ ላይ የተሠማሩ ሰዎች 
የላቦራቶሪውን ውጤት ከወሰዱ በኋላ በራሳቸው ሌላ 
ጥናት አድርገው  ውጤቱን አስተያይተው የሚያረጋግጡበት 
ሁኔታ እንዳለም አመለክተዋል። የውጪውን ምርመራ 
ተመልክተው የኮርፖሬሽኑን የምርመራ ውጤት 
ትክክለኛነት የሚመሰክሩበት ሁኔታ እንዳለም አቶ ወረደ 
አስታውቀዋል። የውጭ ባለሀብቶች በሀገር ውስጥ ባለው 
ላቦራቶሪ ማዕድናትን ለመመርመር የሚቸግር  አርገው 
እንደሚያስቡ ገልጸው፣  ውጤቶቹን በራሳቸው ውጭ 
ልከው በማስመርመር አስተያይተው ተመሳሳይ ውጤት 
ሲመለከቱ በድርጅቱ አቅም መገረማቸውን የሚገልጹበት 
ሁኔታ እንዳለም ተናግረዋል። 

‹‹ኢንቨስትመንትን ከሚያበረታቱ ነገሮች አንዱ ላቦራቶሪ 
ነው›› የሚሉት አቶ ወረደ፤ ላቦራቶሪ የሌለው ሀገር ማዕድን 
ለማልማት እንደሚቸገርም ነው ያስታወቁት። ምክንያቱንም 
ሲያብራሩ አንድ ማዕድን ለመፈለግ የሚሰበሰበው ናሙና 
በጣም ብዙ ሊሆን እንደሚችል ተናግረው፣ ያንን ወደ 
ውጭ በመላክ ማስመርመር ደግሞ አይቻልም ብለዋል። 
የመጨረሻውን ናሙና እንኳን ለማስመርመር የሚጠይቀው 
ወጪ ብዙ መሆኑን አስገንዘበዋል። 

እሳቸው እንደገለጹት፤ የኮርፖሬሽኑ ቀጣይ ሥራ 
በተቻለ መጠን ሀገር ውስጥ የመመርመር አቅምን 
በማጠናከር ወደ ውጭ የሚላኩ ናሙናዎች  በሀገር ውስጥ 
እንዲመረመሩ ማስቻል ነው። ለምሳሌ  የአዲስ አበባ 
ዩኒቨርሲቲ በርካታ ጥናት አድራጊዎች ናሙና ወደ ውጪ 
ልከው ያስመረምራሉ። ያልተሟሉ መሣሪያዎችን እንዲሟሉ 
በማድረግ ይህን በማስቀረት ለኢንስቲትዩቶችና ለምርምር 
ተቋማት አገልግሎት መስጠት ሀሳቡ አለው። የመመርመር 
አቅምን በመጨመር  አገልግሎቱ እንዲሰፋ ለማድረግ 
ይሠራል ሲሉ በማለት ተናግረዋል።

ማዕድናትን የመመርመር በቂ አቅም ያለው 
የኮርፖሬሽኑ ላቦራቶሪ

በሚቀጥለው ዓመት ተጨማሪ 
ንጥረ ነገሮችን ለመመርመር 

የሚያስችሉ መሣሪያዎች ወደ 
ሀገር ይገባሉ፤ ይህ ሲሆን 
ደግሞ 67 ንጥረ ነገሮችን 
የመመርመር አቅም ላይ 

ይደረሳል



በጋዜጣው ሪፖርተር 

የሱዳን ተፋላሚ ጀነራሎችን ለማቀራረብ ያለመ ምክክር 
በስዊዘርላንድ ጄኔቫ ተጀምሯል።

በአሜሪካና ሳኡዲ መሪነት እየተካሄደ ባለው መድረክ ግን 
ዋነኛ ተፋላሚዎቹ አልተገናኙም።

የፈጥኖ ደራሽ ሃይሉ (አርኤስኤፍ) ተወካዩን ወደ ጄኔቫ 
ቢልክም በጀነራል አብዱልፈታህ አልቡርሃን የሚመራው 
የሱዳን ጦር ግን በድርድሩ አልሳተፍም ብሏል።

በዚህም ምክንያት ሁለቱን ተፋላሚ ሃይሎች ፊት 
ለፊት ለማገናኘት የተያዘው እቅድ ሳይሳካ መቅረቱን በሱዳን 
የአሜሪካ ልዩ መልዕክተኛ ቶም ፔሬሎ ተናግረዋል።

የሱዳን ጦር ተወካዩን አለመላኩ 16 ወራት ያስቆጠረውንና 
ሚሊዮኖችን ያፈናቀለውን ጦርነት በድርድር ለማስቆም 
የሚደረገውን ጥረት ተስፋ ሰጪ እንዳይሆን አድርጎታል።

ከትናንት በስተያ በጄኔቫ በተጀመረው የሰላም መድረክ 
ላይ የመንግሥታቱ ድርጅት፣ የአፍሪካ ህብረት፣ የምስራቅ 
አፍሪካ በይነመንግሥታት (ኢጋድ)፣ የአረብ ኤምሬትስ እና 
ግብፅ ተወካዮች እየተሳተፉ ነው።

ተቋማቱና ሀገራቱ በሱዳን ግጭት ቆሞ የሠብዓዊ 
ድጋፎች የሚደርሱበትን ሁኔታ የሚያመላክት ፍኖተ ካርታ 
እንደሚያዘጋጁ ሬውተርስ ዘግቧል።

ሱዳንን ለሶስት አስርት ዓመታት የመሩትን ኦማር ሀሰን 

ዓለም አቀፍ 

መዝናኛ

የብዕር ጠብታ  

በትረ ሙሴ (መልከ ኢትዮጵ)

ጠባቧ ክፍል የተለያየ ቀለም ባላቸው አምፖሎች 
ደማምቃለች፣ ቦግ እልም በሚለው የብርሃን ፍንጣቂ 
ውስጥ አንዲት ተስፋ ቢስ ሴት ትታያለች። ፊቷ ላይ 
ሰላሳ ሁለተኛ ዓመቷን የሚያሳብቅ ሻማ ከነጭ ቶርታ 
ኬክ ጋር ተሰይሟል። የተለያዩ አይነት መጠጦች 
እንደ ክብር ዘበኛ የሙዚቃ ባንድ የእድሜዋን 
ቁጥር አጅበውታል። ማርታ ወደ ኋላ መለስ ብላ 
የመጣችበትን የሰላሳ ሁለት ዓመት የሕይወት ጎዳናዋን 
አየችው። ያልተኖረ ወጣትነት፣ ታይቶ የጠፋ ልጅነት 
ግሳንግሱን ይዞ ፊቷ ድቅን አለባት። ሁሌ ትናንትን 
ስታሰብ ራሷን ትጸየፈዋለች። ምድር ላይ በኖረችባቸው 
ሰላሳ ሁለት ዓመታት ውስጥ አንድም የሚያኮራ ነገር 
አለማድረጓ ያበሳጫታል። ጊዜ የእሷን የእድሜ ቁጥር 
ከማግዘፍ ባለፈ የፈየደላት አንድም ነገር አልነበረም 
ከሁሉም በላይ ደግሞ በዚህ ሁሉ ጉዞዋ ውስጥ የኔ 
የምትለውን የነፍስ አጋር አለማግኘቷ ያስከፋታል።

የእጅ ሰዓቷን አየች.. ሰላሳ አምስት ደቂቃዎች 
ቀርተዋታል። ሳምሶን ሊመጣ.. አስረኛው ወንድ ሆኖ 
ወደ ሕይወቷ ሊገባ እየጠበቀችው ነው። ሳምሶን 
ምድር ላይ ከተፈጠሩ ወንዶች ሁሉ አስፈሪ ፊት ያለው 
ወንድ ነው። ሲበዛ ጥቁር ነው፣ በጭስ የጠቆረ የባላገር 
ግርግም የመሰለ። ሁሉም ሴቶች መርጠው የተዉት 
የሚመስል አስቂኝ ፍጥረት፣ በጥቁር ጸጉሩ መሀል 
እንደ ጋን ስር እንጉዳይ ያቸፈቸፈ ሽበት የወጣበት 
አጭርና ዘርፋጣ ወንድ። ዘጠኝ ወሯ እንደደረሰ 
ነፍሰጡር ሴት ሆዱ ወደ ፊት የተነረተ ቦርጫም። 
ጥርሶቹ በሲጋራና ጫት የበለዙ ለንቦጫም..ሳምሶን 
ይሄን ሁሉ ነው። ይሄን ወንድ ልታገባው ነው..። 
እድሜው ስንት ይሆን? ጠፋባት። ብቻ ግን አንቱ 

አትበይኝ እያለ ሲቆጣት እንደነበር ታስታውሳለች። 
ከፊቱ አቀማመጥ ተነስታ ብትገምት እንኳን የእሷን 
እድሜ ሁለት እጥፍ ቀርጥፎ እንደሚበላ እርግጠኛ 
ነበረች። አባቷን ልታገባ ነው።

ከተቀመጠችበት ተነስታ ወደ በሩ ተራመደች። 
አፍላነት የከዳቸው ጡቶቿ እንደ ንጉሥ አሽከር 
አንገታቸውን ወደ መሬት አጉብጠው እንደ እሷ 
በትካዜ  ተውጠዋል። የበሩን ጉበን ተደግፋ በሃሳብ 
ጭልጥ አለች። ትናንትን ገላ መቅበር ያቃታት ሴት 
ናት.. ትናንት ዛሬ ቢሆን ትላለች.. በትናንትናዋ ውስጥ 
የምታስተካክላቸው ብዙ ነገሮች ነበሩ። ትናንትና ሲበዛ 
ኩራተኛ፣ ሲበዛ ፌዘኛ ነበረች። ውበቷን ሳታስቀድም 
የተራመደችው አንድም ጎዳና አልነበረም። በሩ 
ላይ እንደቆመች ዛሬ ቢሆን ወደምትሻም አምና 
ተጣደፈች። የመጀመሪያው የፍቅር ጥያቄ ያቀረበላት 
ወንድ ምሳሌ ነበር.. በሩ ጉበን ላይ እንደቆመች ምሳሌ 
ትዝ  አላት። ያኔ ገና አስራ ስምንት ዓመቷ ነበር..። 
አቤት! ድምጹን ስትወድለት ድምጹ ዛሬም ድረስ 
ከነውበቱ ይታወሳታል። ግን ናቀችው.. ሂድና ቢጤህን 
ፈልግ ስትል በጓደኞቹ ፊት አዋረደችው። ያ ማን 
ነበር ደግሞ የአንደኛ ዓመት የኮሌጅ ተማሪ እያለች 
አላስወጣ አላስገባ እያለ ሲያስቸግራት የነበረው? 
ትዝ አላት ፍስሀ ነው። አሁን እሱ ምኑ ይጠላል? 
ምኑን ጠልታ እንዳባረረችው እሷም አታውቀውም። 
በሕይወቷ ከባድ ጥፋት ያጠፋችው የፍሰሀን የፍቅር 
ጥያቄ አለመቀበሏ ይመስላታል። ዛሬ ላይም ሆነ 
የትናንቱ መልከመልካሙ ፍሰሀ ይናፍቃታል።

ልቧ ወደሌላኛው ወንድ በሃሳብ ተሽቀነጠረ፣ 
መልህቅን ሳትጥል እዛም እዚም ዋዠቀች። ያ ማን 
ነበር ፊቱን ከዝንጆሮ ላይ የሰረቀው የሚመስለው፣ 
በቤት መኪናው እየመጣ ካልሸኘሁሽ እያለ 

የሚጨቀጭቃት? አስታወሰችው ማስረሸ ነው። 
ይሄን ፊት ይዘህ እኔን ማግባት ያምርሀል? መጀመሪያ 
መስፍን እንጅነሪንግ ሄደህ ፊትህን አስቀይረህ ተመለስ 
ነበር ያለችው። አቤት ግፏ..። 

  ይስሀቅ ትዝ አላት..በልቧ ውስጥ እውነት ቢኖር 
ኖሮ ይስሀቅ የእሷ ባል ይሆን ነበር። የትኛውም ወንድ 
እንደ ይስሀቅ እውነትን ይዞ የቀረባት አልነበረም። 
‹የእውነት ነው የማፈቅርሽ፣ ሕይወቴን ሙሉ ካንቺ 
ጋር ማሳለፍ እፈልጋለሁ› እያላት ነበር የገፋችው። ‹የኔ 
ነፍስ ላንቺ ነው የተፈጠረችው፣ካንቺ ሌላ ማንንም 
ማፍቀር አልችልም› እያላት ነበር የናቀችው። ሌላው 
ይቅርና እየሰደበችው የሚከተላት፣ እየናቀችው 
የሚያከብራት የነፍሱ የእውነት ጠል አይረሳትም። 
አሁን ላይ ስታስበው ይስሀቅ ወደ ሕይወቷ ፍቅርን 
ብቻ ይዞ አልነበረም የመጣው..ብዙ ነገሮችን ይዞላት 
ነበር። ትናንት ይሄን ሁሉ ነበረች። ፍቅርን በንዋይ 
የምትመዝን ሴት።

የመጣላትን በረከት ስትገፋ፣ የቀረባትን ስትሸሽ 
ሃያ አምስተኛ  ዓመቷን  አከበረች። የፍቅር ታሪኳ 
ግን አልቆመም። ሃያ አምስተኛ ዓመቷ በአሮን ፍቅር 
ተጀመረ። በፍቅርሽ ላብድ ነው፣ አንቺን ማግባት 
አማራጭ የሌለው መፍትሄ ነው ሲል አሮን አማላጅ 
ላከባት። በቤተሰቡ ሀብትና በሚነዳው መኪና 
ሊያማልላት ሞክሮ አልቻለም በመጨረሻ ብዙ 
ጥሮ ምሳ ሊጋብዛት ቀጠራት ከዛን ቀን ወዲህ ግን 
ደግማ አላገኘችውም። ትናንትና እንዲህ ነበረች.. 
በኩራትና በማንአለብኝነት የተሞላች። በነፍሷ ውስጥ 
ፍቅርና እውነትን አንቃ የገደለች። የሰዎች እንግልት 
ያስደስታታል፣ አፍቅረዋት ሲያጧት፣ ተመኝተዋት 
ሲከተሏት ነፍሷ ሀሴት ታደርግ ነበር። መፈለጓን፣ 
መወደዷን የምትለካው በሰዎች ጭንቀትና መከራ 

ነበር።
በሆነ አጋጣሚ ደጀኔ ከሚባል ሰው ጋር 

ተዋወቀች። ከብዙ ውትወታ በኋላ ሊገናኙ 
ተቀጣጠሩ። ከእሱ ጋር መታየት የሰማይን ያክል 
ከብዷት ነበር። ስትቀርበው ግን እንደምታየው አይነት 
አልነበረም። ማንም የሌለው ብዙ ነገር ነበረው። ሲበዛ 
ደግ ነበር። እሱ ጋ ያየችውን መልካምነት እስካሁን 
ድረስ የትኛውም ወንድ ጋ አላየችውም። ግን ምን 
ያደርጋል አትመጥነኝም ብላ አባረረችው።

እድሜዋ ሄደ። የሰፈሩ ሰው ቆሞ ቀር እያለ 
ይሰድባት ጀመር። ከብዙ ጊዜ በኋላ የእድሜዋ ማምሻ 
ላይ ለአርባ አራቱ ተስላ እንደምንም ብላ ከአንድ ሰው 
ጋር ተዋወቀች። በዝናብ ስትደበደብ አይቶ መኪና 
አቆመላት። እንደ ድሮው ቢሆን ዞራም አታየውም 
ነበር። ሳታመነታ ገባች.. ቤቷ አደረሳት። ዝም ብሎ 
መለያየት ነውር ሆኖ ስልክ ተለዋወጡ። ሁለት ቀን 
ተደዋወሉ.. በሶስተኛው ቀን አብረን እንደር አላት… 
ካላገባኸኝ አብሬህ አላድርም ብላው ተለያዩ። በሌላ 
ቀን ሱፐር ማርኬት ውስጥ ገባች.. ትርፍ ጊዜዋን 
የምታሳልፈው ወንድ በመፈለግ ሆኗል። ለይምሰል 
ጉዳይ ያላት ትምሰል እንጂ በምትሄድበት ሁሉ ፍላጎቷ 
ባል የሚሆን ወንድ መተዋወቅ ነበር። ቶሎ ተዋውቃ 
ቶሎ ማግባት ትሻለች.. ቆሞ ቀር ከመባል ለመዳን። 
ግን እንዳሰበችው የሆነ ምንም ነገር አልነበረም ሰላሳኛ 
ዓመቷን ለብቻዋ አከበረች።

አንድ ቀን ራሷን ጠልታ ስለሞት እያሰበች ለብቻዋ 
ቁጭ ብላ ነበር..

ከኋላዋ አንድ ድምጽ አስደነበራት ወደ ኋላዋ 
ዞረች ሲጋራ ከሚያጨስ አንድ ሰው ጋር ተገናኘች። 
ከሳምሶን ጋር.. በሰላሳ ሁለተኛ ዓመቷ ላይ እመጣለሁ 
ብሏት እጠበቀችው ነው… ይመጣ ይሆን? 

የረፈደ ሩጫ

አልበሽር በሃይል ከሥልጣናቸው ለማንሳት የተባበሩት ጀነራል 
አብዱልፈታህ አልቡርሃን እና ጀነራል መሀመድ ሃምዳን ዳጋሎ 
(ሄሜቲ) ባለፈው ዓመት ሚያዚያ ወር ጦር ተማዘዋል።

ከ10 ሚሊዮን በላይ ሰዎችን ያፈናቀለውን ጦርነት 
ለማስቆም የተደረጉ ጥረቶች እምብዛም ለውጥ ሳያመጡ 
ጦርነቱ አሁንም ድረስ ቀጥሏል። የሱዳን ጦር የፈጥኖ ደራሽ 
ሃይሉ ከተቆጣጠራቸው ከተሞች ሳይወጣ እና በንፁሃን 
ላይ የሚፈፅመውን ጥቃት እስካላቆመ ድረስ ለድርድር 
አልቀመጥም የሚል መግለጫ አውጥቷል።

ሄሜቲ የሚመሩት ፈጥኖ ደራሽ ሃይል (አርኤስኤፍ) 
በበኩሉ በሱዳን ጦር የሚቀርቡበትን የዘረፋና ንፁሃንን 
የማጥቃት ክሶች ውድቅ በማድረግ ለሰላም ንግግር ዝግጁ 
መሆኑን ገልጿል።

የሱዳን ጦር ትናንት በጄኔቫ በተጀመረው የሰላም ንግግር 
ላይ ያልተሳተፈው በአሜሪካ እና ሳኡዲ አደራዳሪነት ከዚህ 
ቀደም የተደረሰው ስምምነት ተፈፃሚ ባለመሆኑ ነው ብሏል።

ስምምነቱ ሁለቱም ተፋላሚ ወገኖች ተዋጊዎቻቸውን 
ንፁሃን ከሚገኙባቸው አካባቢዎች እንዲያስወጡ ያዛል።

ይሁን እንጂ የሱዳን ጦርም ሆነ ፈጥኖ ደራሽ ሃይሉ 
ስምምነቱን አለማክበራቸውን አደራዳሪዎቹ ይናገራሉ። 
የሱዳን ጀነራሎች የእርስ በርስ ጦርነት ከግማሽ በላይ ሕዝቧ 
(25 ሚሊዮን) የምግብ ድጋፍ የሚሻባትን ሀገር ሰቆቃ 
ማባባሱን ተያይዞታል።

16 ወራት ያስቆጠረውን የሱዳን ጦርነት ለማስቆም 
ያለመ ንግግር በጄኔቫ ተጀምሯል

በጋዜጣው ሪፖርተር

አልጄርያዊቷ ቦክሰኛ ኢማን ከሊፍ፤ በማህበራዊ 
ትስስር ደርሶብኛል ላለችው ትንኮሳ የቀድሞውን የአሜሪካ 
ፕሬዚዳንት፣ ኢለን መስክ እና ብሪታናዊቷን ደራሲ ጄኬ 
ሮውሊንግ ላይ ክስ መስርታለች።

በዘንድሮው የፓሪስ ኦሎምፒክ መነጋገርያ ከሆኑ አትሌቶች 
መካከል እንዷ የሆነችው ኢማን በኦሎምፒክ የሴቶች የቦክስ 
ውድድር የወርቅ ሜዳልያ አሸናፊ ሆናለች።

አትሌቷ ሴት ሆና እንደተወለደች እና እድሜዋን በሙሉ 
ሴት ሆና እንደኖረች በተደጋጋሚ ብታሳውቅም በማህበራዊ 
ትስስር ገጾች ከሚደርስባት ትችት እና ትንኮሳ አላመለጠችም።

ብሪታንያዊቷ ታዋቂ ደራሲ ጄኬ ሮውሊንግ ኢማንን 
በወንድ ጾታ “አንተ” እያለች በመግለጽ የተለያዩ ጽሁፎችን 
በኤክስ ገጽ ላይ ያሰፈረች ሲሆን ቢሊየነሩ ኢለን መስክ 
በበኩሉ “ወንዶች በሴቶች ዘርፍ ውስጥ እንዲወዳደሩ መፈቀዱ 
ያስገርማል” ሲል ትችት አዘል ሃሳቡን በኤክስ ገጹ ላይ 
አስፍሯል።

ዶናልድ ትራምፕ ከኢማን የጾታ ሁኔታ ጋር የተናገሩት 
ንግግር በይፋ ባይገለጽም በክስ መዝገቡ ውስጥ ስማቸው 
ተካቶ ቀርቧል።

የአትሌቷ ጠበቃ ናቢል ቦዲ የክስ መዝገቡን 
መቀመጫውን በፓሪስ ላደረገው ከጥላቻ ንግግሮች እና 

አልጄሪያዊቷ ቦክሰኛ በዶናልድ ትራምፕና በኢለን 
መስክ ላይ በሳይበር ትንኮሳ ክስ መሠረተች

ከሳይበር ትንኮሳዎች ጋር የተያያዙ ክሶችን ለሚመለከተው 
ፍርድ ቤት ማስገባታቸውን አስታውቀዋል።

አትሌቷ ላይ የመብት ጥሰት ፈጽመዋል የተባሉት ግለሰቦች 
ጥፋተኛ ሆነው ከተገኙ ከ2-5 ዓመት እስር አልያም ከ10 ሺህ 
ዩሮ በላይ ቅጣት የሚተላለፍባቸው ይሆናል ተብሏል።

ተከሳሾቹን በተገቢው መንገድ ተጠያቂ ለማድረግ በስም 
ከተጠቀሱት ግለሰቦች በተጨማሪ የኤክስ ኩባንያም በክሱ 
ውስጥ መካተቱን ያስረዱት ጠበቆቹ ተቋሙ መሰል የጥላቻ 
ንግግሮችን አይቶ እንደላየ በማለፉ ቀዳሚ ተጠያቂ ሊሆን 
እንደሚችል አስገንዝበዋል።

አልጄርያዊት ቦክሰኛ ኢማን ከሊፍ በፓሪሱ ኦሎምፒክ 
የወርቅ ሜዳሊያ ባለቤት መሆኗ ይታወሳል።

በአምስት ዙር በተደረገው ግጥሚያ ኢማን በዳኞች ውሳኔ 
ቻይናዊቷን የዓለም ሻምፒዮና ያንግ ሊዩን በማሸነፍ ነው 
የወርቅ ሜዳልያውን ያጠለቀችው።

ኢማን ከውድድሩ በኋላ በሰጠችው አስተያየት በጾታዋ 
ምክንያት እየደረሰባት የነበረው ጫና በውድድሩ እንድትበረታ 
እና አሸናፊ እንድትሆን እንዳስቻላት ተናግራለች።

የፓሪሱን ኦሎምፒክ ውድድር ጨምሮ ተከታታይ 13 
ግጥሚያዎችን ማሸነፍ የቻለችው እና ላለፉት ስምንት ዓመታት 
የቦክስ ውድድሮችን ስታደርግ የቆየችው ኢማን ከአራት 
ዓመታት በፊት በተደረገው የቶኪዮ ኦሎምፒክ ተሳታፊ 
ነበረች።

ሀገርኛ
ማህበራዊ

ፍሬሕይወት አወቀ

‹‹ጋብቻ ቅዱስ ነው፤ መኝታውም ንጹሕ›› 
እንዲል ታላቁ መጽሐፍ፣ ጋብቻ ለሰው ልጆች  
የተሰጠ ቅዱስና የተባረከ  ስጦታ ነው። ብዙዎችም 
በተቀደሰው ጋብቻ አንድ አካል አንድ አምሳል 
በመሆን ጋብቻን ይመሠርታል፤ ትልቁን የቤተሰብ 
ተቋም ይመራሉ። 

ጋብቻው በልጆች ሲባረክ ደግሞ ጥንዶቹ 
ተጨማሪ ኃላፊነቶችን ወስደው ትዳራቸውን ወደ 
መምራት ይገባሉ። ‹‹አምላክ ያጣመረውን ሰው 
አይለየውም›› እንደሚባለውም በዘር፣ በቀለም፣ 
በሃይማኖትና በሌላም ልዩነት ያላቸው ሰዎች 
በጋብቻ ተሳስረው አንድ አካል አንድ አምሳል 
በመሆን ትዳር የሚባለውን ትልቁን ማኅበራዊ 
ተቋም በመምራት ትውልድ ያስቀጥላሉ። ለዚህም 
የተለያየ ባሕልና እምነት የሚስተናገድባቸው እንደ 
ኢትዮጵያ ያሉ ሃገራት ምስክር ናቸው። 

ኢትዮጵያ የተለያየ እምነት ተከታዮች 
በአንድነት የሚኖሩባት ሀገር ናት:: አያሌ ብሔር 
ብሔረሰቦችና ሕዝቦች ያሉባት እንደመሆኗም 
የተለያዩ የአኗኗር ዘይቤዎችን ወይም ባሕላዊ 
እሴቶችን በውስጧ አምቃ ይዛለች። 

በኢትዮጵያ የሚከናወኑ ሃይማኖታዊና ባሕላዊ 
እሴቶች ድንቅ፣ ውብና ዓለምን የሚያስደምሙ 
ናቸው። ሃይማኖታዊና ባሕላዊ ከሆኑት ከእነዚህ 
የኢትዮጵያ ቱባ ባሕሎች መካከልም የአመጋገብ፣ 
የአለባበስ፣ የለቅሶና የጋብቻ ሥነሥርዓቶች 
ይጠቀሳሉ። 

የዕለቱ ሀገርኛ ገጻችንም ተዝቆ ከማያልቀውና 
የኢትዮጵያውያን ቱባ ባሕሎች መካከል አንዱ 
በሆነው የጋብቻ ሥነ ሥርዓት ላይ ትኩረቱን 
አድርጓል። የሃገሪቱ ብሔር ብሔረሰቦችና ሕዝቦች 
የየራሳቸው የሠርግ ሥነሥርዓት እንዳላቸው 
ይታወቃል። ከእነዚህም መካከል የጉራጌ 
ብሔረሰብ የጋብቻ ሥነ-ሥርዓት አንዱ ነው። 

በሥራ ወዳድነቱ በእጅጉ የሚታወቀው 
የጉራጌ ብሔረሰብ ለጋብቻ ትልቅ ቦታና ክብር 
አለው። በብሔረሰቡ ዘንድ ጋብቻ ከፍተኛ ክብርና 
ቦታ ያለው ማኅበራዊ ክንዋኔ ነው። ጋብቻ ሦስት 
ጉልቻ መሥርቶ በአንድ ጣራ ስር አብሮ መኖር 
መቻል ብቻ ሳይሆን፣ አብሮ ሠርቶ መለወጥ፣ 
ምትክ ልጆችን አፍርቶ ለወግ ማዕረግ ማብቃትም 
ትልቅ ቦታ የሚሰጠው እንደሆነ ይታመናል። 

"ከአንድ ብርቱ ሁለት መድኃኒቱ" እንዲሉ 
ባልና ሚስቱ እየተረዳዱ ለተለያዩ ቤተሰባዊና 
ማኅበረሰባዊ ኃላፊነቶች መብቃት የሚችሉበት 
ተቋም ስለመሆኑም የማኅበረሰቡ አባላት 
በተለይም አባቶች አፅንዖት ሰጥተው ያስረዳሉ። 

የጉራጌ ዞን ባሕልና ቱሪዝም መምሪያ 
በተለያየ ግዜ በሚያወጣቸው መረጃዎች ላይ 
እንደተመለከተውም ጋብቻ የማኅበረሰቡ 
ትልቅ እሴት ነው። በዚህ ምክንያት በጉራጌ ዞን 
በተለይ ደግሞ ዛሬ የዝግጅት ክፍላችን ትኩረት 
በሚያደርግበት የሶዶ ጉራጌ ባሕላዊ ሥርዓቱ ምን 
መልክ እንደሚኖረው ከዚህ እንደሚከተለው 
ልናቀርበው ወድደናል። መረጃውንም የባሕልና 
ቱሪዝም መምሪያው በተለያየ ግዜ ይፋ ካደረጋቸው 
ሰነዶች ላይ ተጠቅመናል።   

በጉራጌ ሶዶ ብሔረሰብ ትልቅ ቦታ የሚሰጠው 
የጋብቻ ሥነ-ሥርዓት እንደ አብዛኛው ኢትዮጵያዊ 
ቤተሰብን ከመጠየቅ ይጀምራል። አሁን አሁን 
ለአቅመ አዳም የደረሰ አንድ ወጣት የትዳር 
አጋሩን ከቤተሰብ ውጭ በራሱ መርጦ የሚያገባ 
ቢሆንም፤ ቀደም ባለው ጊዜ ሁለት ተጋቢዎች 
ከሠርጋቸው እለት አስቀድመው ለአንድም ቀን 
ሳይተያዩ ይጋቡ እንደነበር መረጃዎች ያሳያሉ። 
ወንድየው ለአቅመ-አዳም በደረሰ ጊዜ የተለያዩ 
ምልክቶችን ያሳያል። ወላጅ አባትም የልጃቸውን 

ለአቅም-አዳም መድረስ ያስተውላሉ። በዚህ ጊዜ 
ታዲያ ወላጅ አባት ልጃቸው ለትዳር መድረሱንና 
ሚስት የምትሆነውን እንዲያፈላልጉለት ለቅርብ 
ዘመዶቻቸውና ጓደኞቻቸው ይነግራሉ። ፍለጋውም 
ከዘር ሓረጓ፣ መልኳ፣ ባልትናዋ፣ ሀብቷ እና መሰል 
ጉዳዮች አኳያ ታይቶ ይከናወን እንደነበር ነው 
መረጃዎች የሚያሳዩት።  

በተለያዩ ክብረ በዓላት፣ ገበያ ስትወጣ፣ ውሃ 
ለመቅዳት ወንዝ ስትወርድ ወዘተ የተፈላጊዋ 
ልጅ ቁመና ይፈተሻል። ከምትኖርበት አካባቢም 
ስለቤተሰቦቿ ማንነት፣ ስለባሕሪዋ፣ ሙያዋ ተገቢው 
ጥናት ይካሄዳል። በዚህ አይነት መልኩ ስለልጅቷና 
ቤተሰቦቿ አስፈላጊ መረጃ ከተሰበሰበና የኋላ 
ታሪኳ ከታወቀ በኋላ የልጁ ወላጅ አባት ሁለት 
ሽማግሌዎችን ጨምሮ ወደ ሴቷ ልጅ ቤት ማልደው 
በመሄድ የጋብቻ ጥያቄያቸውን ያቀርባሉ።

ጥያቄውም "ሴት ልጃችሁን ለወንድ ልጃችን 
ስጡን" የሚል ነው። የልጅቷ ወላጆች የቀረበላቸውን 
የጋብቻ ጥያቄ በአንዴ አይቀበሉም። እሺታቸውን 
ላለመግለጽ የተለያዩ ምክንያቶችን ይፈጥራሉ። 
ለምሳሌ፡- ልጅቷ እድሜዋ ለትዳር አለመድረሱን፣ 
የልጆቹ ዕጣ ፈንታ ይጠየቅና ይታወቅ … ወዘተ  
ምክንያቶችን  ይደረድራሉ። 

የልጁ አባትና ሽማግሌዎችም የእነርሱም ልጅ 
ቢሆን በእድሜው ገና ልጅ እንደሆነና ሁለቱም 
እድሜያቸው ለጋብቻ እስኪደርስ በየወላጆቻቸው 
የቅርብ ክትትል ስር ሊቆዩ ስለሚችሉ የልጅቷ 
ወላጆች ፍቃደኛ እንዲሆኑላቸው ያግባቧቸዋል። 
የልጅቷ አባትም "እስቲ ከቤተሰቦቼ ጋር ልምከርበት" 
በሚል ሌላ የቀጠሮ ቀን ሰጥተው ይለያያሉ። 
በቀጠሯቸው መሠረትም ጥያቄያቸው ምላሽ 
ያገኛል። ጥያቄያቸው ምላሽ ካገኘ በኋላም የጋብቻ 
ሥነሥርዓቱ ቅደም ተከተሉን ጠብቆ በባሕልና ወጉ 
መሠረት ይከናወናል።  

አሁን አሁን ተጋቢዎቹ ከወላጆቻቸው ፈቃድና 
ዕውቅና ውጭ እርስ በእርስ ተፈቃቅደውና 
ተፈላልገው የሚጋቡ ቢሆንም በአብዛኛው የጋብቻ 
ሥርዓቱን የሚከውኑት ግን ባሕልና ወጉን ጠብቀው 
ነው። 

ከባሕልና ወጎቹ መካከልም ሽምግልና ቀዳሚው 
ነው። ለጋብቻ ትልቅ ቦታና ክብር የሚሰጠው 
የጉራጌ ብሔረሰብ ለሽምግልናም ትልቅ ቦታ 
ይሰጣል። በመሆኑም የጋብቻ ሥነሥርዓቱ 
የሚጀምረው ከሽምግልና ወይም ‹‹ከቸግ›› ነው። 
‹‹ቸግ›› ወይም ሽምግልናውን ተከትለው የሚከናወኑ 
ሌሎች የጉራጌ የሠርግ ሥነሥርዓቶች ብስቆት፣ 
እንሶስላ፣ ሠርግ፣ መልስና ቅልቅል ናቸው። 

‹‹ቸግ›› (ሽምግልና)
ቀደም ሲል የነበረውና ‹‹ልጅህን ለልጄ›› በሚል 

በቤተሰብ የሚፈጸም ጋብቻ አሁን አሁን ተቀይሯል። 
ወጣቱ ቀልቡ ያረፈባትን ሴት ለመምረጥ የተለያዩ 
አማራጮች አሉት። በተለይም በወርሐ መስከረም 
በጉራጌ ማኅበረሰብ በታላቅ ድምቀት የሚከበረው 
የመስቀል በዓል ትልቁና ዋናው አማራጭ ነው። 
ትዳር ፈላጊው ለመስቀል ጭፈራ ከሚወጡ እንስቶች 
መካከል ቀልቡ ያረፈባትን ሴት ይመርጣል። 
የመረጣትን የትዳር አጋሩ ለማድረግ የመጀመሪያው 
የሽምግልና ሥነ-ሥርዓት ይከናወናል።

‹‹ቸግ›› ወይም ሽምግልና የሚከናወነው 
ቤተሰቡ አልያም ጥንዶቹ ከተፈቃቀዱ በኋላ 
ነው። ሥነሥርዓቱ ሽማግሌ ከመላክ ይጀመራል። 
በመጀመሪያው የሽምግልና ወቅት ሽማግሌዎች 
ጉዳያቸውን ተናግረው ቀጠሮ ተቀብለው 
ይሰናበታሉ። የሴቷ ቤተሰቦች የልጃቸውን 
ፈቃደኝነት ካረጋገጡና እነሱም ፈቃደኛ ከሆኑ 
በቀጠሮ ቀን ትልቅ ድግስ ደግሰው ይጠብቃሉ። 
ይህም ‹‹ቸግ›› ይባላል።

የሴቷ ቤተሰቦች ባሕሉን በጠበቀ መንገድ 
አቅማቸው የፈቀደውን ሁሉ በማድረግ 

ሽማግሌዎቹን ደግሰው በክብር ተቀብለው በጥሩ 
ሁኔታ ያስተናግዳሉ። በዕለቱ በጉራጌ ባሕል አለ 
የተባለ የባሕል ምግብ በሙሉ በዓይነት በዓይነቱ 
ይቀርባል። ለአብነትም ክትፎ፣ ቆጮ፣ ቅሙስ፣ 
አይብ፣ ጎመን፣ በቅቤ የታሸገ የገብስ ቆሎ ፣ ጭኮና 
ይገኙበታል። ከመጠጥም እንዲሁ ጠላ፣ ጠጅ፣ 
ባሕላዊ አረቄና ሌሎችም ይቀርባሉ።

 ከምግብና ከመጠጡ በኋላም በጉራጌ 
ማኅበረሰብ ባሕል ሽምግልና የመጡ ሰዎች የራስ 
ቅቤ ይቀባሉ። ከዚያም ይመራረቁና ለሠርጉ 
ቀጠሮ ተለዋውጠው ይለያያሉ። በመጨረሻም 
ሽማግሌዎቹ ከተመገቡት የምግብ አይነት በሙሉ 
በመሶብ ተደርጎ ከጠላና ከጠጁ ጋር ለሙሽራው 
ይላካል። የሙሽራው ቤተሰብም መሶቡን ተቀብሎ 
ይበላል፤ ይጠጣል። መሶቡም ባዶ አይመለስምና 
አቅማቸው እንደፈቀደ ባሕላዊ ምግብ አድርገው 
ይልካሉ። ይህም ጥያቄያቸውን መቀበላቸውንና 
ዝምድናቸውን የሚያረጋግጥ ነው።

ብስቆት
ብስቆት በሴት ሙሽራ ቤት የሚከናወን 

ባሕላዊ ሥነሥርዓት ሲሆን፣ ሥነሥርዓት በዋናነት 
ለሙሽሪት እናት የሚደረግ ነው። በባሕሉ መሠረት 
የሙሽሪት፣ እህቶች፣ ቤተ ዘመዶችና ጓደኞች 
ተሰባስበው የሙሽሪትን እናት እንኳን ደስ አለሽ 
ይላሉ። 

እነዚህ ጓደኞችም በጋራ ገንዘብ አዋጥተው 
በሙሽሪት እናት ቤት ድግስ ይደግሳሉ። በዕለቱ 
የገብስ ቅንጬ በቅቤ ተቀላቅሎ ይበላል። ጠላ፣ 
ጠጅና ሌላም መጠጥ ይዘጋጃል። ከተበላ ከተጠጣ 
በኋላም ይጨፈራል።

 የሙሽሪት እናት ጓደኞች እናትየዋን ቅቤ 
ይቀቧታል፤ ስጦታዎችንም ይሰጧታል። ባሕላዊ 
ምግብ የሆነው ጭኮን ጨምሮ ነጠላ፣ ቀሚስ፣ 
ሻሽ፣ ጋቢና እንደየአቅማቸውና እንደየቅርበታቸው 
የሚያበረከቱላት ስጦታዎች መካከል ይጠቀሳሉ። 
በዕለቱም የሙሽሪት እናት ብዙ ቅቤ ትቀባለች፤ 
ይህም ‹‹በሰቀች›› ይባላል። 

ይህ ፕሮግራም የሚከናወነው ሠርጉ ቢበዛ አንድ 
ሳምንት አልያም ሁለት ሳምንት ሲቀረው ነው። 
በዕለቱ የሙሽሪት እናት፣ እህት፣ ዘመድና ጓደኞቿ 
ያዘጋጁት የገብስ ቅንጬ በቅቤ ተለውሶ ይበላል። 
ጠላ፣ ጠጅና ባሕላዊ አረቄም ይጠጣል። ቡና 
በቅቤም እንዲሁ ይጠጣል። ከምግብና ከመጠጡ 
በኋላም ጫወታ ይጀመራል፤ በዚህም የሙሽሪት 
እናትን ጨምሮ ሁሉም በየተራ ይጨፍራሉ። 

እንሶስላ
በጉራጌ ሶዶ ብሔረሰብ ከሰርጉ ዕለት በበለጠ 

የሚወደድና የሚናፈቀው የእንሶስላ ባሕላዊ 
ሥርዓት ነው። የእንሶስላ ባሕላዊ ሥነሥርዓት 
የሚከወነው ከሠርጉ ቀን ሁለት ቀን ቀደም ብሎ 
ነው። እንሶስላን ሴቷም ወንዱም በየቤታቸው 
ያከብሩታል። በዕለቱ ጠላና ዳቦም ይዘጋጃል። 
ጠላ እየተጠጣ ዳቦ እየተበላ መጫወት፣ መዝፈንና 
መጨፈር ዋናው የሥርዓቱ መገለጫ ነው:: ብዙ 
ጊዜ ሠርግ እሁድ ቀን የሚደረግ በመሆኑ የእንሶስላ 
ፕሮግራም ዓርብ ዕለት ማታ ይከናወናል። ወንዱም 
ሴቷም በየቤታቸው ከሚዜዎቻቸው ጋር በመሆን 
ቤተሰብ ዘመድ አዝማድ በተሰበሰበበት የሚከናወን 
ትልቅ ሥነሥርዓት ነው። 

ሥርዓቱ በሚከናወንበት ወቅት ቤተሰብ 
ዘመድ አዝማድና ጎረቤት በሙሉ ይሰባሰባል። 
ሙሽሪት ከሚዜዎቿ ጋር በነጠላ ተሸፋፍና 
በተሰባሰበው ቤተዘመድ መሐል ከቃጫ በተሠራ 
ጅባ ላይ ትቀመጣለች። በዚህ ጊዜ ከወላጅ አባት 
ጀምሮ እናት፣ አጎት፣ አክስት እያለ በየተራ ባሕላዊ 
የሆነውን ዘፈን ይዘፍናሉ። በዘፈኑም በሞት የተለዩ 
ዘመዶች ቤተሰቦች ይጠራሉ፤ በዚህ ጊዜ የተወሰነ 
ለቅሶ ይኖራል። ምክንያቱም በሞት የተለዩ ዘመዶቿ 
በሕይወት በኖሩና ይህን ዓለም ቢያዩ የሚል 

መልዕክት ያለው በመሆኑ ነው። በሞት የተለዩ 
ወላጆች ከሆኑ ለቅሶው ጠንከር ይላል። በተለይም 
ሙሽሪት ከሚዜዎቿ ጋር በነጠላ ተሸፋፍና ባለችበት 
ታለቅሳለች፤ ቤተሰቡም ሁሉ ያለቅሳል። 

በዘፈኑ ግጥም እህት ወንድም እንዲሁም 
በሕይወት የሌሉ ዘመዶች ሁሉ ይጠራሉ፤ ይወደሳሉ። 
ባሕላዊ ዘፈኑ በወላጅ አባት ተጀምሮ ቤተዘመዶቹ ጋ 
በየተራ ከተዳረሰ በኋላ ወደ ጭፈራ ይጓዛሉ። 

ጭፈራው ከመጀመሩ አስቀድሞ የተዘጋጀውን 
ጠላ በተሰበሰበው ቤተዘመድ ፊት እየመጣ ወደ 
እንሥራ ይጨመራል። በዚህ ጊዜ ሁሉ ሙሽሪት 
ከሚዜዎቿ ጋር በነጠላ እንደ ተሸፋፈነች ነው። 

ጠላው ወደ እንስራ ሲገለበጥ ቤተዘመዱ ባሕላዊ 
ዘፈኑን ይጀምራል። በዚህ ጊዜ የሚዘፈነው ባሕላዊ 
ዘፈንም፤ ‹‹ሞላ አልሞላ፤ ሞላ አልሞላ›› የሚል 
ሲሆን፣ እንስራው በጠላ እስኪሞላ ‹‹ሞላ አልሞላ፤ 
ስከሪ አልሞላ፤ ስከሪ አልሞላ›› የሚል ይሆናል። ይህ 
ዘፈን የሚዘፈነው ጠላው ወደ እንስራ እየተገለበጠ 
እስኪሞላ ድረስ ሲሆን፤ ትርጉሙም ‹‹ጠላው 
ሞልቷል አልሞላም›› ማለት ነው። 

እንስራው የዶሮ ዓይን በመሰለው ጠላ ሲሞላ 
ጠላው መጠጣት ይጀምራል፤ ድፎ ዳቦውም ተቆርሶ 
ይበላል። ጭፈራውም ድብልቅልቅ ይላል። እናት፣ 
አባት፣ አክስት፣ አጎት አጠቃላይ ቤተሰቡና ቤተዘመዱ 
በሙሉ እየተነሳ ይጨፍራል። የሙሽሪት ሚዜዎችም 
በየተራ ይነሳሉ፤ በስተመጨረሻም ሙሽሪትም ተነስታ 
ትጨፍራለች። ይህ ሥነ-ሥርዓት በሙሽራውም ቤት 
በተመሳሳይ ሁኔታ ይከናወናል። 

ሠርግ
ሠርግ ከላይ ከተጠቀሱት ሂደቶች በኋላ 

የሚከናወን ሲሆን፤ እንደማንኛውም ሠርግ ቅዳሜ 
አልያም እሁድ ቀን ይከናወናል። በዚህም እለት 
ድግስ ተደግሶ ከዘመድ አዝማድ ጋር የደስታ ተካፋይ 
ይሆናሉ። 

ሙሽሪት ከቤት ስትወጣ በባሕሉ መሠረት 
ተመርቃና የቤተሰቦቿንና የዘመድ አዝማዱን ጉልበት 
ስማ ትወጣለች። በሠርጉ ዕለት በምርቃት ወቅት 
የሚቀርበው የጉራጌ ባሕላዊ ምግብ የሆነው ጭኮ 
ነው፤ አረቄም አይቀርም። 

ሠርጉ በገጠር የሚከናወን ከሆነ ሙሽራው 
ሙሽሪትን ይዞ ወደ ቤተሰቦቹ ቤት ይገባል። 
በአብዛኛው በገጠር ያለው ባሕል ሙሽሪት 
ከሙሽራው ቤተሰብ ጋር አብራ ትኖራለች። ይህ 
የሚሆነውም ቤተሰቡን እንድትለምድ፣ ሥራም 
ከአማቷ ትልመድ በሚል ነው። አሁን አሁን ግን 
ሙሽራውና ሙሽሪት የራሳቸውን ጎጆ ቀልሰው 
ይኖራሉ።

መልስ
ከሠርግ ቀጥሎ የሚመጣው መልስ ነው፤ በጉራጌ 

ሶዶ ባሕል ትልቅ ቦታ የሚሰጠው መልስ በሙሽሪት 
ቤተሰብ ይከናወናል። በባሕሉ መሠረት በወርሐ 
ሚያዝያ አልያም ጥር የተጋቡ ሙሽሮች መልስ 
የሚጠሩት በመስቀል ነው። መስቀል ትልቅ በዓል 
እንደመሆኑ መልሱም ከዚሁ ታላቅ ከሆነው የመስቀል 
በዓል ጋር ተያይዞ ይከናወናል። 

መልስ የተጠሩት ሙሽሮችም ውለው አድረው 
ሰነባብተው ነው የሚመለሱት። የመስቀል በዓል 
በጉራጌ ብሔረሰብ ከአንድ ሳምንት በላይ የሚከበር 
እንደመሆኑ መልስ የተጠሩ ሙሽሮች ቢያንስ ለአንድ 
ሳምንት ቆይተው ‹‹አዳብና›› በመባል የሚታወቀውን 
የመስቀል በዓል በመታደም ይስተናገዳሉ።

ቅልቅል 
ከመልስ ቀጥሎ የሚመጣው ቅልቅል 

ሲሆን፤ እንደማንኛውም ሠርግ የወንዱ ቤተሰብ 
በሚያዘጋጀው ዝግጅት ላይ የሙሽሪት ቤተሰቦች 
ተሰባስበው የሚቀላቀሉበት ፕሮግራም ይሆናል። 
በዚህ ጊዜ የሁለቱ ተጋቢዎች ቤተሰቦች እርስ በእርስ 
በደንብ የሚተዋወቁበትና የሚግባቡበትን አጋጣሚ 
በማስፋት ቤተሰብነታቸውን የሚያጠናክሩበት ነው።

የጋብቻ ሥነ-ሥርዓት - በጉራጌ ሶዶ ብሔረሰብ

ነፃ ሃሳብ
ፖለቲካ እና ወቅታዊ

ታሪኩ ዘለቀ

ባለፉት ዓመታት የኢትዮጵያ ኢኮኖሚ በብዙ 
አለመረጋጋትና ውጣ ውረድ ውስጥ ቆይቷል። 
ኢኮኖሚውን ወደ ተሻለ ደረጃ ለማድረስም ሀገር 
በቀል የኢኮኖሚ ማሻሻያን ጭምሮ በየወቅቱ 
የተለያዩ የኢኮኖሚ ማሻሻያዎች ተደርገዋል። 
ማሻሻያዎቹ ያስፈለጉበት የሀገሪቱ ኢኮኖሚ በብዙ 
የማክሮ ኢኮኖሚ አለመጣጣሞች ወይም መዛነፎች 
ውስጥ ስለነበረ ነው።  

ከባድ የዕዳ ጫና፣ የተጋነነ የዋጋ ንረትና መሰል 
ችግሮች የሀገሪቱ ፈተናዎች ሆነው ቆይተዋል።  
እነዚህን ችግሮች ለመፍታት በ2011 በጀት ዓመት 
የመጀመሪያው ምዕራፍ ሀገር በቀል የኢኮኖሚ 
ማሻሻያ ፕሮግራም ወደ ሥራ ገብቶ ተግባራዊ 
ተደርጓል።

በ2011 በጀት ዓመት ወደ ትግበራ የገባው 
የመጀመሪያው ምዕራፍ የሀገር በቀል የኢኮኖሚ 
ማሻሻያ ፕሮግራም ብዙ የኢኮኖሚ ዓላማዎችንና 
ግቦችን ያሳካ ነበር። ለአብነትም ከ2010 እስከ 2015 
ዓ.ም በነበሩት ዓመታት በአማካኝ የሀገር ውስጥ 
ምርት እድገትን ሰባት ነጥብ አንድ በመቶ ማድረስ 
አስችሏል። 

የመጀመሪያው የኢኮኖሚ ማሻሻያ መርሐ 
ግብር ቀሪ ሥራዎች ያሉ በመሆኑና ከመጀመሪያው 
የኢኮኖሚ ማሻሻያ መርሐ ግብር መልካም 
ተግባሮችን በማስቀጠል የማክሮ ኢኮኖሚ መዛባት 
ሚዛንን ለማስተካከል ከሰሞኑ ኢትዮጵያ ወደ 
ተሟላ የማክሮ ኢኮኖሚ ማሻሻያ ትግበራ መግባቷ 
ይፋ ተደርጓል። 

በእስካሁን ሂደቷ ኢትዮጵያ ከምሥራቅ 
አፍሪካ ትልቁን ኢኮኖሚ ገንብታለች። ከሰሐራ 
በታች ካሉ የአፍሪካ ሀገራት ሦስተኛው ትልቁ 
ኢኮኖሚ ባለቤትም ነች። መንግሥት የግብር ገቢ 
የመሰብሰብ አቅሙም ተሻሽሏል። እነዚህን ስኬቶች 
ከሚያስቀጥሉት መሠረታዊ ነገሮች መካከል የሀገር 
በቀል ኢኮኖሚ ማሻሻያ ፕሮግራምን ማጠናቀቅ 
የሚያስችለው በአራት ምሰሶዎች የቆመው የማክሮ 
ኢኮኖሚ ማሻሻያ ፖሊሲ ተግባራዊ ማድረጉ ነው።  

ከአራቱ ምሰሶዎች የመጀመሪያው የማክሮ 
ኢኮኖሚ መረጋጋትን እና ዘላቂነትን የሚደግፍ 
ዘመናዊ እና ጤናማ የማከሮ ኢኮኖሚ ፖሊሲ 
ማዕቀፍ መመሥረት ሲሆን ሁለተኛው ፈጠራን 
የሚያበረታታ ምቹ የኢንቨስትመንትና የንግድ ዘርፍ 
ከባቢ እና ተወዳዳሪነትን ማሳደግ ነው። ሦስተኛው 
ደግሞ የሀገር ውስጥ ምርትና ምርታማነት ዐቅምን 
ማጠናከር ሲሆን፤ አራተኛውና የመጨረሻው 
ማሻሻያው የማክሮ ኢኮኖሚ መዛባትን መቀነስና 
የንግድ ዕድሎችን በማስፋት የግል ሴክተሩ 
በኢኮኖሚ ውስጥ ያለውን ጉልህ ሚና ማሳደግ 
ነው።

የኢኮኖሚ ማሻሻያው አጀንዳም ለጠንካራ፣ 
በግሉ ዘርፍ ለሚመራ፣ ሁሉን አቀፍ የኢኮኖሚ 
ዕድገት እና የሥራ ዕድል ፈጠራ መሠረት መጣል 
ነው። ስለሆነም ፕሮግራሙ በሚተገበርበት ወቅት 
ከፍተኛ እና የተረጋጋ የኢኮኖሚ ዕድገት እና 
ነጠላ አኅዝ የዋጋ ግሽበት ይኖራል ተብሎ ግብ 
ተጥሎበታል። 

ይህ የማክሮ ኢኮኖሚ ማሻሻያ ፕሮግራም 
በሀገር በቀል ኢኮኖሚ ማሻሻያ ፕሮግራምና 
በመካከለኛው ዘመን የኢንቨስትመንትና የልማት 
እቅድ ላይ የተመሠረተ ነው። በዓለም አቀፍ የገንዘብ 
ድርጅት፣ በዓለም ባንክና በሌሎች ወሳኝ የልማት 
አጋሮች የሚደገፍ ነው።

መንግሥት የበጀት አስተዳደር ውጤታማነት 
እና የመንግሥት እዳ ተጋላጭነትን ያሻሽላሉ 

ያላቸውን መላዎች አስቀምጧል። ይህ ደግሞ 
የልማት ፋይናንስ አማራጮችን ያሰፋል፣ ሀገራዊ 
የልማት ፍላጎቶችንም በሀገር ውስጥ አቅም 
ለማሳካት ምቹ መደላድል ይፈጥራል፤ የሀገሪቱን 
ብሔራዊ ጥቅም በማስጠበቅ የዜጎችን ተጠቃሚነት 
ያረጋግጣል ተብሎም ይጠበቃል። 

ማሻሻያው በመጀመሪያው ሀገር በቀል 
የኢኮኖሚ ሪፎርም የተገኙ ውጤቶችን በማስቀጠል፣ 
የነበሩ ተግዳሮቶችን በማረም ተከታታይ የሆነ 
የኢኮኖሚ እድገት ይመዘገብበታል፤  የአስር 
ዓመቱን የልማት እቅድ ለማሳካት  አስተዋፅዖ ከፍ 
ያለ ይሆናል፤ የተረጋጋ ማክሮ ኢኮኖሚ ለመፍጠርና 
የመንግሥትን እና የግሉን ዘርፍ ትብብርን 
ለማጠናከርም መደላድል ይፈጥራል ተብሎ ተስፋ 
ተጥሎበታል። 

የማክሮ ኢኮኖሚ ሚዛን የተረጋጋ እንዲሆን 
ዘላቂ ልማትን፣ ምቹ ኢንቨስትመንትን፣ የንግዱን 
ዘርፍ ተወዳዳሪነት ለመጨመር እንዲሁም የሀገር 
ውስጥ ምርትና ምርታማነት ለማሳደግ፣ ጥራት 
ያለው አገልግሎት ለማቅረብ ያስችላል። የማክሮ 
ኢኮኖሚ መረጋጋት ዘላቂነትን የሚደግፍ፣ ዘመናዊ 
እና ጤናማ የማክሮ ኢኮኖሚ ማዕቀፍ መመሥረትም 
የሚያስችል እንደሆነ በስፋት እየተነገረ ነው ። 

የፖሊሲ ማሻሻያው በገበያ ሥርዓት የሚመራ 
የውጭ ምንዛሪን የሚያካትት ነው። የውጭ ምንዛሪ 
እንደእኛ ላሉ ሀገራት ውድ ሀብት ነው። ገንዘብ 
የራሱ ዋጋ ቢኖረውም ስንወስንበት የኖርንበትን 
መንገድ ግን ማስተካከል የሚሻው ሆኖ ተገኝቷል። 
ለዚህም ነው በትይዩና በመደበኛ የውጭ ምንዛሪ 
መካከል የነበረ ልዩነት ሰፊ ሆኖ የዘለቀው። 

ይህን ሥርዓት በማስያዝ በተመሳሳይና ወጥ 
በሆነ ገበያ እንዲገበያይ ማድረግ የውጭ ምንዛሪ 
አቅርቦትን በከፍተኛ ሁኔታ ያሻሽለዋል፤ ከዚህም 
በተጨማሪ በአጭርም ሆነ በረጅም ጊዜ ባለሀብቶች 
ወደ ውጭ የሚልኩት ምርት በዓለም ገበያ ተወዳዳሪ 
እንዲሆኑ ያስችላል የሚል እምነት አለ። 

የውጭ ምንዛሪ ማስተካከል ማለት የውጭ 
ክፍያ ሚዛንን ቀጣይነትና አስተማማኝነት ባለው 
መንገድ ማስተካከል ማለት ነው። አሁን ያለውን 
የዋጋ ንረት ለመቆጣጠር፤ የምርት አቅርቦትን 
ለማሻሻል፤ የመንግሥት ገቢን ለማሳደግ ሆነ የታክስ 
አስተዳደሩን ለማዘመን የተሟላ የማክሮ ኢኮኖሚ 
ማሻሻያ ትግበራው ወሳኝ ጉዳይ ነው።   

መንግሥት ሀገሪቱ ያለባትን ዕዳ ለመክፈልና 
እፎይታን ለማግኘትም የፖሊሲው መተግበር 
የራሱን ሚና ይጫወታል። በዚህ ዙሪያ ያሉ 
ስጋቶችም ይቀንሳሉ። የውጭ ቀጥታ ኢንቨስትመንት 
እንዲበረታታና እንዲሻሻል ያደርጋል። ይህ በራሱ 
ለሀገራዊ እድገቱ ምቹ መደላድል ይፈጥራል። የሥራ 
ዕድል በመፍጠርም የዜጎች ገቢ የተሻለ እንዲሆን 
ያስችላል።  

ትግበራው ዝም ብሎ የሚፈፀም ሳይሆን 
በበርካታ ደጋፊ ሥራዎች የሚታገዝ ነው። በሞኒተሪ 
ፖሊሲ፣ በፊሲካል ፖሊሲ፣ በምርትና ምርታማነት፣ 
በኤክስፖርት፣ በውጭ ምንዛሪ፣ በሁሉም በኢኮኖሚ 
ውስጥ ባሉና በፋይናንስ ልውውጥ እንቅስቃሴዎች 
በሙሉ መደገፍ ይገባዋል። ውጤቱም ያማረ 
እንዲሆን የሁሉንም ቁርጠኛ ተሳትፎ ይጠይቃል።

በእርግጥ ወደ ተሟላ ትግበራ መሸጋገሪያ ወቅት 
የሚኖር ጫና የሚጠበቅ ነው። ብዙ ሀገራትም 
ይህንን ሂደት አልፈውበታል። የሚመጣውን 
ተግዳሮት መቋቋም እንዲቻልም ሥራዎችን 
ይጠይቃል። ለዚህም መንግሥት በቂ ዝግጅት 
እንዳደረገ ገልጧል። ፕሮግራሙ የሚያስከትለውን 
ጫና ኅብረተሰቡ መቋቋም እንዲችል የማድረግ 
ሥራዎች በፕሮግራሙ ውስጥ ገብተዋል። የተሟላ 

ቅድመ ዝግጅትም ተደርጎበታል። 
ሪፎርሙ ራሱ የሚያመጣቸው የዋጋ ጭማሪዎች 

ታሳቢ ተደርገዋል። በምንዛሪ ለውጥ ተመን ሳቢያ 
የሚመጡ የዋጋ ለውጦች ይኖራሉ። ማዳበሪያ፣ 
ነዳጅ፣ መድኃኒት ወዘተ… በብር የሚከፈለው 
መጠን ስለሚጨምር ዋጋቸው ይጨምራል። 
መንግሥትን ዋጋ ቢያስከፍለውም እነዚህን ለይቶ 
ዋጋ እንዳይጨምሩ ድጎማ ያደርጋል። የማዳበሪያ 
ዋጋም ሆነ የነዳጅ ዋጋ አሊያም ተመሳሳይ ምርቶች 
ዋጋ እንዳይጨምር መንግሥት እርምጃ ወስዷል። 

ከእነዚህ ምርቶች ውጭ ሌላ ምርት ዋጋ 
ሊጨምርበት የሚችል ምንም ምክንያት የለም። 
ሆኖም ግን ሀገር የኢኮኖሚ ለውጥ ውስጥ ባለችበት 
በዚህ ጊዜ አግባብ ያልሆነ ትርፍ ለማግኘት 
የሚሯሯጡ ነጋዴዎች መኖራቸውን እየተመለከትን 
ነው። ሀገር በተለያዩ የኢኮኖሚ ለውጦች ውስጥ 
አልፋለች፤ እያለፈችም ነው። እንዲህ ያለውን ጊዜ 
በጋራ በመተባበር ማለፍ ሲገባ፤ የግል ጥቅምን 
አስቀድሞ  ከራስ ወገን ትርፍ ለማግኘት መስገብገብ 
ለነገ የሚያስተዛዝብ ነው።

የማክሮ ኢኮኖሚ ማሻሻያው ለአስመጪዎች 
የውጭ ምንዛሪ እጥረት እንዳይገጥማቸው ዕድል 
የሚፈጥር ቢሆንም ምርቶች በመጋዘኖቻቸው ውስጥ 
ደብቀው የለም ሲሉ እየተስተዋለ ነው። ለዚህ ዓይነቱ 
ተግባር አግባብ ያለው የሕግ አካል የማያዳግም 
እርምጃ ሊወስድ ይገባል።

እየታየ ያለው የዋጋ ጭማሪ  ካልተገባ ጥቅም 
ከመፈለግ ውጪ ምንም ሌላ ምክንያት የለውም፤ 
ከዚህ አኳያ፤ መንግሥት  የዋጋ ጭማሪ በሚያደርጉ 
ነጋዴዎች ላይ እየወሰደ ያለው ርምጃ አጠናክሮ 
ሊቀጥል ይገባል። በዚህ ሕገወጥነት የተሳተፉ  የንግድ 
ተቋማትን ከማሸግ ባለፈ በተደራጀ መንገድ ከፍያለ 
እርምጃ ሊወስድም ይገባል። 

የንግዱ ማኅበረሰብ በእንዲህ ዓይነት ጊዜያት 
ያልተገባ ትርፍ ከመፈለግ ይልቅ፤ ከኅብረተሰቡ 
ጎን በመሆን አጋርነቱን በተጨባጭ ማሳየት 
ይጠበቅበታል። ኅብረተሰቡም ሕገ ወጦችን 
ከመደበቅ ይልቅ ለሕግ አካላት አሳልፎ በመስጠት  
ለፖሊሲው ስኬታማ  ተፈጻሚነት የድርሻውን 
ሊወጡ  ይገባል  ። 

በርግጥ የፖሊሲ ማሻሻያው ትግበራ አሁን ላይ 
የተለያዩ ጫናዎች እንደሚበዙበት ይታመናል። 
ፖሊሲውን በተሟላ ሁኔታ በጠንካራ ዲሲፕሊን 
መፈጸም ከተቻለ ውጤታማ ይሆናል። ከዚህም 
የተነሳ  የሀገሪቱም ቀጣይ ዕጣፈንታ ብሩህ  ስለመሆኑ 
አጠያያቂ አይሆንም ።

ችግሮቻችን የጋራ እንደሆኑ ሁሉ 
ለመፍትሔያቸው በጋራ መንቀሳቀስ ያስፈልጋል። 
ከሁሉም በፊት ስለ ሠላማችን  በአንድነት ዘብ 
ልንቆም ይገባል። ዘላቂ ሠላም ማምጣት የሚያስችል 
የአስተሳሰብ ተሐድሶ መፍጠር  ይጠበቅብናል። 
ይህን ማድረግ ከቻልን የጀመርነው ሀገር በቀል 
የኢኮኖሚ ማሻሻያ ፖሊሲ ውጤታማ መሆኑ ብዙም 
ለጥያቄ የሚቀርብ አይደለም። 

የማክሮ ኢኮኖሚ ማሻሻያውም ዋና ግብ 
በተረጋጋ ኢኮኖሚ ማዕቀፍ ፈጣን፣ ዘላቂ፣ ሁሉን 
አካታች እድገት ማረጋገጥ፤ የተረጋጋ የዋጋ ሁኔታ 
በኢኮኖሚው ውስጥ እንዲመጣና የክፍያ ሚዛን 
ጤናማ እንዲሆን  ማስቻል ነው። ይህ ደግሞ ካለንበት 
ችግር ለዘለቄታው መውጫ መንገዳችን ነው ። 

ለስኬታማነቱም የዜጎች የነቃ ተሳትፎ ተሳትፎ 
እንዳለ ሆኖ በተለይም የንግዱ ማኅበረሰብ ካልተገባ 
ጥቅም ፍለጋ ወጥቶ  ከፍ ባለ የኃላፊነት መንፈስ  
መንቀሳቀስ ይጠበቅበታል። በሂደቱ አዋኪ አካላትም 
ይሁኑ አጋጣሚውን በመጠቀም ፈተና የሚሆኑ 
አንዳንድ ነጋዴዎችም አደብ ሊገዙ ይገባል ! 

ለማክሮ ኢኮኖሚ ማሻሻያው ስኬታማነት 

የንግዱ ማኅበረሰብ 

በእንዲህ ዓይነት 

ጊዜያት ያልተገባ ትርፍ 

ከመፈለግ ይልቅ፤ 

ከኅብረተሰቡ ጎን በመሆን 

አጋርነቱን በተጨባጭ 

ማሳየት ይጠበቅበታል። 

ኅብረተሰቡም ሕገ ወጦችን 

ከመደበቅ ይልቅ ለሕግ 

አካላት አሳልፎ በመስጠት  

ለፖሊሲው ስኬታማ  

ተፈጻሚነት የድርሻውን 

ሊወጡ  ይገባል

ስፖርት
የስፖርት ማህበራት በኢትዮጵያ ኦሊምፒክ ኮሚቴ ላይ አቤቱታ አቀረቡ

ብርሃን ፈይሳ

በኢትዮጵያ የተመዘገቡ ብሄራዊ የስፖርት 
ማህበራት በኢትዮጵያ ኦሊምፒክ ኮሚቴ ሥራ 
አስፈጸሚ ቦርድ አባላትና እና ፕሬዚዳንት ላይ 
በይፋ አቤቱታ አቅርበዋል። ቅሬታው የቀረበው 
ለኢፌዴሪ ባህልና ስፖርት ሚኒስቴር ሲሆን፤ 
ተገቢው አስተዳደራዊና ሕጋዊ ርምጃ እንዲወሰድም 
ይጠይቃል። 

በቅርቡ የተጠናቀቀው 33ኛውን የፓሪስ 
ኦሊምፒክ ተከትሎ አነጋጋሪ ጉዳዮችን ሲያከናውን 
የቆየው የኢትዮጵያ ኦሊምፒክ ኮሚቴ እንዲታገድም 
የስፖርት ማህበራቱ በደብዳቤ ጠይቀዋል። 
ቅሬታው የቀረበው ኮሚቴውን ከሚመሠርቱና 
በኢትዮጵያ በተመዘገቡ ብሄራዊ የስፖርት ማህበራት 
ሲሆን፤ በዋናነት የኢትዮጵያ ኦሊምፒክ ኮሚቴ 
ሥራ አስፈጻሚ ቦርድ አባላትና እና ፕሬዚዳንቱን 
ይመለከታል። ማህበራቱ በባህልና ስፖርት ሚኒስቴር 
ተሻሽሎ በወጣው መመሪያ ቁጥር 907/2014 
መሠረት በዓለም አቀፍ ስፖርት ፌዴሬሽን አባልነት 
የተመዘገቡ፣ ስፖርቶቻቸው በኦሊምፒክ ተሳታፊ 
የሆኑ እንዲሁም በኢትዮጵያ ኦሊምፒክ ኮሚቴ 
ጠቅላላ ጉባዔ ሕጋዊ አባል ናቸው። የስፖርት 
ማህበራቱ በሕጋዊ ጠበቆቻቸው አማካኝነት በዘጠኝ 
ገጽ ሰነድ የተደራጀ አቤቱታ፤ የኢትዮጵያ ኦሊምፒክ 
ኮሚቴ የሕዝብ መብትና ጥቅምን የሚጎዱ ተግባራት 
ላይ መሳተፉን የሚያመላክት ነው። 

ስፖርቱን በበላይነት ለሚመራው የኢፌዴሪ 
ባህልና ስፖርት ሚኒስቴር የቀረበው አቤቱታ፣ 
ሚኒስቴር መሥሪያ ቤቱ በኮሚቴው ከሕግና ሥርዓት 

ውጪ በሆነ መንገድ በተፈጸሙ ተግባራትን 
በመመርመር ተገቢው አስተዳደራዊና ሕጋዊ ርምጃ 
እንዲወስድ ይጠይቃል። የቅሬታው ምክንያት 
በዝርዝር ተመላክቶ የቀረበ ሲሆን፤ በዋናነት 
ከቀረቡት መካከል ኮሚቴው ያደረገው አስቸኳይ 
ጠቅላላ ጉባዔ አንዱ ነው። ግንቦት 04/2016 
ዓ.ም ተደረገ የተባለው የኢትዮጵያ ኦሊምፒክ 
ኮሚቴ አስቸኳይ ጠቅላላ ጉባዔ ሕግና ሥርዓትን 
ያልተከተለ፣ ጥሪውም ሆነ የተላለፈው ውሳኔ 
በመመሪያ ቁጥር 907/2014 አንቀጽ 59/7/ ላይ 
ከተደነገጉ የተከለከሉ ተግባራት የሚለውን በመጣስ 
የተፈጸመ ሕገወጥ ተግባር በመሆኑ አስተዳደራዊ 
ርምጃ ይወሰድበት የሚልም ነው። 

ከዚህ ጋር በተያያዘም ሰኔ 04/2016 ዓ.ም 
የተከናወነው የኢትዮጵያ ኦሊምፒክ ኮሚቴ 
ሥራ አስፈጻሚ ቦርድ ምርጫም በሕገወጥነት 
የተደረገ መሆኑም በሰነዱ ተመላክቷል። 
ኮሚቴው ምርጫውን በሚመለከት ፌዴሬሽኖች 
ባልተሳተፉበትና ባላወቁበት ሁኔታ ሲከናወን፤ 
ገለልተኛ በሆኑ አስመራጮች መደረግ ቢኖርበትም 
ስፖርቱን የሚመሩ የመንግሥት አካላት በሌሉበትና 
የጉባዔው አባል ያልሆኑ አካላት እንዲመራ 
ተደርጓል። ምርጫው የጉባዔ አባል የሆኑ የስፖርት 
ማህበራትን ጨምሮ ሌሎች በጉባዔው በድምጽ 
የሚሳተፉ አባላትን ባለማካተቱም ሕገወጥ መሆኑም 
ተዘርዝሯል። 

በምርጫው ድምጽ በማግኘት ለ3ኛ ጊዜ 
ሥልጣን የያዙት የኢትዮጵያ ኦሊምፒክ ኮሚቴ 
ፕሬዚዳንትና የሕዝብ ተወካዮች ምክር ቤት 
አባል  ዶክተር አሸብር ወልደጊዮርጊስ እንዲሁም 

የአዲስ አበባ ከተማ አስተዳደር እና የሃረሪ ክልል 
ወጣቶችና ስፖርት ቢሮ ኃላፊዎች፣ በአማራ ክልል 
የሰቆጣ ቃልኪዳን ድርጅት ማስተባበሪያ ጽህፈት ቤት 
ኃላፊም በሥራ አስፈጻሚ ቦርዱ መካተትም የዓለም 
አቀፉን ኦሊምፒክ ኮሚቴ ቻርተር የሚጥስ መሆኑ 
ተብራርቷል። በመመሪያው መሠረት የቦርዱ ሥልጣን 
ዘመን 10 ወር እየቀረው ምርጫው መከናወኑ፣ 
ከሕዝብ አይንና ጆሮ በራቀ ሁኔታ መደረጉ እንዲሁም 
ያለምርጫ በቀጥታ የኮሚቴው ምክትል ፕሬዚዳንት 
ሆና የተመረጠችው የኢትዮጵያ አትሌቲክስ ፌዴሬሽን 
ፕሬዚዳንት ጉዳይም በዚሁ ርዕስ ስር ተካቷል። 

ኮሚቴው ከመንግሥትና ሌሎች ረጂ 
ተቋማት የሚሰጠውን ገንዘብ ኦዲት ባለማድረግና 
ሪፖርት ባለማቅረቡ የፋናንስ ጥሰትና ምዝበራ 
መከናወኑም በአቤቱታው ተጠቅሳል። በዚህም 
መንግሥት ለቶኪዮ ኦሊምፒክ 156 ሚሊዮን ብር፣ 
ለአፍሪካ ብሄራዊ የኦሊምፒክ ኮሚቴዎች ማህበር 
ውድድር የወጣው 47 ሚሊዮን ብር እንዲሁም 
ከመንግሥት የልማት ድርጅቶች 100 ሚሊዮን 
ብር በላይ ተሰብስቦ ለኮሚቴው ገቢ ተደርጓል። 
ነገር ግን እስካሁን በሪፖርት ለዓመታት ያልቀረበ 
በመሆኑ ማህበራቱ ባላቸው መብት መሠረት ግልጽ 
እንዲደረግላቸውም ጠይቀዋል። ከዚህ በተጨማሪ 
የስፖርት ትጥቅ አምራች የሆነው አዲዳስ በየዓመቱ፣ 
ለአፍሪካ ጨዋታዎች እንዲሁም ለኦሊምፒክ 
ውድድሮች የሚያቀርበውንና በመቶ ሺህ ዶላሮች 
የሚገመት የስፖርት ትጥቅን ጨምሮ ሌሎች ከዚሁ 
ጋር የተያያዙ ጉዳዮችም ቅሬታው ቀርቧል።

ከቀናት በፊት የተጠናቀቀውን የፓሪስ 
ኦሊምፒክ በተመለከተም የኢትዮጵያን መልካም 
ስምና ዝና የሚያጎድፍ ተግባራትም ተከናውነዋል 
ያሉት ማህበራቱ፣ በዚህም የኢትዮጵያ አትሌቲክስ 
ጀግኖችን የማይመጥን ተግባር፣ አትሌቶች እና 
አሠልጣኞች ውድድሩ ከመጠናቀቁ በፊት ከፓሪስ 
መሸኘታቸው እንዲሁም በጉዞው የተካፈሉ 
የልኡካን ዘመድ አዝማድን ጭምር ያካተተ መሆኑም 
ተጠቅሷል።  ኮሚቴው ከኦሊምፒክ ተሳታፊ ከሆኑ 
ስፖርቶች ውጪ ላሉት ድጋፍ አለማድረጉ እና 
በተቋሙ የሚቀጠሩ ሰዎችና ደመወዝ አከፋፈል 
ላይ የሚፈጸሙ ሕገወጥ ተግባራት እንዲጣራም 
ሰነዱ አሳስቧል።

ፍልውሃ አገልግሎት ድርጅት ከዚህ በታች የተገለጹትን እቃ/አገልግሎት ግዥ ለመፈፀም 
ተጫራቾችን በግልጽ ጨረታ አወዳድሮ ለመግዛት ይፈልጋል፡፡ በዚህ መሰረት፡- 

ለሁለተኛ ጊዜ ጨረታ የወጡ የእቃ የአገልግሎት ግዥ ሎት 1 የሥጋ አቅርቦት 
ግዥ ተጫራቾች የሚከተሉትን መመሪያዎች በማሟላት ተግባራዊ ማድረግ 

አለባቸው፡፡

1. ተጫራቾች በዘርፋ የተሰማሩበት ሕጋዊና የታደስ የ2016 ዓ.ም ንግድ ፍቃድ ያላቸውና 
የዘመኑን ግብር ስለመክፈላቸው ማስረጃ ማቅረብ የሚችሉ።

2. ተጫራቾች የተጨማሪ እሴት ታክስ ተመዝጋቢ ስለመሆናቸው የምስክር ወረቀት 

ማቅረብ የሚችሉ TIN እና VAT ሰርተፍኬት ያላቸው፤ የገቢዎች ክሊራንስና ጨረታ 

ለመሳተፍ ከሀገር ውስጥ ገቢ የተሰጣቸው ማስረጃ ማቅረብ ሚችሉ፤ ከገንዘብና   

ኢኮኖሚ ልማት ሚኒስቴር በአቅራቢዎች ዝርዝር የምዝገባ ፈቃድ የተመዘገቡና የቅርብ 

ጊዜ ማስረጃ ማቅረብ የሚችሉ፡፡

3. ማንኛውም ተጫራች ለሎት 1 የጨረታ ማስከበሪያ 10,000.00 /አስር ሺህ ብር/ 
በባንክ በተረጋገጠ ሲፒኦ /CPO/ ብቻ ማስያዝ አለባቸው፡፡

4. ለጨረታ ስነድ መግዣ የማይመለስ ብር 100.00/አንድ መቶ ብር/ በድርጅታችን 
አዲሱ ፍልውሃ ሆቴል እንግዳ መቀበያ በመክፈል ከድርጅቱ ግዥ አቅርቦት ቡድን መሪ 
ቀርበው የጨረታ ሰነዱን መግዛት ይችላሉ፡፡

5. ተጫራቾች የሚሰጡት ዋጋ ከቫት በፊትና ከነቫቱ ተብሎ በኢትዮጵያ ብር መገለጽና 
መሆን አለበት፡፡ ተጫራቾች በጨረታ ሰነዶቻቸው ላይ ስማቸውን፣ መሉ 
አድራሻቸውን፣ ፊርማቸውንና ማህተም አሟልተው ማቅረብ አለባቸው፡፡ 

6. ጨረታው ከተከፈተ በኋላ በጨረታ ሠነዱ ላይ የተሰጠ ዋጋን  መለወጥ አይቻልም። 
ዕቃው የሚቀርብበት ጊዜ፣ ቦታና ዋጋው ፀንቶ የሚቆይበት ጊዜ መገለጽ አለበት፡፡ ሰለ 

ዕቃው ዋስትናና የዋስትና ጊዜ በግልጽ መገለጽ አለበት።

7. ጨረታውን በሚመለከት ለማሸነፍ እንዲረዳዎት ለማንኛውም ኃላፊ ሠራተኛ መደለያ 
የሰጠ ተጫራች ከጨረታ የሚሰረዝ ሲሆን አሸንፎም ውል ቢዋዋል እንኳን ውል 

ይሰረዛል፡፡

8. ድርጅታችን የዋጋ ለውጥ ሳይኖር በመጠን ወይም በዋጋ እስከ 25% በመጨመር 
ወይም 20% ቀንሶ መግዛት እንደሚችል በቅድሚያ መታወቅ ይኖርበታል፡፡

9. ተጫራቾች የሚጫረቱባቸውን ዋጋ ከቫት በፊት ወይም ከቫት ጋር በግልጽ በመሙላት 
በሰም በታሸገ ኤንቨሎፕ ማስታወቂያው በአዲስ ዘመን ጋዜጣ ከወጣበት ቀን ጀምሮ 
እስከ 23/11/2016 ዓ.ም  ከጠዋቱ 4፡00 ሰዓት ድረስ በተዘጋጀው የጨረታ ሣጥን 
ውስጥ ማስገባት ይችላሉ፡፡ ጨረታው ጠዋት በዕለቱ 4፡30 ይከፈታል።

10. ተጫራቾች በሚጫረቱበት የግዥ አይነት መሠረት የተሟላ የቴክኒካል ሰነድ እና 
ፋይናንሻል በተዘጋጀ የጨረታ ሰነድ /Bid document/ መሰረት ጨረታ ሰነዳችሁን 
ማስገባት ይኖርባችኋል፡፡  የጨረታው ቴክኒካል ፕሮፖዛል ሰነድ ለብቻው የጨረታ 
ማስከበሪያ /CPO/ ለብቻው እና ፋይናሽያል ሰነድ ለብቻው በጨረታ ሳጥን ማስገባ 
አለባቸው፡፡

11. የጨረታ ሂደቱ የቴክኒካል ግምገማ ወይም ድርጅታዊ ብቃት ግምገማ ውጤት (40%) 
እና የፋይናንሽያል (ዋጋ) ግምገማ ውጤት (60%) ሲሆን ድምር ውጤት አሸናፊ 
የሚለይ መሆኑን ማወቅ አለባችሁ፡፡ ነገር ግን ቴክኒካል ግምገማ ወይም ድርጅታዊ 
ብቃት ግምገማ ያላለፈ ፋይናንሽያል እንደማይከፈት እንዲታወቅ የመገምገሚያ 
መስፈርቶቹ በሚሸጡው የጨረታ ሰነድ ማየት ይቻላል።

ድርጅቱ የተሻለ አማራጭ ካገኙ በሙሉም ሆነ በከፊል የመሰረዝ መብቱ የተጠበቀ ነው፡፡

ለበለጠ መረጃ፡- ስልክ ቁጥር 0115 53 07 67/011 5 15 73 37

  በድጋሚ የወጣ የጨረታ ማስታወቂያ

ፍልውሃ አገልግሎት ድርጅት

